
				Álgosátni

				Giella lea guovddáš oassi olbmuid eallimis. Gielain čatnat oktavuođaid iežamet bearrašii, fulkkiide, ránnjáide ja ustibiidda. Giela haga ii livčče oktavuohta servodagain. Giella ilbmá máŋggaládje. Mii sáhttit sihke hupmat nup-piiguin ja guldalit maid earát lohket. Mii sáhttit maid oaidnit giela lohkosiin, ja ieža dahkat giela oinnolažžan, čálidettiin teavsttaid alcceseamet ja earáide. 

				Lohkan ja čállin lea šaddan earenoamáš deaŧalaš min diehtoáiggis. Jus mánná ii máhte bures lohkat ja čállit, de šaddá olggobeallái servodagaid. Dan dihte letne moai oaidnán deaŧalažžan ráhkadit áppesa mii lea sámegie-lat mánáid váste. Girjjit leat vuosttažettiin oaivvilduvvon ohppiide 1. ceahkis geain lea sámegiella vuosttašgiellan. Girjjiin deattu-hetne sihke gielalaš beliid maid mánát galget máhttit, ja oahpu sámi servodaga ja ealáhusaid birra. Dáid oidnet maid deaŧalaž-žan Máhttoloktema oahppoplánain, gos árbe-virolaš máhttu lea ožžon sierra fuomášumi váldooasi bokte. Dát deattuheapmi veahkeha ohppiid doalahit oktavuođa ovddit buolvvai-guin ja historjjá birra, muhto maiddái nanne ohppiid identitehta.

				Sávve ahte dát girjjit bohtet ávkin sámi mánáide go oahpahallet lohkat ja čállit eatni-gielaset.

				Háliidetne giitit lágádusa Davvi Girji go leat veahkehan munno ráhkadettiin girj-jiid. Giite maid iežame bearrašiid mat leat leamaš gierdevaččat munnuin dan áigodagas 

				go letne ráhkadan ja čállán girjjiid. Giite maid referánsajoavkku mieldelahtuid, Ellen Marit Oline Eira, Haldis Helander Seppola ja Anne Dagmar Biti Mikalsen. Ellen Marit Oline Eira bargá Guovdageainnu mánáid-skuvllas ja lea máŋga jagi bargan oahpahit mánáid lohkat ja čállit. Dán vásáhusa lea juo-gadan minguin barggadettiin girjjiin. Haldis Helander Seppola bargá Deanu Sámeskuvllas ja guhká bargan oahpaheaddjin. Su guhkes ja máŋggageardánis bargovásáhus lea leamaš hui ávkkálaš dán barggus. Anne Dagmar Biti Mikalsen lea seniorráđđeaddi Sámi earenoamášpedagogalaš doarjalusas ja lea buktán buriid rávvagiid ja evttohusaid barg-guidasame. Letne giitevaččat sin buohkaid neavvagiid ja fuomášuhttimiid dihte. 

				Iežame birra 

				Karen Inga Eira lea dábálašoahpaheaddji ja lea bargan Guovdageainnu mánáidskuvllas 1997 čavčča rájes. Inger Ellen Gaup lea ovda-skuvlaoahpaheaddji ja lea bargan Guovda-geainnu mánáidskuvllas 1996 rájes.

				Moai letne goappašagat čuvvon Sámedikki álgolohkanprošeavtta mii álggahuvvui 2000:s ja loahpahuvvui 2005 giđa. Dán prošeavtta ulbmilin lei čohkket ja systematiseret ja gávnnahit metodihka movt lea vuohkkasea-mos oahpahit sámegielat mánáid geain lea vuosttaš lohkan- ja čállinoahpahus sámegil-lii. Dán girjjis vuhtiiválde sihke dan maid leat prošeavttas gávnnahan ja maiddái ođđa oahppoplána mihttomeriid.

				Oahppogirjjiid presentašuvdna

				Girjeráiddus leat okta lohkangirji ohppiide, guokte bargogirjji ja okta oahpaheaddji nea-vagirji. 

				Girjeráidu lea jurddašuvvon adnot vuostta-žettiin 1. ceahki ohppiide geain lea sáme-giella vuosttašgiellan, dábálaš oahpahusas. Girjjit leat heivehuvvon Máhttoloktema 2006 oahppoplánaide ja sámegiella 1 fágaplánii ja gokčet oasi dáin mihttomeriin. Lassin ohp-piid girjjiide sáhttá bargat praktihkalaš ja njálmmálaš bargguid mat leat oahpahead-dji neavagirjjis. Go bargá fágarasttildeaddji fáttáiguin sáhttá maid ohcat teavsttaid eará girjjiin maid sáhttá geavahit. Lea oahpa-headdji duohken mearridit movt bargá vai gokčá buot oahppoplána mihttomeriid. Earret eará ean leat evttohan bargguid mat ollásit gokčet vuođđogálgga máhttit digitála reaid-duid geavahit. Dán sáhttá ovttastahttit ollu fáddabargguiguin ja dalle berre oktii geahččat fágaid oahppoplánaid.

				Moai deattuhetne dán girjeráiddus syntehtalaš lohkanvuogi. Sámegielas leat valjit sihke surggiideapmi ja sojaheapmi. Dát dagaha ahte eanas sánit leat guhkit, ja rievddadit modusa, kasusa, áiggi ja vel eará áššiid dihte ge. Dalle lea ávkkálaš máhttit geassit bustávaid oktii sátnin. Ávkkuha maid ahte eanas suopma-niin lea hupmangiella oalle lahka čállingiela, ahte eanas jietnadagain lea okta vástideaddji grafema.

				Girjjiid sisdoallu

				Mii čuovvut oahppiguoktá Lásse ja Elle olles lohkangirjjis. Soai vázziba 1. ceahkis ja leaba 6-jahkásaččat. Soai eaba leat čad-non dihto báikái dahje guvlui. Soai orruba dábálaš ođđaáigásaš birrasis, ja fitnaba ain duoppil dáppil bargame iešguđetlágán barg-guid. Muitalusas ii leat progrešuvdna, vai oahpaheaddji sáhttá osiid atnit movt heivejit oahpahussii. 

				Oahppogirjjiid bokte galget oahppit ovddidit gulahallandiđolašvuođa, gielalaš diđolaš-vuođa, ja lohkan- ja čállindáiddu. Sii ohppet veahá árbevirolaš sámi teavsttaid birra, diid-daid, sátnevádjasiid ja dálkemearkkaid birra. 

				Govaid berre atnit oktasaš ságastallamiin ja sátneriggodaga ovddideamis. Mihttomearri lea ahte oahppit galget oahppat sihke dološ ja ođđaáigásaš sámegielsániid ja dadjanvugiid. Muđui galget oahppat diđolaččat geavahit dábálaš doahpagiid. Sii galget maid beassat oahppat veahá sámi vuođđoealáhusaid birra ja namahusaid mat daidda gullet. Máhttoloktema oahppoplánain deattuhuvvojit dát árbevirolaš máhtu oasis, muhto maiddái eará fágaid oahppoplánain. Giella lea lunddolaš oassi buot fágain, sihke vuođđogálggaid ollašuhttima hárrái, muhto maiddái go giella lea vuođđomáhttu eará áššiid oahpadettiin. 

				Bargogirjjit

				Bargogirjjiid sáhttá atnit buohtalagaid dahje maŋŋálagaid. Lassin girjji čálalaš barg-guide, ferte maid deattuhit njálmmálaš ja 

				praktihkalaš bargguid. Lea seamma deaŧalaš bargat njálmmálaš ja geavatlaš bargguid go čálalaš bargguid. Njálmmálaš giella lea čálagiela vuođđun. Jus oahppi galgá šaddat čeahpes čállin, ferte sus leat buorre njálmmálaš giella. 

				Oahpaheaddji ferte heivehit bargguid ohp-piide vai sii jokset oahppoplána mihtto-meriid. Girjjiin leat mielde ivdnengovat ja eará čállinbarggut main leat sihke stuora ja unna detáljjažat vai oahppit ohppet bliántta hálddašit. Bustávvagirjjis dieđusge galgá hárjehallat bustávaid, čállit ja bargat jietnada-gaiguin.

				Lohkangirji

				Lea okta lohkangirji maid galgá geavahit miehtá jagi. Govat leat jurddašuvvon ságas-tallama várás. Lea deaŧalaš ahte oahppit ovdal geahčadit govaid ja ságastallat dáid birra. Ságastallama bokte besset sii oahppat ođđa tearpmaid ja doahpagiid, ja maiddái geard-duhit oahpes tearpmaid ja doahpagiid.

				Leat sihke iešguđet fáttáide teavsttat, ja teavsttat mat gullet bustávaide. Teavsttat leat golmma oasis, nu ahte sáhttá heivehit teavsttaid ohppiid lohkanmáhttui. Juohke fáttá maŋis leat juogo diida, sátnevájas dahje árvalus. Lohkangirjjis leat čállojuvvon sánit ja cealkagat sihke stuora ja unnabustávažiiguin. Stuorabustávat sánit leat vel juhkkojuvvon stávvaliidda, vai lea oahppái álkit lohkat olles sáni. 

				Bustávaid sisafievrrideami ortnet

				Girjjis oahpahuvvojit bustávat dán ortnegis:

				
					Š Á M E Đ S U Ŋ Č O N Ŧ I Ž D A C F G Z H T L B J R V K Pea uo oa ie

				

				Sámedikki ja earáid Álgolohkanprošeavtta olis fuomášuvvui ahte oahppit rahčet eren-oamážit sámegielbustávaid oahppat. Álgo-lohkanprošeakta bisttii 2000-2005 ja das ledje mielde skuvllat Finnmárkku sámelága hálddašanguovllu suohkaniin. Ohppiidjoavku ledje sii geat álge 1. luohkkái 2000 čavčča ja ožžo oahpahusa sámegillii vuosttašgiellan. Luohkáid gulahallanoahpaheaddjit ledje pro-šeaktajoavkkus. Prošeavtta ulbmil lei čohkket, gávdnat ja systematiseret metodaid mat leat buorit oahpahit vuosttaš álgooahpahusa sáme-gillii. 

				Earenoamáš sámegielbustávvan rehke-nastojuvvojit Á, C, Č, Đ, Ŋ, Š, Ŧ, Z ja Ž. Dan dihte álggahedje SEAD ja Davvi-norgga gealboguovddáš Vávváprošeavtta, mas dutke erenoamážit sámegielbustávaid sisafievrradeami álgooahpahusas ja movt dát váikkuha bustávvamáhttui. Dás lei geahččaladdanjoavku mainna geahččaledje eará sisafievrradanvuogi go dárkkistanjo-avkkus, mas oahpahuvvojedje bustávat dan ortnega mielde mii lea dássážii leamaš dábálaš skuvllas. 

				Prošeavttas gávnnahuvvui ahte mađi árabut oahppanproseassas álgá oahpahit earenoamáš sámegielbustávaid, dađi buorebut darvehit 

				oahppit daid. Gávnnahuvvui maid ahte berre oahpaheaddji daid atnit diđolaččat oahpahusas ja stoahkamis vai oahppit daiguin barget máŋgga oktavuođas. Ággan dása lea ahte čállojuvvon sámegiella lea unnán oidno-sis servodagas. Dan dihte eai oainne báljo mánát gostege servodagas sámi-bustávaid ja nu lea vejolašvuohta oahppat oktavuođain olggobealde skuvlla mihá unnit go buot eará bustávaid. Dan dihte ferte skuvllas dáid hárje-hallat ollu diđolaččabut go eará bustávaid mat leat dábálaš geavahusas maiddái riikka váldo-gielain. Go maiddái stohkosis geavahuvvojit, addá vejolašvuođa iešguđetládje stimuleret oahppama, ja maiddái «eahpeformála» oahp-pandilis. Eambbo Vávváprošeavtta birra sáhttá lohkat raporttas mii lea almmuhuvvon 2007:s.  1

				Dán girjji bustávvaortnega leat dan dihte álggahan guvttiin sámegielbustávain mat leat dávjá adnon čállosiin ja gávdnojit ollu sániin. Muđui leat muhtin bustávat dávjjibut geavahuvvon go earát ja dáid ollu mánát juo máhttet go álget skuvlii. Dan dihte letne vuoruhan bustávaid dego E, L, S, A maŋŋelii go leat allafrekveanta bustávat maid ollugat juo máhttet go álget skuvlii.

				
					1 Anne Dagmar Biti Mikalsen / Kirsten Wirkola: Sámeváv-vát. Prošeakta gos geahččaleimmet stoahkama bokte árrat oahpásmuvvat davvisámegiel earenoamáš jietnadagaiguin.

				Lohkan ja čállin – guokte beali ovttahat áššis

				Dán kapihttalis guorahallat veahá lohkama ja čállima iešvuođaid, movt dán guokte gálgga sáhttá oahpahit, ja maiddái movt čállinmáhttu ja lohkanmáhttu ovdánit. Maŋemus logenáre jagi lea álgooahpahus šaddan hui áigeguovdi-lis áššin máŋgga dásis servodagas. Earret eará leat riikkaidgaskasaš iskamat degomat PISA ja PIRLS váikkuhan dása. Eará váikkuhus lea ahte máŋgga riikkas leat vel eambbo álgán dutkat iešguđet beliid lohkama ja čállima ovdáneamis ja sihke oppalaš ja spesifihkka beliid giellaovdáneamis. Maiddái dutket mak-kár oktavuođat leat giellamáhtu ja lohkama ja čállima gaskkas ja movt dát oktavuođat doibmet. Dán olis lea čállojuvvon ollu girjjá-lašvuohta. 

				Áiggiid čađa leat metodat movt skuvllas oahpaha lohkat ja čállit rievddadan majori-tehtagielaid oahpaheamis ja dát lea dasto váikkuhan sámegiela álgooahpahusa. Dávjá leat sámegieloahpaheaddjit čuovvolan daid oahpahanvugiid mat geavahuvvojit dan riikkas gos oahpahit. Okta sivain sáhttá leat go sámegielalaš álgooahpahus lea unnán dutkojuvvon. Nu leat sámegieloahpahead-djit viežžan vuođu oahpahusvuohkái majo-ritehtagielaid oahpahusvugiin ja dutkamušain. Sámediggi ovttas eará ásahusaiguin čađahii jagiin 2000-2005 prošeavtta mii gohčoduvvui Álgolohkanprošeaktan.

				«Prošeavtta váldoulbmil lea gávdnat lohkan-vugiid ja lohkanmetodihka mii buoremu-sat heive ohppiide geain lea sámegiella vuosttašgiellan ja ožžot vuođđolohkanoahpu sámegillii, ja vuogádahttit ja geavahit dáid vugiid oahpahusas. 2» (Sámediggi 2000: 3)

				Prošeavtta olis leat oassálasti sámegieloahpa-headdjit geahččaladdan ja gávnnahan muhtin giellaoahpahan- ja lohkanoahpahanmetodaid mat heivejit go oahpahit sámegillii álgo-oahpahusa. Buori metodihka vuođđun leat riikkaidgaskasaš dutkamat main leat dutkan guđelágán áššit váikkuhit oahppi lohkan- ja čállinmáhtu háhkamii. Dáin leat geahčadan sihke oppalaš fáktoriid ja beliid mat leat erenoamážat sámegielas. 

				Gávdnojit máŋga vuogi movt sáhttá oahpa-hit mánáid lohkat ja čállit. Dát leat dávjá vuođđuduvvon iešguđetlágán pedagogalaš vuolggasaji ja oahpahusgiela iešvuođaid nala. Vaikko gávdnojit máŋggalágán metodihkat, sáhttá dáid juohkit golmma váldovuohkái. Dás čilgejuvvojit oanehaččat guđege váldo-metoda iešvuođat ja man jurddavuođu ala hukse barggu oahpahit ohppiid lohkat ja čál-lit. Oahpaheaddji berre dovdat váldovugiid jurddašeami ja metodihka vai buoremus lági mielde sáhttá láhčit oahppandili guđege oahppi dárbbuide. Mii diehtit ahte oahppit ohppet iešguđetládje, ja vuohki mii heive 

				
					2 Sámediggi/Sametinget 2000: Lohkanmetodihkka ohppiide geain lea sámegiella vuosttašgiellan skuvllas. 1. oassi – lohkanráhkkaneapmi. Prošeaktačilgehus. Lars Idi-vuoma lea čađahan prošeaktačilgehusa.

				

			

		

		
			
				Teorehtalaš oassi

				muhtimiidda ii soaitte heivet earáide. Go oahpaheaddji dovdá buot vugiid, son sáhttá buorebut válljet movt oahpaha ohppiid guđege oahppi dárbbu mielde. Oahpaheaddji berre maid bures dovdat lohkama ja čállima ovdá-neami dásiid ja movt daid atná ávkin oahpa-husastis. 

				Ollu dutkit leat deattuhan lohkangálgga ja geahččan dan deaŧalažžan oahppat čállit. Ođđaset dutkamat leat álgán geahčadit movt čállin baicca váikkuha lohkanmáhttui. Earret eará lea Arne Trageton 3 (2003) jođihan dut-kanprošeavttaid máŋgga riikkas mas boahtá ovdan movt sáhttá bargat nuppegežiid, oahp-pat lohkat čállima bokte. Maiddái Bente Eriksen Hagtvet 4 (1997) buktá sullasaš evttohusaid. Čielggas lea goit ahte oahpahead-dji ferte bargat sihke lohkamiin ja čállimiin diđolaččat ja systemáhtalaččat. 

				Váldovuogit movt lohkan/čállinoahpahusa čađaha

				Vaikko gávdnojit máŋggalágán vuogit oahp-pat lohkat ja čállit, de sáhttá metodihka juo-hkit golmma váldojovkui; syntehtalaš vuohki, analyhtalaš vuohki ja segohusvuohkin.

					Lohkamis ja čállimis leat guokte buohtalas proseassa mat dáhpáhuvvet go olmmoš lohká. Nubbi bealli lea ahte sirre osiid unnit ovtta-dahkan, analysa. Nubbi fas lea go bidjá unna oasážiid oktii stuorát ovttadahkan, syntesa. 

				Váldovuogit leat ožžon namaideaset dan mielde mii deattuhuvvo oahppanproseassa álggahettiin. 

				Syntehtalaš vuogit

				Syntehtalaš vuohki lea ožžon nama dan pro-seassa mielde masa dáin vugiin biddjo eane-mus fuomášupmi, namalassii syntesii dahje oktiibidjamii. Vuogis leat namat dego mat syntethic phonics eŋgelasgillii, eará nama-husat leat bottom-up, stávenvuohki, dahje jietnadatlohkan.

					Vuogis lea fonema – grafema oktavuohta guovddážis dan dihte go váldá vuođu gra-femas (ovttaskas bustávas dahje bustávva-kombinašuvnnas) ja dasa gullevaš jietnadagas (fonemas). 

					Vuohki heive bures gielaide main dihto grafemat oalle čavgadit gullet dihto jietna-dagaide, nugo sámegielas ja suomagielas. Suomas atnet ollu syntehtalaš vuogi, go suomagielas leat guhkes sánit ja čállingiella čuovvu oalle lahka dan movt sánit daddjojit. 

				Bustávaid bidjá oktii stávvalin ja sátnin. Oahppit oahpahallet álggos bustávaid, ja álget daid bidjat oktii sátnin go máhttet doarvái ollu bustávaid. Das ovddida lohkama sániide ja cealkagiidda. Dađistaga go ohppet bustávaid, de álget dáid geavahit teavsttaid lohkamis ja čállimis. Dan dihte lea ortnet man mielde sisafievrrida bustávaid deaŧalaš dasa ahte sáhttá bustávaiguin ráhkadit sániid. Lohkama oasseproseassaid bargá dihto ortnega mielde 5. Vuos lohkki identifisere ovttaskas 

				
					3 Trageton, Arne 2003: Å skrive seg til lesing. IKT i småsko-len. Oslo: Universitetsforlaget.

					4 Hagtvedt, Bente Eriksen 1997: «Fra skriving til lesing? Om seksåringers opppdagelse av krftkoden og skrivingens betydning for lesingen». Girjjis Söderbergh, R. ja earát (red.): Från joller til läsning och skrivning. Malmö: Gleerup.

				

				
					5 Elvemo, Jarle 2003: Lese og skrivevansker. 2. utgave Teori, diagnose og metoder, Fagbokforlaget 

				čálasymbola (grafema). Hupmanjietnadat čadno čálasymbolii. Ovttaskas jietnadagat čadnojit oktii olles sátnin, ja easka de oažžu lohkki olles mearkkašumi čállon teavsttas. Duppalkonsonánttat sáhttet leat mánnái vád-dásat ipmirdit. Dan dihte ferte dáguhit stáv-valjuogu. Oahppi berre oahppat juohkit sániid stávvaliidda ja gullat guđet jietnadagat guđege stávvalis leat. Dalle sáhttá álkibut gullat movt sáni galgá čállit riekta. De gullá maid galgá go leat duppalkonsonánta vai eaŋkilkonsonánta. 

				Analyhtalaš vuogit

				Analyhtalaš vuohki lea ožžon nama dan mielde mii lea váldoprinsihppan álggidet-tiin lohkan- ja čállinoahpahusa, namalassii analyseren dahje sirren. Vuohki gohčoduvvo maiddái analythic phonics eŋgelasgillii, dahje top-down-vuohkin, sátnegovvavuohkin, olles-sátnelohkamin. Eŋgelasgillii lea maid muhtin analyhtalaš metodaide geavahan namahusa Whole language-method. Dán nama geava-hit dan dihte go oaivvildit ahte ii leat dušše bustávva mii váikkuha dasa maid ipmirda sis-doalus, muhto iešguđet bealit gielas ja muđui máhttu birrasa birra.

				Analyhtalaš vuogit deattuhit ipmárdusa ja teavsttat leat sádnábut go čielga syntehtalaš vuohkái heivehuvvon teavsttat. Váldodeaddu vuogis lea ahte oahpaha oahppi lohkat sániid olles sátnin, sátnegovvan, ovdal go oahpaha bustávaid mat sánis leat. Oahppi sáhttá sáni hámi mielde lohkat sáni, iige loga sáni bus-távas bustávvii nu go syntehtalaš vuogis. Analyhtalaš vugiin deattuha oahpahusa álggus allafrekveanta sániid. Allafrekveanta sánit leat 

				sánit mat dávjá adnojit čállosiin ja teavsttain.

				Muhtin analyhtalaš vugiin sáhttá maid álgit olles cealkagiin maid dasto sirre iešguđet sátnin ja dasto maŋŋel bustávvan. Oahppit ohppet bajil dovdat sániid ja nu oahppat lohkat vaikko eai máhte ge buot bustávaid. Oahpaheaddji veahkeha dasto oahppat ođđa sániid lohkat dađistaga go ain ilbmet teavst-tain. Dađistaga oahpahallet oahppit bustávaid. Oahpahusas ii vuorut ovttage bustáva ovdalii earáid ja oahpaheaddji dahje oahppi lea frid-dja válljet guđiin bustávain bargagoahtá ovd-demus. Maiddái ii dárbbaš vuoruhit bustávaid dan mielde man dárbbašlaččat leat sátne- ja teakstaráhkadeamis.

				Váldomearka lea ahte oahpahusas manná teavsttaid oppalašvuođas unnit ovttada-gaide. Oahppit atnet konteavstta ja maiddái iežaset ovdamáhtu veahkkin ipmirdit teavstta sisdoalu. Vuohki geavahuvvo dávjá gielain main čállingiella rievdá ollu hupmangielas, dego eŋgelasgielas. Dutkamat čájehit ahte erenoamážit mánát geain lea Downs syn-droma atnet ávkki dán oahppanvuogis. 

				Segohusvuogit (Interaktiivvalaš vuogit)

				Ollu oahpaheaddjit eai ane aivve syntehtalaš vuogi dahje analyhtalaš vuogi, muhto atnet segohusa dán guovtti vuogis. Dákkár vuogi gohčodit interaktiivvalaš vuohkin dahje segohusvuohkin ja geavahuvvojit elemeant-tat sihke syntehtalaš vuogis ja analyhtalaš vuogis. Dákkár vuogit leat máŋggalágánat ja iešguđet vugiin sáhttet leat máŋggalágán 

				nama. Ovdamearkka dihte lea LHV-vuohki okta dákkár vuohki. Dan birra sáhttá lohkat Inga Ravna Eira 6 girjjis: Lohkan Hállama Vuođul. Dát girji čilge dárkilit iešguđet beliid proseassas ja lea vuogas giehtagirjin dán vuohkái. Segohusvuogit leat dán áigge eambbo anus, go de sáhttá geavahit buriid beliid goappáge vuogis.

				Oahpaheaddji ferte leat gearggus vuhtii váldit guđege máná oahppanvuogi ja hei-vehit lohkan- ja čállinoahpahusa ovttaskas máná dárbbuide. De sáhttá oahpaheaddji geahččat maid mánná máhttá ja movt oahppá, dasto sáhttá atnit daid beliid nannet oahppi lohkandáiddu. 

				Lohkama ja čállima ovdáneami dásit

				Lohkama ja čállima ovdáneami sáhttá juoh-kit roavvásit njealji iešguđet dássái dahje muddui. Dásiid sáhttá dárbbu mielde juohkit ain eambbo, muhto dan eat bargga dán girj-jis. Dásit sáhttet bistit guhkit dahje oanehit áiggi, ja leat ceahkit geainnu nalde oahppat ortográfalaččat lohkat ja čállit, mii lea baji-mus dási lohkan ja čállin. Dásit sáhttet maid neaktit dego veahá dássálagaid ovddit dási loahpageahčen ja maŋit dási álggidettiin, go oahppit ovddidit iešguđet beliid iežaset vuogi mielde. Ovdamearkka dihte sáhttá oahppi čállit muhtin sániid áibbas riekta ortográfalaččat ja eará sániid nu ahte lea illá logahahtti.

				Lohkama muttut

				Pseudolohkan

				Oahppi lea fuobmán ahte čálus sáhttá leat muitalus ja ahte dan sáhttá lohkat. Sáhttá gáv-dnat girjji ja vaikko doallat dan vulosoivviid ja lohkat dutnje muitalusa maid ieš hutká mui-talettiin. Oahppi ii leat vuos riekta fuobmán ahte bustávain lea dihto hápmi. Dássi dávjá álgá juo ovdaskuvlaagis, sáhttet juo hui unnin ollet dán dássái. 

				Logográfalaš lohkan

				Oahppi máhttá lohkat logoid ja eará mihtil-mas teavsttaid. Son ii dovdda bustávaid, muhto geahččá oppalaš gova ja dovdá dan. Son máhttá lohkat ESSO, Shell, Rema 1000, Statoil jna. go oaidná dáid čállon logon. Jus Esso dahje eará logot lea čállojuvvon dábálaš bustávaiguin, de ii máhte lohkat. Soaitá muhtin namaid, nugo iežas ja váhnemiid namaid dovdat sátnegovvan. Dát dássi lea dávjá ovdaskuvlaagis dahje álgojagi skuvllas.

				Dán lohkandásis lea deaŧalaš movttiidaht-tit máná beroštišgoahtit bustávain. Iežas bustávaid álgá mánná dovdat hui áigá, ollu ovdal skuvlaagi. Okta oassedássi dán váldo-muttus lea ahte oahppit geahččá sáni álggu ja loahpa ja de vel árvida mii lea siste, dan vuođul maid leat ovdal lohkan. Oahppi dađistaga fuobmá ahte ferte lohkat vel daid bustávaid nai mat leat sáni siste. Ii loga syste-máhtalaččat, muhto dovdá muhtin osiid sániin. 

				
					6 Inga Ravna Eira 1994: Lohkanoahppu hállama vuođul (LHV). Sámi oahpahusráđđi.

				Fonologalaš lohkan

				Oahppi lohká bustávas bustávvii ja dađistaga maid stávvalis stávvalii. Oahppi sáhttá maid dađistaga go oahppá lohkat, lohkat muhtin sániid bustávas bustávvii, eará sániid fas lohká stávvaliid mielde ja eará sániid lohká ortográfalaččat. Ovdamearkka dihte lohká olles oahpes sániid oktanaga, muhtin sániin lohká muhtin oahpes bustávvačoahkážiid oktanaga ja eará osiid fas stáve. Apmaset sániid stáve ollásit. Stáven lea dán oktavuođas ahte lohká bustávas bustávvii.

				Ortográfalaš lohkan

				Dát lea bajimus dássi lohkamis, ja lea movt eanas čeahpes lohkkit lohket. Dán dásis sáht-tet leat erohusat vaikko gullet seamma dássái. Olmmoš lohká olles sániid njuovžilit, sihkka-rit ja ovttatmanos. Oahppi dovdá bajil ollu sát-negovaid ja dekode daid almma váttisvuođaid haga. Jus bohtet hui guhkes dahje amas sánit, de geavaha stávema veahkkin dekodet sáni, muhto dát maid dáhpáhuvvá jođánit iige hill-jut lohkanleahtu namuhanvearaid. Lohkan lea automatiserejuvvon ja váldodeaddu biddjo ipmirdit teakstasisdoalu.

					Sáhttá leat váttis mearridit lea go oahppi fonologalaš vai ortográfalaš lohkki. Dalle ferte geahččat oppalaš lohkandáiddu ja dan vuođul árvvoštallat. 

				Čállima muttut

				Maiddái čállima sáhttá juohkit njealji ieš-guđet dássái mat bohtet maŋŋálagaid. Dás čilgejuvvojit dát vuogit main leat lohkama 

				muttut parallealla muddun. Čállima muttut ja lohkama muttut goit eai čuovo nubbi nuppi áibbas dássedit. Sáhttá leat eará muttus lohka-mis go čállimis.

				Pseudočállin 

				Dá lea vuosttaš dássi čállimis ja boahtá dávjji-musat oalle áigá ovdaskuvlaagis. Oahppi lea fuobmán ahte čállin lea juoga, ja ahte sáhttá čállit njálmmálaš giela. Goitge ii máhte bustávaid, iige dovdda daid. Čálus lea run-zen, eai bustávat sulastahte ge albma bustá-vaid. Oahppi goitge ieš soaitá lohkat maid lea čállán.

				Alfabehtalaš- logográfalaš čállin

				Oahppi lea suokkardallagoahtán bustávaid ja oaidná bustávaid ja sániid juoguid. Son lea álgán áđđestallat bustávvahámiid. Ii dovdda ovttaskas bustávaid, muhto lea oaidnigo-ahtán ahte bustávaid galgá čállit dihto láhkái. Bustávat sáhttet muhtimat čállojuvvot riekta, earát sulastahttet bustávvahámiid, muhto eai leat bustávat. Oahppi čállá muhtin ollessániid bajil. Soaitá máhttit iežas ja váhnemiid nama čállit bajil, muhto ii soaitte máhttit daid lohkat. 

				Fonologalaš čállin

				Oahppi dovddiida bustávaid hámiide ja diehtá ahte dihto jietnadat gullá bustávvii. Son čálligoahtá sániid dan mielde movt gullá jietnadagaid. Dál lea dábálaččat ollen skuvla-ahkái, ja šaddá čeahpit ahte čeahpit gullat guđet jietnadagat sániin leat.

				Ortográfalaš čállin

				Dál lea oahppi dábálaččat oahppan movt sániid galgá čállit ortográfalaččat riekta, ja diehtá movt galgá čállit sihke sániid mat čuvvot hupmangiela ja sánit mat čállojit earaládje go daddjojit. Sus lea nappo riektačállinmáhttu. Oahppi máhttá maid čállingiela soahpamušaid, dego mat stuora-bustávva namain ja álggus cealkagis.

				Neavvagat skuvlaálgima birra

				Dán kapihttalis čájehit muhtin guovddáš áššiid mat iešguđetládje veahkehit mánáid giddet fuomášumi giela iešguđet beliide. Leat sihke oinnolaš ja oaidnemeahttun vuo-git movt sáhttá hukset ohppiide buori oahp-panbirrasa, ja dát berrejit boahtit sadjái nu jođánit go vejolaš. Buoremus livččii juo skuvlajagi vuosttaš beivviid oažžut oidnosii luohkkálatnjii oinnolaš beliid, ja muđui bar-gat diđolaččat ja juohkebeaivválaččat álggu rájes oahppanbirrasiin oppalaččat ja gielalaš birrasiin. Mii galgat skuvllas oažžut mánáid ovdánahttit njuovžilis njálmmálaš giela, ja oahppat lohkat ja čállit. Dan dihte lea deaŧalaš giddet fuomášumi buot giela beliide. 

					Dákkár bargovuogit eai leat anolaččat dušše vuosttaš skuvlajagi, muhto miehtá skuvlaáiggi. 

				Reivvet movt bargat skuvllas bargguiguin

				Ollu váhnemat ja ovddasteaddjit millosit veahkehivčče mánáset oahppat iešguđet áššiid maid skuvllas barget jus oččoše vejolašvuođa. Dan vejolašvuođa sii ožžot go dihtet maid ja movt skuvllas oahpahit iešguđet áššiid. Dan dihte sáhtášii oahpaheaddji čállit «ođas-reivveža» mas čilge maid ja movt skuvllas áigot bargat. Omd. go skuvllas oahpahal-lagohtet speažžut stávvaliid, de čállá oahpa-headdji reivve ruoktot mas muitala ulbmila bargguin, ja evttohusaid movt sáhttá ruovttus bargat. 

				Reivves sáhtát maid deattuhit ahte ii dárbbaš bargat go oanehaš, birrasiid 5 minuhta, dan mielde man movttegit mánná bargá. Berre maid deattuhit ahte lea buoret bargat máŋgga geardde oanehaš go oktii hui guhká. Go váh-nen bargá mánáin, son oaidná maid iežas máná ovdáneami. 

				Diehtu movt mii bargat gielain:

				Stávvalat

				Mii bargat stávvaliiguin vai mánát ohppet dovdat galle stáv-vala sániin leat. Dát lea ráhkkaneapmi dasa go maŋit áiggi álgit lohkat ja čállit. Go juohká sániid stávvaliidda, de lea mánnái álkit lohkat guhkes sániid. Stávvaljuohkima atnit maid go čállit. Earret eará sáhttit dan atnit veahkkin dovdat galle guovddáškonsonántta sánis leat.

				Mii leat veahá juo bargan stávvaliiguin skuvllas, ja lassin berreše mánát veahá geahččaladdat ruovttus. Mii gávnnahit galle stávvala sánis leat go speažžut gieđaid sáni dajadettiin. Sánis leat seamma mađe stávvalat go galle geardde spežžet gieđaid. Jus oahppi dárbbaša veahki lohkat stávvaliid, de sáhtát don dadjat sáni ja speažžut gieđaid. Oahppi geige suorpma juohke háve go don spežžet. Loahpas lohká galle suorpma lea geigen. Nu galle stávvala leat sánis.

				Riibmasánit

				Leat bargan hutkat sániid main lea loahppa seammalágán, dego áidi – sáidi – báidi – ráidi jna. Dán sáhttibehtet maid bargat ruovttus. Sánit mat riibmejit eai dárbbaš leat «albma» sánit sisdoalu dáfus. Dás lea ulbmil fuomášuhttit ohppiid ahte sániin lea hápmebealli mii sáhttá sulastahttit nuppiid, vaikko sisdoalu dáfus leat áibbas goabbatlágánat. Dát ráhkkanahttá oahppi dasa go galgat álgit guldalit jietnadagaid go oahpahalla-goahtit bustávaid.

				Fásta rutiinnat deaŧalaččat mánáide

				Oahppit geat álget skuvlii, leat dávjá eahpe-sihkkarat skuvladillái ja ođđa birrasii. Mánát geat leat eahpesihkkarat, eai oahpa nu bures go sáhtášedje ja soitet maid iešguđetládje viggat láhttet vai eahpesihkarvuohta manašii eret. Dan dihte lea deaŧalaš mánáid oahppamii ahte leat fásta rutiinnat maid buohkat dihtet ahte čuvvojit. De lea juoga oahpis skuvllas, ja mánát dihtet buorebut mii guđege oasi maŋŋel boahtá. Oahpaheaddji ferte juo ovdal go skuvla álgá hutkat rutiinnaid mat heivejit vuo-hkkasit sihke alcces ja mánáide. Kalendariin bargat, nu go maŋŋelis čilgejuvvo, sáhttá leat okta dakkár rutiidna. 

				Nubbi vuohki lea ahte bidjá diibmoplána hui oidnosii skuvlalanjas. Go oahppit eai vuos máhte lohkat, de sáhttá ráhkadit diibmo-plánagoarttaid. Guđege fágii lea sierra goarta A6-sturrodagas mas lea govva mii govvida fágaid ja čállojuvvon fága namma. Berre maid ráhkadit goarttaid mat govvidit omd. bora-danbottu, olgostoahkama ja eará doaimmaid mat eai gula njuolgut fága vuollái. Dáid goart-taid sáhttá de jorgalit dađi mielde go gerget guđiinge doaimmain. Dát veahkeha mánáid diehtit mii ain boahtá ja nanne rutiinnaid.

				Muitalit ohppiide barggu ulbmila ja mihttomeari

				Oahpaheaddji berre čilget ohppiide guđege barggu ulbmila ja mihttomeari. Go iešguđet-ládje konkretisere mihttomeriid mat leat čadnon skuvlla beaivválaš doaimmaide ja 

				dillái, de šaddet maid mánát diđolaččat ahte dá lea mihttomearri man guvlui mii bargat. Oahpaheaddji berre juohke ođđa barggus dahje dalle go heive konkrehtalaččat muitalit maid oahppit galget oahppat go leat bargame bargguid. Son sáhttá maid go bargu lea oasse-ulbmilin stuorát mihttomearis, čilget mii lea oppalaš mihttomearri maid oahppit galget joksat dáiguin bargguiguin. Seammás berre oahpaheaddji muhtumin ohppiide čájehit ieža-set ovdáneami ja maid leat oahppan. Dalle sáhttá namuhit maid oahppi lea oahppan maid ii leat ovdal hálddašan. Dainnalágiin oaidná oahppi ahte son ovdána barggus vaikko iežas mielas ii oro oahppan maidege. Dán sáhttá bargat sihke oppalaččat ohppiidjoavkkus dahje oktagaslaččat.

				Unnit joavkkus bargat bargguid

				Mánát go álget skuvlii, leat gielalaččat hui iešguđet dásis. Muhtimat máhttet juo lohkat ja čállit, earát eai leat báljo maidege jurddašan giela birra. Mánáin lea hui iešguđet dássásaš diđolašvuohta gielalaš beliin. Maiddái ovdá-neami ja máhtu dáfus leat mánát iešguđet-lágánat ja nu maid várvešvuođanávcca dáfus.

				Buohkat galget oahppat lohkat ja čállit, ja seammás maid oažžut alcceseaset heivehuv-von oahpahusa. Dan dihte berre lágidit oahpa-husa unnit joavkkuin jus dan lea vejolaš. Jus leat guokte oahpaheaddji oktanaga diimmus, de sáhttá ovdamearkka dihte álggos čilget vál-doosiid olles luohkás, ja dasto joatkit unnit joavkkuin. Joavkkuid ferte dieđusge juohkit nu movt heive, muhto sáhttet leat nu unnit go 3–4 oahppi guđege joavkkus. Jus ii leat 

				vejolašvuohta juohkit joavkkuid nu ahte okta oahpaheaddji bargá guđiinge joavkkuin, de sáhttá maid geavahit stašuvdnabargovuogi mii lea čilgejuvvon maŋŋelis girjjis. 

				Go oahpaheaddji mearrida joavkkuid, de sáhttá maid veahá sirret mánáid giellamáhtu vuođul. Mánná mii máhttá hui bures dihto barggu, omd. sirret sáni vuosttaš jietnadaga, šaddá hui dominánta dakkár joavkkus gos earát eai máhte seamma bargat. Dakkár mánná gii ii báljo máhte dan, ii soaitte duostat jiet-nadit maidege jus doaivu earáid máhttit dan hui bures. Unnit joavkkus lea oahpaheaddji-guoktás buoret vejolašvuohta áiccadit guđege oahppi máhtu dihto oahppofáttás ja heivehit bargguid dan mielde. Oahppit maid nagodit buorebut bargat unnit joavkkus go eai leat nu ollugat geat galget oktanaga hupmat ja bargat bargguid.

				Sámegiella lea hearkkes dilis – ane čállingiella oidnosis 

				Sámegiella lea hui hearkkes dilis sihke skuvl-las ja servodagas. Soaitá ahte juste du luohkás lea nanu giellabiras, muhto dan dihte lea rašes dilis muđui sámi servodagas. Dan dihte lea deaŧalaš deattuhit ohppiide ahte galget vál-dit vára sámegielas. Lea hui unnán čálalaš (muhto maiddái njálmmálaš) doarjja servo-dagas muđui, ja dan dihte lea mávssolaš ahte čállingiella lea oidnosis skuvlalanjas. Áinnas berrešii skuvlajagiid áigge erenoamážit deattuhit sámegiela čalmmustahttit, ja dan dihte berre váldooassi das mii lea heŋgejuvvon skuvlla seinniide leat čállojuvvon sámegillii. 

				Alfabehta seainnis

				Alfabehta berre heŋget dakkár sadjái gos buot oahppit dan álkit oidnet go čohkkájit sajisteaset. Ii daga maidege vaikko mánát eai vuos máhte bustávaid, sii dihtet ahte skuvl-las galgá daid oahppat. Alfabehtas oahppi oaidná bustávaid hámiid ja nu darvehit daid čalbmái. Oahpahaladettiin lohkat ja čállit dárbbašit mánát doarjaga jus eai leat vel oahp-pan grafema ja fonema oktavuođa. Dan ožžot alfabehtas mii lea oidnosis. 

				Go alfabehta lea oidnosis, de oažžu mánná vejolašvuođa ieš oahpahallat bustávaid maid-dái dalle go ii leat systemáhtalaš bustávvaoah-pahus. Ollu mánát máhttet juo máŋga bustáva go bohtet skuvlii, ja alfabehtas oidnet buot eará bustávaid maid. Nu soitet ieža movttáskit oahpahallat daid bustávaid maid eai vuos máhte. Oahppit oamastit bustávvamáhtu hui iešguđet leahtuin ja áiggis. Muhtin oahppit dárbbašit seaidnealfabehta doarjjan máŋga jagi. Dan dihte berrešii alfabehta oidnosis goit olles smávvaskuvlaáiggi.

				Muhtimat válljejit atnit seaidnealfabehta mas lea bustávvaviessu ja mas čájeha movt galgá bustáva čállit. Unnabustávažiid čállimis lea bustávvaviessu vuogas vuohki konkretiseret daid čállingeainnu ja man allodagas leat.

				Seaidnealfabehta hápmi

				Alfabehtas mii heŋgejuvvo seaidnái, berre-jit buot govat ja čállosat leat nu stuorrát ahte oahppit oidnet daid álkit go čohkkájit nuppi geahčen lanja. Guđege árkkas lea okta 

				bustávva, čállojuvvon sihke stuora- ja unna-bustávažin. Dasto berre leat govva sánis mii álgá dáinna bustávain. Gova vuolábealde lea gova sátni čállojuvvon guovtteládje: Stuora-bustávaiguin ja juhkkojuvvon stávvaliidda, ja unnabustávažiiguin olles sátnin. Bustávain mat leat dušše sániid siste (đ,ŋ, z, ž, ŧ),lea riekkis gova birra. 

				Bustávat berrejit sirrejuvvot dan mielde leat go vokálat vai konsonánttat. Lea šaddan hui dábálaš máŋgga riikkas merket vokálaid ruok-sadin ja konsonánttaid čáhppadin dahje eará sevdnjes ivnniin. Vaikko vuosttaš jahkeceah-kis soaitá árrat dárkilit čilgegoahtit vokálaid ja konsonánttaid erohusaid, de berrejit mánát leat diđolaččat ahte fonemat leat juhkkojuv-von guovtti váldojovkui. Go oahppit gal-get čálligoahtit, de berrejit fuomášit ahte juohke stávvalis lea vokála dahje diftoŋga. Oinnolaš sirren seaidnealfabehtas lea veahk-kin konkretiseret ohppiide dáid iešvuođaid.

				Alfabehta beavddis 

				Lea maid vuogas ahte ohppiin lea alfabehta darvvihuvvon beavdái. Dát sáhttá leat oalle unni, dan mađe stuoris ahte álkit oaidná lohkat mii lea čállojuvvon. Dan sáhttá ráhkadit seamma málle mielde go seaidnealfabehta. Dás lea bustáva hápmi ja govva deaŧaleamos, muittuhan dihte guhte jietnadat gullá bustáv-vii. Dan dihte lea vuogas jus govat leat seam-mat go alfabehtas seainnis. Jus oahpaheaddji laminere beavdealfabehtaid, de bistet guhkit, ja sáhttá bliántanjuniin čuovvut bustávvahámi nu ahte ii billahuva. De maid ii nu duolvva ja gaikot jagi guhkkodagas.

				Ollu teavsttaid atnit oidnosis

				Nieiddaš (6) lea geahččaladdame čállit sániid. Dasto lohká: «Dieđát go manne mun in čállán ovtta «č» go čállen áhčči?». Na ii rávisolmmoš dan gal diehtán. «Na danne go mun lean áhči gohpus oaidnán ahte das galget leat guokte Č.» Su áhčis lei dakkár gohppu mas lea čállo-juvvon «áhčči» sámegillii. 

				Dát ovdamearka čájeha man deaŧalaččat čálalaš ovdagovat leat dalle go oahppi lea oččodeame čállingiela. Dalle lea deaŧalaš ahte teavsttat leat máná oidnosis. Oahpahaladettiin lohkat ja čállit, lea deaŧalaš ahte mánát besset ollu hárjehallat iešguđetlágán konteavsttain ja oktavuođain. Dákkár vejolašvuođa ožžot majoritehtagielat oahppit, eai dušše skuvl-las, muhto maiddái ruovttus ja servodatokta-vuođain. Majoritehtagielaid oahppit besset dávjá lohkat iešguđetlágán teavsttaid sihke lagasbirrasis ja mediain. Boradettiin besset mielkepáhka logadit iežaset gillii. Dáinnalágiin nannejit sihke lohkandáiddu ja čállindáiddu. Čállosiid bokte nannejit ortografiija ja oahppit ožžot ovdamearkkaid movt vuohkkasit sáhttá ovdanbuktit iešguđet áššiid. Sámegiella lea dien dáfus hui oaidnemeahttun servodagas ja oahppit ožžot nu hui unnán doarjaga oahp-pat lohkat ja čállit. Dan dihte lea skuvllas erenoamáš ovddasvástádus nannet čállingiela dili. 

				Lea deaŧalaš ahte skuvla čalmmustahttá sáme-giela sihke skuvlabirrasis ja skuvlalanjas dainnalágiin ahte atná ollu teavsttaid oidnosis skuvlalanjas. Juohkelágán čállosat berrejit leat sámegillii ja dakkár sajis ahte oahppit olahit daid lohkat. Go leat bargan bustávaiguin ja 

				čállán sániid mat álget dainna bustávain, de sáhttá daid plakáhtaid maid heŋget seaidnái vai oidnojit. Seamma sáhttá dahkat teavsttaiguin dahje muitalusažiiguin maid mánát hutket akto dahje ovttas. Dáinnalágiin čoaggit diđolaččat teavsttaid maid oahppit sáhttet logadit go hálii-dit. Dáinnalágiin darvána sátnegovva ja mánát besset iežaset leahtuin giddet fuomášumi osiide mat ovddidit lohkama ja čállima.

					Muhtimat máhttet juo lohkat ja čállit go álget skuvlii, ja sidjiide lea hástalussan beas-sat hárjehallat logadit iešguđetlágán teavsttaid ja čállit girjái. Erenoamážit leat oahppit geat leat oahpahallame dekodema viššalat lohkat buot man badjelii bohtet. Dalle lea sidjiide hui hástalus geahččalit lohkat maiddái ovttaskas sániid maid oidnet skuvlalanjas.

				Sátnelihpuid darvvihit diŋggaide skuvllas

				Vai oahppit darvehit sániid čállinhámi, de 

				sáhttá darvvihit skuvlalanja diŋggaide sát-nelihpuid. Oahpaheaddji ráhkada báberlih-puid main leat sánit dego mat láse, beavdi, uksa, hildu, ivdnebliánttat jna. Sánit berrejit čállojuvvot nu stuora bustávaiguin ahte oidno-jit guhkkin. Dasto sáhttet oahppit (oahpa-headdji vehkiin jus dárbbašit) dáid darvvihit rievttes sadjái dahje diŋgii skuvlalanjas. Áinnas galggašii buot diŋggaid lanjas ja feaskáriin čálalaččat merket. Dát veahkeha ohppiid darvehit muitui movt sáni galgá čállit, ja veahkeha automatiseret lohkama go dávjá oidnet sáni čállojuvvon. Sátnelihput leat maid ávkin dalle go oahppit galget čállit sániid. Dalle dihtet gos sáhttá oaidnit sáni čállo-juvvon riekta.

				Ovdamearka: Sátnelihput maid heŋge skuvlalatnjii

				Sátnelihput berrejit leat unnimustá ná stuorrát:

				Dá leat ovdamearkkat guđelágán sániid berre čállit sátnelihpuide ja darvvihit rievttes sadjái. 

				Lea earenoamáš deaŧalaš ahte lihput leat čállojuvvon ortográfalaččat riekta.

				«Sátneseaidni»

				Dávjá go mánát leat bargame teavsttaiguin, sii bivdet oahpaheaddji muitalit movt duon dán sáni galgá čállit. Dan sadjái go čállit sáni távvalii, mas sihkkasa eret, sáhttá oahpahead-dji čálistit sáni lihppui maid darveha vuogas seaidnái dahje uksii. Sáni báldii sáhttá maid 

				sárgulit gova vai diehtá mii lea sániid. Ođđa fáttáid barggadettiin sáhttá oahpaheaddji heŋget fáddái gullevaš sániid maid seaidnái. Seamma sáhttá bargat sániiguin mat leat álg-gus leamaš apmasat ohppiide. Dainnalágiin čoggo áiggi vuollái «sátneseaidni» dahje juogalágán sátneregisttar mas mánát sáhttet 

				geahččat movt iešguđetlágán sániid galgá čállit. Jus oaidná dárbbu sirret masa guđet ge sánit geavahuvvojit, de sáhttá juogo čállit iešguđet ivdnebáhpiriidda dahje čálaivnniin. Sániid ii dárbbaš váldit eret ovdal go skuvla-jahki nohká, vai oahppit besset daid oaidnit ja logadit dađistaga go álget oahpahallat lohkat.

				Sátneseainni sáhttá oahpahusas atnit diđo-laččat dainnalágiin ahte oahppit ožžot bargun hárjehallat čállit dihto sániid. Álggos oahppit besset geahččat seainnis movt galget čállit. Dađistaga galget oahppit maiddái máhttit bajil čállit sániid. Oahppit eai dárbbaš seamma sáni máhttit oktanaga čállit riekta, muhto sáhttet juogo ieža dahje ovttas oahpaheddjiin válljet sániid maid hárjehallet. Go oahppit leat bar-game bustávvagirjjiin, de sáhttá oahpahead-dji ávžžuhit ohppiid čállit sániid girjáseaset. Maiddái dáid sániid sáhtášii oahpaheaddji dalle čállit lihpuide ja heŋget seaidnái. Nu sáhttá oahpaheaddji differensieret maid guh-tege oahppi galgá bargat. Oahppit geat galget oahpahallat eambbo čállit sáhttet de ieža čállit sániid iežaset leahtuin ja dárbbu mielde.

				Variašuvdna: Sátnegirji 

				Oahppit sáhttet maid ráhkadit sátnegirjji sániin maid leat oahppan čállit. Oahppit sáhttet earret eará ráhkadit dihtorii govaid ja čállit sáni bál-dii. Govaid sáhttet ieža sárgut ja dasto skánnet dihtorii dahje ieža govvet ja bidjat dihtorii. Dalle besset maid hárjehallat digitála reaidduid geavahit. Árvideames šaddá oahpaheaddji ieš dahkat váldobarggu, muhto oahppit ohppet maiddái go oidnet bargojuvvome ja soitet nuppes ieža máhttit. Oahppit sáhttet maid 

				ohcat gárvves govaid interneahtas. Dalle berre oahpaheaddji neavvut mánáid merket gos sii leat váldán govaid. Seamma oktavuođas lea lunddolaš veahá ságastallat vuoigŋaduodjelága birra ohppiid eavttuid vuođul.

				Girječoakkáldat skuvlalanjas

				Skuvlalanjas berre leat girječoakkáldat, mas leat valjit govvagirjjit ja eará girjjit. Daid fertejit oahppit beassat geahčadit go leat stoahkame dahje astet. Dás berre oah-paheaddji gozihit ahte leat sámegielgirjjit eanas. Girjjit berrejit leat sihke iešguđet šáŋger čáppagirjjálašvuohta ja iešguđetlágán fágagirjjálašvuohta. Girjjit galget leat iešguđetlágánat váddodaga dáfus, galget leat sihke girjjit maid lea álki lohkat ja girjjit maid lea váttis lohkat. 

				Oahpaheaddji lohká jitnosit ohppiide

				Oahppoplána mihttomeriin leat máŋga beali mat gáibidit ahte oahppit hárjánit guldalit máŋggalágán ja iešguđetlágán teavsttaid. Go oahppit guldalit teavsttaid veahkeha dát olahit sihke dan vihtta vuođđogálgga maid galgá juohke fágas ovdánahttit, ja maiddái sámegielfága váldoosiid. Guldalettiin teavst-taid hárjána mánná guldalit go oahpaheaddji lohká, ja muitit sisdoalu. Oahppi oažžu maid ollu iešguđetlágán giellavásáhusaid maid beassá atnit ávkin bajit luohkáin. Earret eará gullet oahppit ođđa sániid ja dadjanvugiid. Dáid beassá oahppi fas ieš geavahit go čállá teavsttaid.

				Go oahppit leat boradeame, de sáhttá leat vuo-gas áigi lohkat juogo girjji dahje muitalusa. Girjjis sáhttá leat dan mađe ollu teaksta ahte mánát dábálaččat eai dan nákce iešheanalis lohkat. Teavsttat sáhttet leat sihke árbevirolaš muitalusat, girjeteavsttat dahje vaikko fága-teavsttat. Dárbbu mielde sáhttá oahpaheaddji bargat eambbo teavsttain maŋŋel, muhto lea maid deaŧalaš muhtumin beassat dušše gulda-lit almmá analyserekeahttá. Munno vásáhus lea ahte go oahpaheaddji lea lohkan muhtin girjji, de oahppit eambbo beroštišgohtet geahčadit juste dan girjji. Dan dihte oččošii oahpaheaddji válljet lohkat girjjiid mat eai nu geasut ohppiid álgoálggus.

				Sárgungirji juohkehažžii

				Go oahppit álget skuvlii leat mánáin iešguđet vásáhusat čállimiin ja sárgumiin. Buohkain ii soaitte nu buorre hárjáneapmi bliánttaid gieđahallat go eai leat nu ollu tevdnen ja čállán. Ovdáneami dáfus leat oahppit iešguđet dásis maiddái fiinnamotorihka hárrái. Gieđa ja čalmmi koordineren lea deaŧalaš sihke čállimis ja eará fiinnamotoralaš bargguin. Govaid sárgun lea vuogas vuohki ovddidit giehtamotorihka. Dávjá mánát liikojit sárgut iežaset miela mielde, ja berrejit dávjá oažžut sihke friddja bargguid ja válljejuvvon sárgun-bargguid. Heajos giehtamotorihkka sáhttá dagahit ahte go oahppi galgá oahpahallat čállit bustávaid, de bidjá eambbo návccaid háb-met bustáva go čállit sániid riekta. Maiddái teavsttaid kvalitehta ja guhkkodat sáhttá gillát heajos motorihka geažil.

				Čállingirji juohkehažžii

				Juo álggu rájes berre oahpaheaddji addit buohkaide čállingirjji masa oahppit ožžot čállit goas ja maid ieža háliidit. Berre deattu-hit ahte dát lea čállingirji ii ge sárgungirji. Girjái ožžot čállit sihke albma bustávaid dahje runzenčállosa jus eai máhte vuos bustávaid čállit. Girjji sáhttet atnit sihke friddjastoahkamis ja organiserejuvvon oah-pahusas. Jus oahpaheaddji oaidná ahte muhtin ii báljo čále dán girjái, de berre oahpaheaddji movttiidahttit oahppi suohtas bargguid bokte čálašišgoahtit. Dainnalágiin soaitá mánná fuobmát ahte čállit maid lea somá. Lassin čállingirjái berrejit oahppit maid beassat čállit dihtoriin. Dainna lea álkit čállit guhkit teavsttaid, erenoamážit sidjiide geain ii leat nu buorre giehtamotorihkka 7.

				Smávvaskuvlaoahppit dárbbašit ollu stoahkat ja lihkadit, ja nu lea buorre vejolašvuohta hutkat stohkosiid main oahppit fertejit čállit. Stoagadettiin ii šatta nu duođalaš dilli ja oahppit dustet buorebut bargat bargguid maid eai nu bures vuos hálddaš. Bivnnuhis stohkosat leat dego mat stoahkat báŋkobargi, gávpeolmmoš, kunddar ja eará oahpes áššiid. Oahpaheaddji berre diđolaččat searvat stohko-sii ja stivret stohkosa nu ahte čállin ja lohkan šaddá lunddolaš oassi stohkosiin.

				
					7 Trageton, Arne (2003): Å skrive seg til lesing. IKT i små-skolen. Oslo: Universitetsforlaget

				Doahpagiid hárjehallan lea deaŧalaš

				Dutkamat čájehit ahte lohkanipmárdusa ovdá-nahttimii lea buorre doabaipmárdus deaŧalaš. Jus oahppit eai máhte doahpagiid bures, de sáhttá váikkuhit ahte eai fáhte ollislaččat sisdoalu das maid leat lohkame. Heajos doa-baipmárdus hehtte maiddái njálmmálaš gula-hallama ja oahppama. Dan dihte lea deaŧalaš ahte oahpaheaddji bargá diđolaččat ja máŋgga-láhkái ovdánahttit mánáid sátneriggodaga ja doabaipmárdusa. Dán oktavuođas lea maid mávssolaš bargat ovdánahttit ohppiid doaba-hierarkiija. 

				Govvakoarttat veahkkin

				Govvagoarttat sáhttet leat anolaččat máŋgga barggus. Dat sáhttet leat govvejuvvon govat dahje sárgojuvvon govat main bures boahtá ovdan mas lea sáhka. Leat earenoamážit buo-rit geavahit jus muhtin mánát dárbbašit bealle-konkrehtaid veahkkin ipmirdit sisdoalu dahje jus dárbbašit visuála doarjaga muitit áššiid. Earret eará leat hui anolaččat go lea bargame sániiguin maid galgá analyseret guhkit áiggi vai oahppit nagodit doalahit jurdagiid dihto sániide. Visuála doarjja sáhttá maid leat buorre go galgá máŋga sáni muitit, omd. go lea bargame goallossániiguin. Dalle sáhttet maid konkrehtat dahje beallekonkrehtat leat ávkin čájeheame movt sáni sisdoallu rievdá.

				Kaleanddar sámegillii

				Áigedoahpagat leat abstrákta doahpagat maid muhtin oahppit ádjánit guhká ipmirdit. Dan 

				dihte lea dáiguin vuogas bargat diđolaččat beaivválaččat. Ulbmilin lea ahte oahppit háld-dašit beaivválaš áigedoahpagiid ja maiddái dálkenamahusaid, go dát adnojit beaivválaččat buohkaid eallimis. Oassin skuvlabeaivvi álg-gaheamis sáhttá bargat ovdamearkka dihte kalendariin vai oahppit oahpásnuvvet min áigerehkenastimii. Oahpaheaddji berre ráhka-dit dáhpin juo vuosttaš luohkás ahte go oahp-pit bohtet iđđes skuvlii, de barget kalendariin. Oahpaheaddji jearrá ohppiin guhte beaivi, mánnu, dáhton ja jahki lea. Dán oktavuođas sáhttá oahpaheaddji jearrat sihke sámegillii, dárogillii, eŋgelasgillii, suomagillii dahje eará gielaide maid mánát hupmet. 

				Veahkkin dán bargui sáhttá ráhkadit kalean-dara masa oahppit vurrolaga heŋgot sihke rievttes beaivvi ja muhtumin mánu, ja dáhtona juohke beaivvi. Dákkár kaleanddar sáhtášii bures leat koarkatávval, sullii 30x40 cm stuoru masa darvvihat koarttaid rievnnuiguin. Dán girjji maŋágeahčen leat válmmas goart-tat maid sáhttá máŋget ja lamineret. Dábálaš ráiganmašiinnain ráhkada ráiggiid guđege gortii nu ahte heaŋgájit njuolga. Fuobmá ahte berret bidjat iešguđetlágán ivnniid beaivego-arttaide ja mánnogoarttaide. Go eai leat nu ollu válljenvejolašvuođat, de lea álkit oahppái gávdnat rievttes goarttaid. Iešguđetlágán ivn-nit čalmmustahttet ahte lea sáhka iešguđet doahpagiin. 

				Dađistaga go oahpaheaddji jearrá beaivvi, mánu, dáhtona jna, ja oahppit vástidit, de sáhttá oahpaheaddji čállit távvalii rievttes sániid, vai ohppiide lea álkit gávdnat rievttes goartta go galget heŋget daid. Čállima okta-vuođas sáhttá maid jearrat galle stávvala ja 

				bustáva leat sánis. Nu boahtá beaivválaš ruti-innaide bargat stávvaliiguin ja bustávaiguin. 

				Lassin áigedoahpagiidda galggašedje oahppit geahččat dálkki ja bidjat dasa rievttes gova. Dalle oahpahallet oahppit dálkkiid namahu-said ja doahpagiid mat gullet dálkái seammás. Dárbbu mielde sáhttá dasto lasihit ja unnidit bargguid, muhto geahččal doalahit seamma beaivválaš rutiinnaid vai mánáide lea oahpes ášši. 

				Logut 

				Rehkenastingálga gullá dan viđa vuođđogálgii mat galget ovdánit juohke fágas. Dan dihte lea lunddolaš ahte mii oahpahallat dáid diđolaččat maiddái sámegielas. Áinnas galggašii bidjat lohkolinjjá oidnosii skuvlalanjas. Dávjá láve-jit heŋget skuvlalatnjii plakáhtaid main leat logut ja mearri. Dáidda oččošii maid čállit logu bustávaiguin vai maiddái lohkosánit darvánit čalbmái. Dan oktavuođas lea vuo-gas ráhkadit «matematihkkačiega», masa maiddái eará doahpagat leat čállojuvvon ja definerejuvvon. Lunddolaš doahpagat livčče siffar, lohku, plussa ja eará doahpagat maid álgooahpahusas geavahit. Sáhttá maid ráhka-dit plakáhtaid main leat čállojuvvon sihke vuorrolohku ja čoahkkelohku. 

				Neavvut váhnemiid

				Muhtin logemat jagi dás ovdal jáhkke Norg-gas ahte ruovttus eai galgan váhnemat oahpa-hit mánáid lohkat ja čállit go sii mahká eai máhttán pedagogalaččat oahpahit. Dán oainnu 

				leat eanas oahpaheaddjit rievdadan, muhto dát gáddu sáhttá ain gávdnot váhnemiid gask-kas. Dan dihte galggašii juo vuosttaš váhnen-čoahkkimis váldit sierra áššin movt váhnemat sáhttet leat veahkehit mánáset oahppat lohkat ja čállit. Dán oktavuođas ferte deattuhit ahte váhnemiid veahkki lea mávssolaš mánáid gielalaš ovdáneamis.

				Váhnemat soitet leat eahpesihkkarat movt sii galget bargat. Sidjiide sáhttá juohkit dieđuid rávvagiid birra mat leat čállojuvvon Hoahkat ja stoahkat 8 girjjis s. 5. 

				Dán girjji loahpageahčen leat dát neavva-gat máŋgenoriginálan maid oahpaheaddji sáhttá juohkit váhnemiidda. Lassin oahpa-headdji čilge vuđoleappot ulbmila ja buktá ovdamearkkaid maid sáhttá bargat. Jus áiggut čállit reivviid ruoktot movt bargguid áiggut čađahit, de sáhtát dán maid veahá čilget.

				Čuoggát maid berre deattuhit

				Hupmat man deaŧalaš njálmmálaš giella-ovdánahttin lea ja manne.

				Hupmat movt váhnen sáhttá movttiidahttit mánás čálašit.

				Manne lea astoáiggelohkan nu buorre máná ovdáneapmái?

				Diehtohivvodat lassána go lohká.

				Sátneriggodat lassána, terminologiija veahkeha maid máná.

				Maiddái eará gielladáiddut ovdánit.

				Go mánná lohká dahje guldala lohkko-juvvon girjegiela, de ii šatta skuvlagiella váttis.

				
					8 Wirkola, Kirsten – Baal, Lisa 2003: Hoahkat ja stoahkat. Rávvagat mo sámegielain bargat 1. luohkás. Sámediggi

				Mánná oažžu ovdamearkkaid movt sáhttá dadjat dahje čállit.

				Mánná oahppá šáŋŋeriid iešvuođaid ja hárjána ipmirdit iešguđet šáŋŋeriid teavst-taid.

				Movt váhnemat sáhttet veahkehit mánáset skuvlabargguiguin

				Dát neavvagat leat máŋgenoriginálan maŋŋelis dán girjjis. Juoge váhnemiidda dárbbu mielde.

				Daja bustáva jietnadaga, ale ge bustáva nama. 

				Go oahppit galget oahppat lohkat, de ferte automatiseret bustávvahámi ja dasa gullevaš jietnadaga. De lea buoret ahte dadjá dušše «mmm» ii ge /eamm/. Dávjá dáhpáhuvvá ahte mánát vigget lohkat DOLLA /deolla/, dahje čállit EALLU /lu/.

				Hárjehala lohkanleavssu mánáin ovttas. 

				Árvvoštala dan mielde movt dovddat mánát ahte galggašit go álggos lohkat teavstta jitno-sit mánnái. Jus ii oro dárbu, de loga lohkan-bihtá ovttas mánáin vuosttaš geardde. Dalle lohkabeahtti fárrolagaid teavstta. Loga nu movt lea riekta lohkat, ii dárbbaš divodit máná. Sáhtát suorpmain vel čájehit gokko leat lohkame. Jus mánná dárbbaša eambbo gerddiid veahki lohkat teavstta, de veahket su lohkat. Dađistaga hástalat máná akto lohkat, muhto veahket jus leat váttes sánit. Dalle lohkabeahtti oktanaga sáni. Movttiidahte máná geahččalit ipmirdit maid lohká.

				Siđa lohkat bihtá máŋgga geardde, vaikko 5 geardde. 

				Dahje vel eambbo dassážii go mánná lohká sániid njuovžilit. Mánná dakko bokte hárjána muitit bustávvahámiid ja daidda gullevaš jie-tnadagaid. Lassin darvána guđege sáni sátne-govva čalbmái. Go máŋgii lea lohkan sáni, de ii dárbbaš šat stávet jienas jitnii, muhto dovdagoahtá bajil olles sániid.

					Go oahppi dovdá ollu sátnehámiid ja bustávvačoahkážiid bajil, de buorebut automatisere lohkama. Go lohket máŋgii seamma sániid, de ohppet dovdat stávvaliid ja sániid oktan ovttadahkan.

				Lohkanoahpahusa mihttomearri lea ahte oahppi galgá máhttit lohkat njuovžilit ja ortográfalaččat. Dalle oaidná mánná «bajil» mii lea čállojuvvon, dahje jus lea amas sátni de nagoda jođánit stávet sáni. Nu lohket eanas rávisolbmot. Mađi johtileappot oahppi máhttá lohkat, dađi buorebut nagoda ipmirdit maid lohká. De nagoda sirdit fokusa lohkama teknihkalaš bealis sisdoalloipmárdussii.

				Lohkangoarta

				Oahppi ferte ieš oahppat doallat rehketdoalu das galle geardde lea lohkan. Revisora (son gii veahkeha máná) dušše duođašta ahte nie lea go vuolláičállá.

				Oahpat lohkat riekta

				Geahča bearrái ahte oahppi lohká jietnadagaid oktii. Ale boatkko jiena, jietna galgá čađat gullot, veardit hupmamiin. Loga mun ii ge /m u n/.

				Oahpat lohkat jitnosit ovttatmanos

				Mánná ii galgga iežas siste hárjehallat álggos. Sivva dasa lea ahte dus de lea vejolašvuohta veahkehit máná nu ahte eai darván boasttu lohkanvuogit. Siđa máná lohkat olles sáni oktanaga. Jus darvána bustáva duohkái, de lea buoret ahte logat sáni veahkkin dan sadjái go ahte mánná álgá ođđasit olles sániin.

				Ale divtte máná lohkat seamma sáni guovtte geardde dahje bisánit gasku sáni

				Mánná galgá čađat lohkat ovddosguvlui. Ale divtte máná lohkat seamma sáni guovtte geardde. Ale divtte máná bisánit sáni gasku. Loga baicca jitnosit veahkkin mánnái sáni loahpa. Dalle mánná oažžu buorebut oaivila sánis dahje cealkagis, ja lea buoret vuođđu nuppes lohkat. Mánná oažžu baicca ovdame-arkka movt galgá lohkat, go leat sutnje amas bustávvačoahkážat. Sáhtát baicca logahit olles cealkaga ođđasit. Go lohket máŋgii seamma sániid, de ohppet dovdat stávvaliid ja sániid oktan ovttadahkan.

				Siđa máná čállit bustávaid riekta

				Gehččet báhpiris movt bustávaid galgá čállit. Dáguhehket oahppái movt daid galgá čállit vai giehta hárjána čállit riekta. Giehta galgá automatiseret čállingeainnu. Go čállin lea automatiserejuvvon, de šaddá oahppi jođá-neabbo čállit. Dát lea buorre go álget eambbo čállit gieđain. Go mánná lea oahppan rievt-tes čállingeainnu, de oahppá buorebut oktii-čállima. Oktiičállimis lea eaktun ahte oahppi čállá bustávaid rievttes čállingeainnu mielde. Go álggu rájes juo máhttá čállit bustávaid riekta, de ii dárbbaš šat ođđasis oahpahal-lat čállit bustávaid go galget álgit oktiičállit bustávaid giehtačállagis.

				Hárjehala njálmmálaččat

				Deattut ahte sániid galgá dadjat riekta. Dát buorida lohkanipmárdusa, go de dovdá sániid maid lohká. Go mánná máhttá riekta hupmat, de buorida čállindáiddu ja riektačállima ja álkida njálmmálaš gulahallama earáiguin.

				Lasit mánát sátneriggodaga ja doabaip-márdusa

				Jearahala diđolaččat ságaid mánás nu ahte šaddá muitalit olles cealkagiiguin ja guhkit sátnevuoruin. Dát ovddida muitalandáiddu ja mánná dárbbaša maid oahppat muitalit mono-logahámis. Barggadettiin iešguđetlágán barg-guid, huma mánáinat maid leahppi bargame ja diđolaččat muital bargui gullevaš namahusaid ja vearbbaid.

				Manne ferte hárjehallat vaikko juo máhttá lohkat?

				Mađi eambbo oahppi hárjehallá lohkat, dađi buorebut automatisere lohkanproseassa. Mihttomearri lea ahte oahppit nagodit loh-kat eambbo go 100 sáni minuhtas go leat 10-jahkásaččat. Oahppit galget jitnosit nago-dit lohkat unnimusat nu jođánit go hupmet, ja maid máhttit varieret intonašuvnna dan mielde lohket go gažaldaga vai muitalusa.

					Sii geat juo máhttet lohkat, fertejit oažžut váddáset teavsttaid dahje alcceseaset heive-huvvon teavsttaid.

				Oahppi galgá bajil oahppat lohkat sániid

				Dutkan lea čájehan ahte mii buorebut muitit dan maid leat bajil oahppan. Jurddašehket mat iežadet gearduntabeallamáhtu. Vaikko oahpai-det dan mánnán, de ain máhttibehtet. Seamma lea dáhpáhuvvan go lehpet oahppan lohkat, dii lehpet lohkan daid seamma sániid dassážii 

				go lehpet bajil daid oahppan lohkat. Dan dihte dii dál nagodehpet nu jođánit lohkat. 

				Gielalaš diđolašvuohta

				Ohppiid lohkanráhkkaneapmái gullá maid giddet fuomášumi sániid hápmebeallái, ii ge dušše daid sisdoallobeallái. Jus mánná galgá oahppat lohkat ja čállit, de ferte oahppat jurddašit giela hápmebeali birra, go čállin-giella lea hábmejuvvon hupmangiela mielde. Gielalaš diđolašvuohta lea ahte oahppi lea diđolaš dasa ahte gielas ii leat dušše sisdoallo-bealli, muhto maiddái hápmebealli. Gielalaš diđolašvuođa sáhttá sirret viđa iešguđet vál-dooassái dan mielde maid deattuha: fonolo-giija, morfologiija, syntáksa, semantihkka ja gulahallan. Ferte goitge lohkat ahte dát bealit gullet oktii, go ii sáhte ollásit sirret dáid eret nuppiin beliin. 

				Go oahppi lea fonologalaččat diđolaš, de diehtá earret eará ahte sániin sáhttet leat riibmasánit, main lea sullasaš hápmi, muhto eai mearkkaš goitge seamma. Sii maid nagodit sirret minimála erohusaid ja analy-seret sániid jietnadagaide dahje stávvaliidda. Morfologalaččat diđolaš oahppit dihtet ahte morfologalaš erohusažat sáhttet rievdadit sániid ja cealkagiid sisdoalu. Oahppit geain lea syntávssalaš diđolašvuohta, dihtet ahte sátneortnet sáhttá rievdadit cealkaga sis-doalu. Dát mearkkaša maid ahte sii dihtet movt galgá hábmet cealkagiid vai earáide lea ipmirdahtti ja ovdanbuktet oaivila. Semánttalaš diđolašvuohta gullá maiddái čavgadit buot eará beliide, go sátneipmárdus ja cealkkaipmárdus lea deaŧalaš juohkelágán 

				gulahallamis. Oahppi geas lea buorre gulahallandiđolašvuohta máhttá vuhtiiváldit guldaleaddji go čilge áššiid. Seammás máhttá dulkot dan maid earát čilgejit.

				Dán kapihttalis muitalit eambbo iešguđet beliid birra ja movt sáhttá bargat dáid ovdá-nahttit.

				Fonologalaš diđolašvuohta

				Fonologalaš diđolašvuohta lea ahte oahppi diehtá ahte hupmangiella lea ráhkaduvvon iešguđetlágán jietnadatovttadagain, sihke ovttaskas jietnadagain stávvaliin ja sániin. Oahppi nagoda gullat fonema ja dovdat dáid. Son diehtá maid ahte dát lea oaivilguoddit oasit gielas. Oahppi dađistaga maid ipmirda movt bustávat ja jietnadagat gullet oktii, ahte guđege jietnadahkii lea čadnon sierra gra-fema/bustávvačoahkáš. Sámegielas ii sáhte morfologiija sirret eret fonologiijas go dát gullaba čavgadit nubbi nubbái.

				Lundberg ja Høien čálliba ná girjjisteaskka Dysleksi. Fra teori til praksis 9 (s. 50–51): Lea guovtteoaivilvuohta das movt fonemalaš diđo-lašvuohta váikkuha lohkanoahppama. Muhtin dutkit oaivvildit ahte fonemalaš sirrennákca lea dárbbašlaš oahppat fonologalaš lohkan-máhtu (Byrne ja Fielding-Barnsley 1993) Earát fas oaivvildit ahte fonemalaš diđolašvuohta lea lohkanoahppama boađus (Morais 1991). Soaitá duohtavuođa lagamusas go guorahallá 

				
					9 Høien, Torleiv – Lundberg, Ingvar 2003: Dysleksi. Fra teori til praksis. Revidert utgave. 2. utgave, 3. opplag. Oslo: Gyldendal Norsk Forlag AS 2000.

				fonemalaš diđolašvuođa ovdáneami ja lohkandáiddu oahppama interaktiivvalaš proseassan: fonemalaš diđolašvuohta doarju lohkanoahppama ja lohkanoahppan doarju fonemalaš diđolašvuođa. (Høien – Lundberg 2003: 50–51)

					Čállima oktavuođas ferte oahppi máhttit analyseret sáni iešguđet jietnadagaid, máht-tit sirret sáni iešguđet jietnadagaid. Maiddái fonema-grafema oktavuođa ferte de hálddašit. Čálidettiin ferte maid máhttit syntesa, nama-lassii ovttastahttit, geassit oktii, bustávaid ja daidda gullevaš jietnadagaid nu ahte sáhttá lohkat man guhkás lea čállán. Leat maid dut-kit 10 geat oaivvildit ahte lea buorre oahppat lohkat čállima bokte.

				Oppalaš neavvagat fonologalaš bargguide

				Áigodagaide bidjat oahpahusa sániid, stávvaliid ja jietnadagaid birra

				Mánáide láve álggos oalle váttis earuhit mii lea stávval, sátni ja jietnadat. Dainna sáhttet rahčat maiddái maŋit skuvlajagiin. Dan dihte lea buoremus ahte go bargá doahpagiiguin, de ii visot váldde oktanaga, muhto bargá dihto áiggi ovttain áššiin ovdal go nuppiin álgá. Berre stuorámus ovttadaga, sáni čilget álggos, go dát lea vuođđun go mii maŋŋel bargat stáv-valiiguin ja jietnadagaiguin. Oahppit berrejit oahppat vuos ovtta doahpaga ovdal go nuppiin bargagoahtá. Muđui lea hui bahá seaguhit sin. Erenoamážit sániid ja stávvaliid erohusa láve 

				álggos váttis ipmirdit. 

				Sáhttá bargat vuos sániiguin ovtta áigodaga ja ovdamearkka dihte juohkit daid stávvaliidda. Dán berre bargat nu vuđolaččat ahte buohkat leat ipmirdan mas lea sáhka ovdal joatká eará bargui. Ovdamearkka dihte go oahppit leat bargame gullat mat leat sánit, ja galle sáni leat cealkagiin, de ii berre seaguhit dasa galle stávvala dahje jietnadaga leat. Seammaládje go leat oahpahallame mat leat stávvalat, de ii berre dasa seammás seaguhit jietnadagaid dahje galle sáni leat cealkagis. Dađistaga go oahppit muitigohtet erohusa stávvalis, sániin ja cealkagiin, de sáhttá eanet ovttadagaiguin bargat oktanaga.

				Bustávaiguin álgit nu áigá go vejolaš

				Go mánát álget skuvlii, de leat sis dávjá čielga vuordámušat dasa maid skuvllas galgá oahp-pat. Dan dihte berre álgit bustávaiguin bargat nu áigá go vejolaš, nu jođánit go lea ožžon luohká beaivválaš rutiinnaid doaibmat. 

				Bustávvaoahpahusa prográmma

				Rutiinnat ja fásta bargovuogit leat hui deaŧa-laččat ohppiide. Go leat hárjánan dihto rutiin-naide, de dihtet ieža mat bargguid bohtet maŋŋel. Nu šaddet mánát oadjebasat skuv-labargguide ja vuogádahkii. Dalle nagodit buorebut oahppat. Dan dihte lea deaŧalaš ahte dihto barggut bargojuvvojit dihto ortnegis. Go lea dihto vuohki man mielde barget, de hárjánit oahppit iežaheanalis doaimmahit bargguid lohppii.

				Dan dihte evttohetne dá prográmma movt 

				
					10 Trageton, Arne (2003): Å skrive seg til lesing. IKT i små-skolen. Oslo: Universitetsforlaget

				sáhttá bargat bustávvaoahpahusain. Dan sáhttá atnit vuođđun oahpaheaddji iežas plánii. Barg-gut maid letne evttohan gokčet máŋga beali jietnadaga oahppamis, ja sáhttá lasihit dahje lonuhit bargguid dárbbu mielde.

				a. Golbma sáni távvalis. 

				Oahpaheaddji čállá golbma iešguđet sáni távvalii. Guđege sánis lea dat bustávva maid galget oahppat juogo sáni álggus, gasku dahje loahpas. Ferte válljet sániid main dušše dát bustávva čállojuvvo buot golmma sánis. Eará bustávat sáhttet eanemustá guovtti sánis čállojuvvo. Oahppit árvidit guđiin bustávain galget bargat. Ulbmil lea hárjánit ohcat dihto bustáva ja visuála sirrennávcca ovddidit.

				á. Čállit stuorabustáva távvalii.

				Oahppit bagadallet oahpaheaddji movt son galgá čállit bustáva távvalii. Oahppit ožžot geahččat seaidnealfabehtas dárbbu mielde dahje oahpaheaddji sáhttá čállit bustáva eará sadjái távvalis. Oahppit dárbbašit máhttit doahpagiid dego njulges sáhcu, vealu sáhcu, ceakkosáhcu, vinju sáhcu, beallejorbá, veallut, vitnjut, ceaggut, mohkki/geavli, gurut, olgeš, bajás, vulos.

				b. Čállit unnabustávaža távvalii.

				Seamma go stuorabustávain.

				c. Guldalit movt bustáva jietnadat ráhka-duvvo njálmmis.

				Barggadettiin dán lea ovdamunni jus oahpa-headdji sárgu bealle oaivvi távvalii, dahje jus lea gárvves govva das movt bustávva daddjo. Oahpaheaddji sáhttá roahkka sárgut gova dan botta go oahppit geahččaladdet movt jietna-daga dahket njuniin ja njálmmiin. Oahppit 

				dárbbašit máhttit doahpagiid: baksamat, njuovčča, guopmi, njunni, máttabánit, ovda-bánit. 

					Dasa lassin dárbbašit diehtit njálmmis dáid osiid: ovddageahčen njálmmis, gasku njálm-mis, maŋágeahčen njálmmis, badjin njálmmis, vuollin, bániid duohken.

				Oahppit sáhttet atnit speadjala veahkkin dán bargui, muhto sáhttet maid iskat suorpmaiguin movt sin ámadadju lea go ráhkadit dihto jiet-nadaga. Lea maid buorre go oahppit nagodit dovdat kinestehtalaččat movt jietnadagaid dadjá.

				Movt leat baksamat?

				Movt leat ollolat? Dahje man guhkkálaga leat bánit?

				Movt lea njuovčča?

				Gokko boahtá áibmu olggos? Njunis vai njálmmis?

				Movt boahtá áibmu olggos? Suođđá vai bosastat?

				Sáhttá go dadjat jietnadaga go doallá gieđa njuni ovddas? Njálmmi ovddas?

				č. Gávdnat sániid main lea jietnadat sáni álggus.

				Oahppit geahččalit gávdnat sániid main gullo jietnadat sáni álggus. Oahpaheaddji čállá dađistaga sániid flipover-árkii. Bargu ovdánahttá sátnemobiliserema, jietnadagaid diskriminerema ja viiddida sátneriggodaga. Oahpaheaddji berre erenoamážit ávžžuhit ohcat vearbbaid ja adjektiivvaid substanti-ivvaid lassin. Dalle oahppit maid buorebut muitigohtet ahte sánit eai leat dušše substan-tiivvat. Muhtin bustávain leat unnán sánit main bustávva lea sáni álggus, dalle berre 

				oahpaheaddji mearridit ahte sáhttá maid gáv-dnat sániid main lea dát bustávva sáni siste dahje loahpas.

				d. Hárjehallat ieža čállit stuorabustáva. 

				Dán oasi sáhttá maid ráhkadit stašuvdna-bargun. 

				Čállit bustáva áibmui suorpmain.

				Čállit bustáva suorpmain beavdái.

				Čállit távvalii svámppain.

				Čállit bustáva távvalii krihtain.

				Čállit bustáva sádduide.

				Čállit bustáva girjái bliánttain.

				đ. Hárjehallat ieža čállit unnabustávaža.

				Dán oasi sáhttá maid ráhkadit stašuvdna-bargun.

				Čállit bustáva áibmui suorpmain.

				Čállit bustáva suorpmain beavdái.

				Čállit távvalii svámppain.

				Čállit bustáva távvalii krihtain.

				Čállit bustáva sádduide.

				Čállit bustáva girjái bliánttain.

				e. Lohkat teavstta mii lea lohkangirjjis.

				Sáhttá go gova atnit veahkkin go galgá ipmir-dit sisdoalu?

				Oahpaheaddji lohká teavstta jitnosit ohppiide. 

				Oahpaheaddji ja oahppit lohket teavstta jit-nosit ovttas.

				Jus muhtin háliida, de sáhttá lohkat teavstta jitnosit buohkaide.

				f. Ohcat dihto sáni teavsttas

				Dađistaga go lea bargame, berre oahpaheaddji maid válljet muhtin sániid maid oahppit galget dovdat bajil. Oahppit galget hárjánit oaidnit sátnegovaid ja automáhtalaččat lohkat dihto 

				allafrekveanta sániid. Dáid sániid sáhttá válljet álggos: lea, lean, leat, letne, leahppi, leaba, lehpet, ja, go, maid, nu, de, mii, dii sii, moai, doai, soai, mun, don, son. 

				Dađistaga go ohppet bajil, vállje váddáset sániid.

				g. Bargat bustávvagirjjiin.

				Fonologalaš hárjehusat

				Riibmasánit

				Riibmasániin oaivvilduvvo dán oktavuođas sániid main leat loahpat ovttalágánat muhto álggut iešguđetlágánat, dain lea nappo loahppašuokŋa. Riibmasánit sáhttet leat maid minimála bárat main álgojietnadat dahje -jietnadagat leat iešguđetlágánat. Bargat riibmasániiguin lea veahkkin čalmmustahttime ohppiide ahte jietnadagat dat dahket sisdoalu ja ahte unna erohusaš riev-dada sáni sisdoalu. Eai dárbbaš álo leat albma sánit mat riibmejit. Seammás go lea suohtas stoahkat gielain, ovdána ipmárdus ahte gie-las lea maiddái hápmebealli. Riibmasániid sáhttá maid geavahit diđolaččat hoahkamiid ja divttaid dahkamis. Go oahpaheaddji lea čilgen mii riibmasátni lea, de sáhttá ovttas ohppiiguin ohcat dihto sániide riibmasániid.

				Oahpaheaddji: «Mas lea seamma šuokŋa go sánis bealgi? Sealgi vai čuvdi?»

					Jus oahppi vástida čuvdi, de son lea ain čadnon sisdollui, go doaivu ahte lea suorp-main sáhka. Jus vástida sealgi, de lea ipmirdan ahte lea sáhka sáni hámis. Dađistaga go oahp-pit fuobmájit mat riibmasánit leat, hutket ieža 

				lasi riibmasániid. Sánit eai dárbbaš leat albma sánit.

				Áhkku – gáhkku – sáhkku – ráhkku – smáhkku – jáhkku ...

				Áigi – láigi – dáigi – ráigi ... 

				Albmi – čalbmi – šalbmi – malbmi ... 

				Eambbo riibmasániid gávnnat earret eará: Hoahkat ja stoahkat 11 s. 25 – riibmasátnelistu «Giellastohkosat – lohkan ja čállinráhkka-neapmin» 12

				Minimála bárat muđui

				Minimála bárat leat sátnebárat main dušše okta fonema earuha dán guovtti sáni sisdoalu. Dát fonema sáhttá leat vuosttaš jietnadahkan, gasku sáni, dahje maŋemus jietnadahkan sánis. Minimála bárat main lea sáni álggus sirrejeaddji fonema sáhttet leat dego mat Sátnerebusa sánit. Eará erohusat sáhttet nugo allat – állat, bussá – Jussá jna.

				Jus lea sáni gasku, sáhttet lea nubbin foneman dego: galle – gálle, 

				dahje eará sajis: geađgi-geargi, bealli – beallji, oađđit – oarrit, 

				dahje loahpas: goaski – goaskin, fana – fanas.

				Dađistaga berre maiddái ohppiid dahkat diđo-lažžan daid minimála báraid main earuheaddji fonemat leat eará posišuvnnain go álggus. Bargui gullá hupmat movt lea hápmi rievdan ja movt sisdoallu lea rievdan. Ferte maiddái ohppiid dahkat diđolažžan ahte fonema dat rievdada sisdoalu. Lunddolaš lea maid dán oktavuođas bidjat ovdan ahte muhtin minimála bárat rievdadit seamma sáni sojahusa nu ahte cealkaga sisdoallu šaddá eará. Dán sáhttá eambbo čilget go lea morfologiijas sáhka.

				1. stoagus: Sátnerebus 1

				Buot mánáide ii soaitte nu álki fuobmát mak-kár jietnadaga galgá lasihit vai šaddá albma sátni. Vuosttaš oasis sáhttá sihtat ohppiid váldit eret vuosttaš jietnadaga sánis. Oahppit galget fuobmát guhten sátnin de šaddá ja maid mearkkaša. Bargui gullá ahte oahpaheaddji hupmá ohppiiguin sániid mearkkašumi birra sihke ovdal ja maŋŋel go lea váldán eret jiet-nadaga. Dán barggus gánnáha álgit daiguin sániiguin main leat álgojietnadagat maid sáhttá fanahit, dasto váddáset jietnadagaide.

				
					11 Wirkola, Kirsten – Baal, Lisa 2003: Hoahkat ja stoahkat. Rávvagat mo sámegielain bargat 1. luohkás. Sámediggi

					12 Eira, Karen Inga – Eira, Margrethe 2006: Giellastoh-kosat – Lohkan- ja čállinráhkkaneapmin. Sámediggi: www.oahpponeahtta.no 

					Čollet váldá eret Č

				

				
					Dollet váldá eret D

				

				
					Gollet váldá eret G

				

				
					Mollet váldá eret M

				

				
					Sollet váldá eret S

				

				
					Čalbmi váldá eret č

				

				
					Šalbmi váldá eret Š

				

				
					Gáhkku váldá eret G

				

				
					Ráhkku váldá eret R

				

				
					Sáhkku váldá eret S

				

				
					Salla váldá eret S

				

				
					Falli váldá eret F

				

				
					Nalli váldá eret N

				

				
					Dáigi váldá eret D

				

				
					Gáigi váldá eret G

				

				
					Láigi váldá eret L

				

				
					Ráigi váldá eret R

				

				
					Báidi váldá eret B

				

				
					Sáidi váldá eret S

				

				
					Sáiti váldá eret S

				

				
					Bastá váldá eret B

				

				
					Gastá váldá eret G

				

				
					Mastá váldá eret M

				

				
					Rastá váldá eret R

				

				
					Falit váldá eret F

				

				
					Fille váldá eret F

				

				
					Gille váldá eret G

				

				
					Mille váldá eret M

				

				
					Galbma váldá eret G

				

				
					Boađe! Váldá eret B

				

				Sániin lea mearrideaddji jietnadat maŋemusas. Goaskin váldá eret –n

					Gárdin váldá eret –n 

					Fanas váldá eret –s

			

		

		
			
				2. stoagus: Sátnerebus 2

				Go oahppit máhttet váldit eret vuosttaš bustáva sáhttá bargat nuppeládje ges, namalas-sii lasihit jietnadaga ovddabeallái sáni. Vuos 

				gávnnahit vuođđosáni mearkkašumi ja dasto galgat lasihit jietnadaga sáni álgui. Dasto gávnnahit maid ođđa sátni ges mearkkaša.

				Manne berre atnit stávvaliid álgooahpahusas?

				Sámegielas leat eanas sániin guokte dahje eanet stávvala. Sámegielas lea maid dásse-molsašupmi ja ollu rievddadeaddji gehčosat ja suorggádusat. Dát buktá hástalusaid nagodit beaktilit lohkat ja čállit giela. Go atná stávva-liid ja dađistaga maid eará bustávvačoahkážiid sierra ovttadahkan álgooahpahusas, de geah-peda sihke lohkama ja čállima. Go sániid juohká stávvaliidda, de šaddet unnit ovtta-dagat maiguin bargá earret eará go leat analy-sereme jietnadagaid sánis. Lea álkit vuos ana-lyseret ovdamearkka dihte golbma jietnadaga vuosttaš stávvalis go mahká vihtta jietnadaga olles sánis. Dalle sáhttá vuos vuosttaš stáv-valis analyseret jietnadagaid beroškeahttá mat bohtet maŋŋelis. Go lea gávnnahan vuosttaš stávvala jietnadagaid, sáhttá joatkit nuppiin beroškeahttá vuosttaš stávvalis, ja dađistaga goalmmát stávvaliin. Oahpaheaddji berre máŋgii čájehit movt dákkár bargguid bargá vai bargovuohki cieggá.

				Go olmmoš gullá gokko sánis lea stávval-juohku, de álkibut máhttá čállit sáni riekta. Erenoamážit dássemolsašumiid gullamis lea dát ávkkálaš. Ovdamearkan sáhttá leat ahte galgá go duppal vai eaŋkil konsonánta sánis mán-ná. Analyseredettiin vuosttaš stávvala gullá ahte vuosttaš stávvalis lea -n- loahpas. Go gullá ahte maiddái nuppi stávvala álggus lea -n-, de lea buoret máhttit čállit sáni riekta. Go oahppit bures máhttet stávvaljuohkima ja dan prinsihpaid, de šaddá maid riektačállin álkibun mánáide. Čuovvovaččat leat muhtin barggut maid sáhttá bargat stávvaliid hárrái.

				Speažžut ja lohkat stávvaliid sánis

				Vuosttaš ceahkki lea fuomášuhttit mánáid ahte sániin sáhttá speažžut ravkasa (ritmma). Dalle geahččalit speažžut sániid seammás go dadjat sániid jitnosit. Mii álgit mánáid namaid speažžut ja geahččalit oažžut sáni ravkasa. Buohkat spežžot gieđaid dajadettiin namaid dassážii go oidnet movt galgá speažžut sániid. Dasto álget speažžut eará sániid. Muhtin mánát sáhttet dáinna rahčat arvat maŋŋelii earáid, ja singuin berre dasto sierra bargat dáinna dassážii go ohppet.

				Nubbi ceahkki lea álgit lohkat galle stávvala leat sánis. Beana = 2. Sáhttá maid dearpat suorpmaid beavddi vuostá go dadjá sáni, omd. belggiid go vuosttaš stávvala dadjá, belggiid ja čuvddiid go nuppi, jna. de lea álkit doallat rehkegis galle stávvala sánis leat.

				Omd.

				Leat

				Galle

				Muitalus

				Muitaleaddji

				Go olmmoš čuorvu jitnosit sániid, de gullo stávvaljuohku sániin. Mii sáhttit ovttas dahkaluddat čuorvume sániid, dahje mannat olggos čuorvut sániid. Dasto guldalit movt de sánit juohkásit.

				Guldalit gokko sánis lea stávvaljuohku

				Dát bargu veahkeha maŋit áiggis ovdánahttit riektačállima vaikko álggos geavaha dušše njálmmálaš bargguin. Oahpaheaddji berre diđolaččat geahččalit oažžut oahppi gullat 

				mii stávvala vuosttaš ja maŋemus jietnadat lea. Seammaládje ferte bargat buot sáni stávvaliiguin. Dát lea fas ávkin go oahppit galgá čállit sániid, ahte máhttá sániid juohkit unnit ovttadagaide, ja analyseret ovttadagaid jietnadagaid. Dán bargui gullá maŋŋelis ahte fuomášuhttá oahppi ahte juohke stávvalis lea vokála/diftoŋga. Dalle lea ávkin ahte seaidne-bustávain merkejuvvojit konsonánttat ja voká-lat. De sáhttá oahpaheaddji čujuhit dasa ahte dál váilu «rukses bustávva» jus oahppi ii muitte dan dadjat dahje čállit. 

				Go oahppit álkit máhttet speažžut ja lohkat stávvaliid, de sáhttá maid hárjehallat guldalit movt galgá juohkit sániid, gokko sánis lea stávvaljuohku. Álggos lea buoremus válljet sániid main leat kontinuánttat vuosttaš stáv-vala loahpas vai sáhttá fanahit vuosttaš stáv-vala guhká.

					Go dán álgá hárjehallat, de sáhttá stoahkat ahte čuorvu sániid, ja de botke jiena juste go gearggai čurveme vuosttaš stávvala. Sáhttá stoahkat ahte jietna nogai juste go vuosttaš stávvala lei dadjan, ja dasto mahkáš ii boahtán jietna ovdal go lei nuppi stávvala čuorvu-goahtán.

				Eará vuohki lea oahpahallat dadjat ná: «mán-ná», vuosttaš stávvala dadjá jitnosit, nuppi stávvala savkala. Dasto geahččala savkalit vuosttaš stávvala ja nuppi dadjat jitnosit «mán-ná». Sáhttá dadjat vuosttaš stávvala ja bisánastit ovdal go dadjá nuppi stávvala. Go dán hálddaša, de sáhttá guldališgoahtit mii lea vuosttaš stávval. Guđiin jietnadagain álgá, mii lea dan vokála dahje diftoŋga ja mii lea maŋemus jietnadat. Nu bargá maiddái sáni eará stávvaliiguin. 

				Gullat stávvaljuogu soaitá muhtimiidda váttis. Dan dihte berre bargat diđolaččat ja dávjá stávvaljuohkimiin, ii dušše vuosttaš skuvlajagi, muhto maiddái bajit jahkecehkiin. Lea buoret bargat oanehaš juohke beaivvi go guhká oktii mánus. Sáhttá hárjehallat juohke-lágán dilálašvuođas, ovdamearkka dihte iđitbargguid oktavuođas.

				Maiddái berre deattuhit stávvaliid lohkama oassin das go oahpaha ortográfalaččat lohkat. Olbmo bargomuitu váikkuha ollu lohkamii. Bargomuitu muitá dušše oanehaš, dassážii go darvána guhkesáiggemuitui. Dát mearkkaša ahte jus ii oaččo oaivila oalle johtilit, de ii muitte maid lea lohkan. Bargomuitui čáhket gaskal golbma ja vihtta ovttadaga oktanaga. Jus dan ii nagot sirdit guhkesáiggemuitui, de láhppojit. Mađi stuorát ovttadagaid nagodat oktanaga lohkat, dađi buoret kapasitehta lea bargomuittus. Dan dihte berre oahpaheaddji nu áigá go vejolaš oččodit oahppi automatise-ret stávvaliid ja sániid lohkama. Lea deaŧalaš ahte oahppit juohke beaivvi hárjehallet lohkat teavsttaža, ja maiddái juoidá čállit juohke beaivvi. Oahppit berrejit nagodit lohkat dábálaš stávvaliid ja sániid bajil, nu ahte nagodit lohkat sániid vaikko dušše oanehaš oainnestit.

				Stávvaliid bidjat oktii sátnin 

				Barggus galget oahppit bidjat oktii stávvaliid sátnin vaikko gullo veahá gaska. Oahpaheaddji jearrá guđe sáni dál áigu dadjat. Dasto dadjá guokte stávvala nu ahte lea veaháš gaska (1/2 sek). Oahppi galgá árvidit mii sátni šaddá. Eará bargu sáhttá leat árvidit sáni. Oahpaheaddji 

				dadjá vuosttaš stávvala muhtin sánis. Oahppit galget árvádallat guđe sáni birra oahpahead-dji jurddaša. Oahppi gii fuobmá sáni, beassá jearrat earáin guđe sáni birra son áigu dadjat. Dasto lohká sáni vuosttaš stávvala. Go oahp-pit nagodit guovttestávvalsániid bidjat sátnin, de sáhttá atnigoahtit sániid mat leat guhkibut. Oahppi ferte de muitalit galle stávvala sánis leat ovdal go árvádallagohtet.

				Stávvaloaggun

				Dása adnojit assás báhpiris čuhppojuvvon guolit maidda leat čállojuvvon okta stáv-val guhtiige. Seamma stávval sáhttá čállojuvvot goabbat beallái guoli, nuppi bealde stuorabustávaiguin ja nuppi bealde unnabustávažiiguin. Dalle beassá oahppi válljet goappáid bustávaid áigu lohkat. Go guliid bidjá bálddalaga, de galgá sáhttit lohkat stávvaliid sátnin. Guliin galget leat čállojuvvon sihke álkis ja váttis stávvalat, muhto eanas berrejit leat álkis stávvalat. Álkis stávvalat dán oktavuođas leat stávvalat main leat dušše guokte jietnadaga, degomat MÁ, SA ja eará maid lea álki lohkat álggahallái. Váttis stávvalat sáhttet leat dego GEAĐG, ja eará dakkárat main leat máŋga bustáva. Ferte bearráigeahččat ahte leat sihke álgostávvalat ja loahppastávvalat nu ahte sáhttá guliid bidjat buohtalaga sátnin. Jus dáhttu earuhit álgostáv-valiid ja loahppastávvaliid, de sáhttá ráhkadit guliid guovtti ivnnis. Dalle berre muitit bidjat ivnni man álkit oaidná lohkat. Guolenjunis lea metálla báberdoalan. Oaggunstávrráid ráhkada rissis main leat magneahtat vuoggan. 

				Guolit leat «jávrris»/«mearas» ja oahppit 

				bivdet daid. Oahppit berrejit sáhttit oaidnit guliid maid áigot oaggut, vai eai «dohppet» guoli man lea beare váttis lohkat. Go guolli dohppe, de geassá oahppi dan gáddái. Dasto lohká mii lea čállojuvvon. Jus ii máhte lohkat, de veahkeha oahpaheaddji dahje muhtin gii máhttá lohkat. Oahpaheaddji sáhttá maid mearridit ahte jus oahppi ii máhte lohkat dan mii guollái lea čállojuvvon, de ferte bálkestit guoli fas merrii. De berre neavvut ohppiid ahte galget geahččalit oaggut dušše dakkár guliid maid máhttet lohkat.

				Go oahppi lea oggon guokte guoli, de galgá guhtege geahččalit bidjat guliid buohtalaga nu ahte šaddá sátni/sátnelágán. Dasto juogo akto dahje buohkat ovttas geahččalit lohkat sáni, ja mearridit lea go albma sátni. Sii sáhttet maid 

				geahččalit lonuhit guliid saji ja oaidnit šaddá go de sátni. Lohkanipmárdusa ovdánahttimii lea deaŧalaš ahte oahppi dovdá albma sániid ja non-sániid erohusa. Dákkár barggus berre oahpaheaddji diđolaččat čájehit movt lohkan-geaidnu lea, ja lea maid buorre vejolašvuohta konkretiseret movt bustávaid sirddašeapmi váikkuha sátneráhkadussii. Váddáset bargun sáhttá leat dađistaga ráhkadit golmmastáv-valsániid. Oahpaheaddji berre vuđolaččat árvvoštallat ohppiid lohkanmáhtu ovdal go dan álggaha. Soaitá dákkár bargu heivet bajit cehkiin.

				Stávvalgoarttat

				Stávvaloaggungoarttaid sáhttá ráhkadit nu ahte heivejit lohkangoartan, muhto sáhttá maid ráhkadit stávvalgoarttaid sierra. Koarttat leat sullii 3 x 5 cm ja guovtti ivnnis. Ivnnit berre-jit leat čuovgadat nu ahte oahppit geain leat oaidninváttut maid čuovggahit daid lohkat. Maiddái berre válljet ivnniid maid oahppit geat eai oainne ivnniid nagodit earuhit.

				Nuppiide koarttaide čállá álgostávvaliid. Stávvaliid čállá nu ahte stávvala maŋemus bustávva boahtá goartta olgešravdda lahka. De oaidná ahte ferte leat sáni álgu. Nuppiide koarttaide čállá fas loahppastávvaliid. Dain galgá stávvala vuosttaš bustávva lagamusas gurut ravdda. Ovddabeallái goartta čállá stávvala stuorabustávaiguin, duogábeallái fas unnabustávažiiguin. Dalle beassá oahppi válljet goappáid bustávaid lohká. Buotlágán stávvalat berrejit leat mielde, sihke oanehis guovttebustávat stávvalat ja máŋggabustávat stávvalat. 

				Ovddabealde:

				
					mán

				

				
					nu

				

				Duogábealde:

				
					mán

				

				
					nu

				

				Goarttaid sáhttá geavahit iešguđetládje. Oahppi hárjehallagoahtá vuos hárjehallat lohkat ovt-taskas goartta mas lea guovttebustávat stávval. Dalle vállje 2–5 goartta maid oahppi hárjehallá lohkat beaivválaččat dassážii go máhttá álkit lohkat. Dađi mielde bidjá guokte stávval-goartta maŋŋálagaid oktii sátnin ja lohká sáni. Álggos lea vuogas geavahit guokte dahje eanet stávvaliid mat šaddet albma sátnin. Dađistaga lonuha ođđa stávvaliin dan maid juo máhttá. Go lea máŋga stávvala oahppan lohkat, de sáhttá maid geahččalit bidjat oktii stávval-goarttaid iešguđetládje ja árvvoštallat lea go albma sátni vai ii.

				Earuhit albma sániid ja non-sániid

				Stávvalgoarttaiguin sáhttá ráhkadit sániid maid sáhttá lohkat. Go lea bidjan álgostáv-vala ja loahppastávvala oktii ja lohkan sáni, de galgá oahppi earuhit lea go albma sátni vai ii. Dainnalágiin hárjehallá ohcat oaivila sániin ja maiddái fuobmát lea go ipmirdan maid lohká. Barggus sáhttá maid válljet dihto álgostávvala ja ohcat dasa iešguđet loahppas-távvaliid ja geahččaladdat šaddet go sátnin. 

				Maiddái sáhttá nu bargat loahppastávvaliin, ohcat dasa vejolaš álgostávvaliid. 

				Jođánit lohkat stávvala

				Stávvalgoarttaiguin sáhttá maid hárjehal-lat lohkanleahtu. Dalle oahpaheaddji vállje stávvala maid diehtá oahppi lea ovdal hárje-hallan. Oahpaheaddji muitala oahppái ahte go son hui oanehaš čájehastá goartta, de galgá oahppi máhttit lohkat mii dasa lea čállojuvvon. Oahpaheaddji čájeha goartta ovtta sekundda, ja de fas čiehká. Vuosttaš gerddiid vállje goartta mas leat dušše moadde bustáva vai oahppi dovdá ahte son nákce barggu. Oahpaheaddji vállje oahppi eavttuid mielde maid son logaha. 

				Guhkes ja oanehis sánit

				Ovdal go bargagoahtá dovdat erohusa guhkes ja oanehis sániin, de fertejit oahppit dovdat erohusaid doahpagiin stávval ja sátni. Oahpa-headdji ferte diđoštit ipmirdit go mánát mii lea erohusaid. Dađistaga go oahppi ja oahpa-headdji ovttas barget bargguid, de ovdána maiddái mánáid ipmárdus das mii lea sátni ja mii lea stávval, muhto oahppit berrejit goit bures máhttit speažžut stávvaliid sániin. Jus mánát vástidit oahpaheaddji oaivila mielde vearrut, de ferte ge oahpaheaddji diđolaččat neavvut vai boasttuipmárdus ii ciekka. 

				Goabbá sátni lea guhkit? 

				Dađistaga go oahppit máhttet speažžut ja lohkat stávvaliid, de sáhttá álgit guorahallat 

				leat go sánit guhkit vai oanehaččat. Sáni guhkkodat hámi dáfus ja sáni mearkkašumi guhkkodat eai soaba álo oktii. Ovdamearkan sáhttá váldit sáni riššasággi. Dat lea oanehaš sisdoalu dáfus, muhto guhkki sátnehámi dáfus. Seammaládje lea toga-sátni oanehaš, muhto mearkkašumi dáfus guhkki. Mánát galget hárjánit meroštallat sániid guhkko-daga sáni hámi mielde, eai ge semantihka mielde. Dan sáhttá buoremusat guorahallat go buohtastahttá guokte sáni ain hávális. Buorre vuohki lea atnit govaid vai álkibut bissu muittus guđiid sániin lea sáhka.

				Dán barggus mii guorahallat lea go diŋga guhkki vai oanehaš duohtavuođas, dasto gávn-nahit lea go sátni guhkki vai oanehaš. Álggos go álgá dákkár bargguin, de ferte geahččalit válljet aivve sániid main dat guhkit sátni lea sisdoalu dáfus oaneheabbo go dat oanehit sátni, ovdamearkka dihte toga ja lastamáhtu. Lastamáhtu lea oanehaš albmailmmis, muhto sátni lea guhkki. Go jearrá ferte muitit jearrat nuppevuoro guhkit sáni álggos ja nuppevuoro oanehit sáni álggos vai ii leat nu álki árvádal-lat. Eará sánit maid sáhttá geahččalit:

				Mohtorsihkkel vai toga

				Juolgevuođđu vai sabet

				Lastamáhtu vai toga

				Vuoggastávrá vai beahci

				Jávri vai goaikkanas

				Lea buoremus álgit sániiguin main sáni guhkkodat ja diŋgga guhkkodat leat goabbat-lágánat, go de boahtá erohus sáni sisdoalus ja hámis buoremusat oidnosii. Álggos oažžu roahkka doalahit ahte stávval-lohku muitala guhkkodaga. De lea álkit speažžut manne 

				nubbi sátni lea guhkit. Easka go leat bures oahppan analyseret sániid jietnadagaid, de sáhttá álgit geahččaladdat sániiguin main leat ovttamađe stávvalat. Dakkár bargguin sáhttá roahkka vuordit guokte – golbma jagi.

				Váddáset barggut

				Nubbi bargu

				Go mánát orrot ipmirdeame mas lea sáhka, de sáhttá geahččaladdat leat go duođas ipmirdan vai leat go dušše árvádallan dihto strategiijaid mielde. Dalle sáhttet sánit sisdoalu dáfus leat ovtta guhkit/oanehaččat muhto sánit goabbat guhku.

				Vázzingeaidnu vai bálggis?

				Guollemuorra vai vispil?

				Várreluohkká vai várri?

				Dearvvašvuođaguovddáš vai hotealla?

				Goalmmát bargu

				Dasto geahččaladdat sániiguin mat leat ovtta guhku sihke guhkkodaga ja hámi dáfus.

				Goabbá lea guhkit sátni: 

				Heargeráidu vai biila?

				Busse vai guorbmebiila?

				Skuvla vai girkoseaidni?

				Láigenođđu vai árpu?

				Vearbbaiguin geahččaladdat

				Go lea bargan substantiivvaiguin, de sáhttá maid bargat seammaládje vearbbaiguin. 

				Vearbbaide ii leat seamma álki gávdnat govaid ja dalle ferte eambbo jurddadásis bargat. Lea maid deaŧalaš bargat vearbbaiguin vai mánát muitigohtet ahte vearbbat maid leat sánit.

				Vázzit vai njuikkodit?

				Muitalit vai hupmat/hállat?

				Geahččalit vai bargat?

				Velohallat vai čuožžut?

				Bargat jietnadagaiguin ja bustávaiguin

				Oahppat sirret jietnadagaid sániin lea deaŧalaš. Dás analyseret sániin jietnadagaid, mii lea čállinmáhtu vuođđun. Dát gáibida ahte oahpaheaddji láidesta ohppiid dassážii go sii ieža máhttigohtet bargat dánlágán bargguid. Dán bargui lea vuogas geavahit konkrehtaid dahje beallekonkrehtaid, dego mat govaid, go de doalaha muittus man sáni birra lea sáhka. Sánit sáhttet álggos leat substantiiv-vat ja vearbbat. Oahppit muitalit vuos mii lea diŋggaid/maid bargá.

				Bustávvagoarttat

				Bustávvagoarttaid sáhttá geavahit sihke stoah-kamis, ráhkkanahttimis ja lohkanoahpaheamis. 

				Goarttain lea okta bustáva guđesge. Dat ber-rejit leat sullii 5 x 8 cm – 6 x 9 cm stuoru unnimus ohppiide. Stuorát mánáide sáhttet leat unnibut. Sáhttá ráhkadit bustávvagoarttaid main leat dušše stuorabustávat dahje goarttaid main leat dušše unnabustávažat. Jus háliida, de sáhttá maid ráhkadit goarttaid main leat 

				stuorabustávat nuppebealde ja unnabustávažat nuppebealde. Berrejit leat logenáre goartta guđege bustávas, vai lea álkit ráhkadit sániid bustávaiguin dahje vai šaddá veahá ohcat goarttaid, omd. stašuvdnabarggus.

				Vuosttaš luohkás besset oahppit stoahkat bustávaiguin, muhto seammás álget maid hárjehallat ráhkadit sániid bustávaiguin. Dávjá geahččalit namaset vuos ráhkadit bustávaiguin. Dađistaga álget eará álkis sániid ráhkadit. Oahpaheaddji sáhttá maid veahkkin stávet dan sáni maid oahppi áigu ráhkadit, dassážii go lea bordán sáni. Dás berre áin-nas cuoigut bustáva go dadjá dan jietnadaga vai mánát hárjánit oaidnit lohkangeainnu ja grafema – fonema oktavuođa.

				Bustávvalotto

				Bustávvalottos leat speallandulbboš guđege oasseváldái. Dasto leat vel speallanpláhtaid ruvttuide gullevaš lottogoarttat. Lottogoarttaid bidjá beavddi nala govvabealli vulos ja sea-guha. Guhtege oasseváldi galgá vurrolaga váldit lottogoartta beavddis. Jus heive su speallanpláhttii, de bidjá dasa. Oasseváldit mearridit galgá go de addit nubbái vuoru, vai galgá go geassit goarttaid dassážii go rohtte goartta mii ii heive su pláhttii.

				Unnabustávažiid máŋgenoriginála ráhkada speallanpláhttan. Stuorabustávaid čuohppá luvvolaga ja atná lottogoartan. Lea buore-mus atnit stuorabustávaid lottogoarttaide, go unnabustávažiid eai mánát nu bures vuos dovdda. Dasto lea vel dat ahte unnabustávažat sáhttet seahkanit guhtet guoibmáseaset dan 

				mielde movt daid doallá. Jus omd. doallá u vulosoivviid, de šaddá n. Eará variánttat sáhttet leat ahte ráhkada aivve stuorabu-stávaiguin dahje aivve unnabustávažiiguin sihke lottopláhta ja lottogoarttaid. Sáhttá merkestit unnabustávažiid goarttain goal lea vuolágeahči bustávvagoarttas.

				Sáhttá ráhkadit goit golmma variašuvnnas:

				vuohki: Gávdnojit 3-4 (dahje gallis áigot oktanaga speallat) sierra bustávvapláhta main leat buot alfabehta bustávat. Okta ruktu lea de guorosin, jus dasa ii bija gova. Leat 29 bustávvagoartta + 1 guoros goarta guđege speallanpláhta nammii. Leat nappo 3-4 bustávvakoartta guđege bustávas vai juollu juohke bustávas buohkaide.

				vuohki: Juohká guđege alfabehtapláhta guovttelahkkái. Guđege speallanpláhtas leat dasto 15 ruvttu. Okta ruktu nuppi speallanpláhtas lea guoros jus dasa ii bija gova. Bustávvagoarttat leat dalle oktiibuot 30, oktan guoros goarttain. Dát ráhkaduv-vojit nuppi alfabehtas.

				vuohki: Juohká guđege alfabehtapláhta golmma sadjái, nu ahte guđege pláhtas leat logi ruvttu. Ovtta speallanpláhtas lea dasto guoros ruktu, jus dasa ii bija gova. Nuppi alfabehtas ráhkada lottogoarttaid nu ahte guhtege oažžu dievvat iežas pláhta.

				Bustávvamemory

				Goarttat berrejit buot leat ovttastuoru ja ii ábut bustávva báitit čađa. Vuogas sturrodat sáhttá leat sullii 5 x 5 cm ja stuorát. Goarttat leat bárragoarttat, nuppis lea stuorabustávva ja nuppis unnabustávaš. Dalle leat oktiibuot 29 stuorabustávva-goartta ja 29 unnabustávva-goartta. Muitinspealus seaguha goarttaid beavddi nala, duogábealli bajás. Son gean vuorru lea gaikkihit, gaikkiha guokte goartta. Dáid buohtastahttá leaba go bárralagaid, ahte leat go vástideaddji unna- ja stuorabustávva goarttain. Jus goarttat leat bárra, de oažžu oahppi daid iežas duohkái. Jus ii leat bárra, de bidjá oahppi goarttaid fas seamma sadjái gos gaikkihii. Oahppit mearridit galgá go seamma oahppi beassat gaikkihit goarttaid dassážii go ii šat oaččo báraid, vai lea go nuppi vuorru. Son gii gávdná eanas báraid vuoitá.

				Mu fatnasis leat dievva s-sánit

				Okta mearrida vuos bustáva mainna buot sánit galget álgit. Son dadjá: «Mu fatnasis leat dievva s-sánit». Dasto addá vuoru nubbái. Vurrolaga gávdnet oahppit sániid mat álget mearriduvvon bustávain. Son gii fuobmá maŋemussii sáni beassá nuppes mearridit jietnadaga mainna sánit galget álgit. Álggos álgit kontinuánttaiguin, go daid lea álkimus fanahit. Dasto joatkit eará bustávaiguin. Stohkosis sáhttá maid riibmasániid gávdnat: Mu fatnasis lea bákti. Oahppi vástida: Mu fatnasis lea gákti. Eai dárbbaš leat albma sánit maid oahppi evttoha.

				Sirret álgojietnadaga ja loahppajietnadaga sánis

				Oahpaheaddji muitala vuos sáni. Dás sáhttá maid atnit govvagoarttaid vai oahppi nagoda muitit sáni. Dasto jearrá oahpaheaddji guhte jietnadat lea sáni álggus. Muhtimiidda ferte muitalit movt dat lea go lea álggus. Dalle sáhttá čilget ahte dat lea dat vuosttaš jietna-dat maid don logat. Loahpas lea dat jietnadat maid maŋemus dajat. Jus oahppái lea váttis diehtit dán, de ferte oahpaheaddji čájehit movt gávdná sáni álgobustáva dahje loahp-pabustáva. De geahččala hui guhká fanahit daid jietnadagaid mat leat álggus/loahpas. 

				Sirret sániin jietnadagaid

				Ohppiiguin sáhttá go leat hárjehallan gullat vuosttaš bustáva ja maŋemus bustáva, hárje-hallat sirret buot jietnadagaid ovtta sánis. De sáhttá geahččalit álkimus sániid álggos. Mu, du, su, min, din, sin, mus, dus, sus, mun, don, son.

					Go dan máhttet, de sáhttá joatkit eará sániiguin. Dás berre garvit dakkár sániid go áddjá, ja eará sániid maid čállit earaládje go dadjat dassážii go álkit máhttet sirret jiet-nadagaid álkis sániin. Oahppit sáhttet maid hárjehallat lohkat galle jietnadaga sánis leat

				Jietnadagaid oktiigeassin – syntesa

				Syntehtalaš lohkanoahpahanvugiin lea jietna-dagaid oktiigeassin – syntesa – dieđusge guovddáš oassi barggus oahppat lohkat ja čállit. Oahppit geain leat lohkan- ja čállinváttut 

				dávjá bártidit fonologalaš vuogádagain 13. (Høien - Lundberg 2003: 118) Dán dihte berre hárjehallat geassit oktii jienaid sihke auditiivvalaččat ja visuálalaččat. Auditiivva-laččat oaivvilduvvo ahte oahppit gullet jietna-dagaid maid dasto gesset oktii sátnin. Das oahpaheaddji dadjá sierralagaid jietnadagaid mat šaddet sátnin. Álggos dadjá hui oanehis gaskkain (1/2 sek) ja sáhttá maid lasihit go galgá váddáseabbon dahkat barggu. Oahppi galgá nagodit oaivvis bidjat jietnadagaid oktii sátnin ja geardduhit dan. Oahppi galgá nappo máhttit gullat mii sániid šaddá go nubbi dadjá jietnadagaid sierralaga. Visuálalaččat mearkkaša fas ahte oahppit oidnet bustávaid maid galget geassit oktii sátnin. Goappaš beliid ferte hárjehallat.

				Muhtin mánáin lea heajos auditiivvalaš muitu, ja dan dieđusge berret hárjehallat vai nákcejit eanet jienaid dahje jietnadagaid muitit. Dása sáhttá atnit iešguđetlágán álgobargguid mat eai njuolgut gieđahala giellajietnadagaid, muhto sáhttet leat eará beaivválaš jienat. Ovdamearkka dihte gávdnojit jietnalot-tot maid sáhttá speallat vai auditiiva muitu buorrána. Sáhttá maid ráhkadit jietnaráidduid, seamma prinsihpa mielde go govvaráid-duid. Dalle bidjá golbma jiena maŋŋálagaid. Oahppit galget dasto muitit guhte jietna lea álggos, gasku ja loahpas. Dákkár bargu lea veahkkin hárjehit auditiivvalaččat geavahit doahpagiid álggos, gasku ja loahpas. Dán lea deaŧalaš máhttit go omd. galgá čállit sániid gulu mielde. Jus dalle ii leat sihkar guhte 

				jietnadat boahtá goas, de vádduda čállima ja sáhttá hehttet máná čállinovdáneami.

				Muhtin mánáide lea visuála doarjja deaŧalaš dasa ahte nagodit buorebut geassit oktii jiet-nadagaid go oidnet bustávaid. Dákkár barggut gullet dieđusge oassin stuorát bargui. Daid ferte bargat systemáhtalaččat ja guhkit áiggi vai oahppit hárjánit bargat dan ja vai ohppet. Easka go oahppi bures máhttá, de sáhttá álgit bargat váddáset bargguid. Bargguin sáhttá maid kombineret nu ahte geavaha máŋga dovdaga oktanaga. Go geavaha máŋga dov-daga oktanaga, de buorida oahppaneavttuid.

				Máhccunárka lohkanhárjehallama váste 

				Dá lea okta ovdamearka movt sáhttá bargat oktiigeassimiin. Dáinna bargguin leat oahppit oahpahallagoahtán geassit jietnadagaid stáv-valin ja dađistaga sátnin. Go ráhkada dák-kár bargguid, de berre vuhtiiváldit ohppiid bustávvamáhtu ja lohkanmáhtu, ja ráhkadit mánnái heivehuvvon lohkanárkka. Dasa ferte heivehit unna sánážiid main leat unnán bustávat guđege stávvalis. Dađistaga go ohp-pet eambbo bustávaid ja váddáset bustávva-kombinašuvnnaid, de ráhkadat bihtáid main leat dákkár kombinašuvnnat. Ráhkadettiin lohkangoarttaid ferte muitit doalahit rievttes stávvaljuohkima. Dánlágán bargui heive maid atnit fáddasániid dahje eará sániid maid oahp-pit galget oahpahallat lohkat.

				
					13 Høyen, Torleiv – Lundberg, Ingvar 2003: Dysleksi. Fra teori til praksis. Revidert utgave. Gyldendal Norsk Forlag AS. 2000, 2. utgave, 3. opplag 

				Máhco árkka stábat linjáid mielde. Go máhccu árkka diekko, de galget vilges ruvttut gokčat goappáge beale stávvaliid. Bustávat berrejit 

				leat nu lahka ohppiid giehtačállinbustávaid go vejolaš dassážii go bures dovdet bustávaid.

				Dákko lea bábir máhccojuvvon

				Lohkangoarttat

				Earalágán lohkangoarttat leat sullii 10 x 15 cm stuorrát ja daidda leat čállojuvvon stávvalat ja sánit mat leat ráhkaduvvon dihto bustávaid ovttastumiin. Lohkangoarttain sáhttá logahit oahppi goas orru heiveme. Seammalágán goartta sáhttá maid sáddet ruoktot vai beassá 

				hárjehallat ruovttus. Erenoamážit álggos go leat oahppit oahpahallame oktii bustávaid lea ávkkálaš go leat dušše moadde bustáva maid hárjehallá geassit oktii. Sánit ja stávvalat sáht-tet leat sihke albma sánit ja non-sánit. Dá lea okta ovdamearka movt ráhkada lohkangoartta:

				Sátnegoarttat

				Goalmmát lágán goarttaid ráhkada nu ahte nuppebeallái lea čállon olles sátni, nuppe-bealde fas lea govva. 

				Stašuvdnabarggut

				Stašuvdnabargan lea vuohki mas leat iešguđet bargobeavddit dahje bargostašuvnnat. Guđege beavddis leat iešguđetlágán barggut. Galget leat seamma mađe bargobeavddit go bargo-joavkkut. Oahppijoavku lea juhkkojuvvon unnit joavkkuide, guđege bargojoavkkus lea 3-4 oahppi. Juohke stašuvnnas lea okta bargu maid bargojoavkku oahppit galget bargat dihto áiggis. Go mearreáigi nohká, de oahppijoavku sirdá beavddi ja mannet eará beavdái bargat ođđa bargguid. Barggu čađahettiin berrejit buot joavkkut fitnan oktii guđege bargobeavddis. 

				Unnit joavkku lea álkit oažžut doaibmat ovttas. Álggos berre oahpaheaddji mearri-dit geaid bidjá seamma jovkui, dan mielde movt dovdá mánáid. Oahppit galget earret eará soabadit, nagodit iešheanalaččat bargat, ja máhttit bargat bargguid. Bargovuogis lea mearreáigi goas oahppit galget bargat guđege barggu. Dán sáhttá heivehit veahá bargguide, muhto heive gaskal 5–8 min. Jus leat viiddis barggut, de sáhttá maid guhkidit bargoáiggi, muhto ferte maid váldit vuhtii ahte dalle sáht-tet muhtimat massit beroštumi bargui. Dát sáhttá fas váikkuhit bargui maid galget maŋit beavddis bargat. 

				Ovtta bargoovttadagas berrejit buot joavkkut háhppehit fitnat buot stašuvnnain. Dan dihte ferte heivehit áiggi dasa maid. Áiggi sáhttá mihtidit dakkár diimmuin mii riŋge go dihto áigi lea vássán, ja maid buohkat gullet go riŋge. Ollu mobiltelefovnnain lea dákkár diibmu dán áigge. Buot joavkkuin lea seamma 

				mađe áigi čađat. Go áigi lea vássán, de lonuhit joavkkut beavddi šihttojuvvon vuogi mielde. Jus eai leat geargan, de fertejit goitge guođđit stašuvnna. Sáhttá maid válljet muhtin barg-guid man buot oahppit barget searválaga.

				Juohke stašuvdnii ii juolo oahpaheaddji, dan dihte ferte oahpaheaddji válljet bargguid maid oahppit álkit nagodit bargat iehčaneaset. Bargguid ulbmilat sáhttet heivet oktii, nu go oainnát bustávvabargguid evttohusas. Sáhttet maid leat iešguđet ulbmilat mat oktiibuot gokčet iešguđet beliid fágaplánain. Sáhttet maid leat ulbmilat mat gokčet iešguđet fágaid ulbmiliid. Oahpaheaddji ovdabargun lea hei-vehit bargguid, stašuvnnaid ja ulbmiliid dasa maid galget oahppat. Ovdal go oahppit álget bargat, de oahpaheaddji čilge bargguid dár-kilit. Oahpaheaddji sáhttá vuosttaš gerddiid dušše lágidit bargguid ja gohcit bearrái ahte mánát máhttet stašuvnnain bargat nu go gal-get. Dađistaga go oahppit máhttet iežaheanalis bargat, de sáhttá oahpaheaddji bargat ovtta stašuvnnas. 

				Ovdamunni stašuvdnabargguin lea ahte dár-kileappot sáhttá hárjehallat doaimmaid main oahppit dárbbašit dárkilis láidesteami. Heajut bealli lea dieđusge ahte ii leat nu álki vuol-git veahkkin joavkkuide mat iešguđet sivaid geažil eai doaimmat bargguset.

				Muhtin stašuvdnaevttohusat 

				Dá leat evttohusat manlágán stašuvnnaid sáhttá ráhkadit. Dárbbu mielde sáhttá ráhkadit eará bargguid maiddái eará fágaid lasihit.

				1. stašuvdna (oahpaheaddji haga)

				Bargat luovosbustávaiguin maid sáhttá liibmet árkii. Oahppit liibmejit bustávaid maŋŋálagaid stuora árkii. Oahppit geahč-čalit ieža hutkat sániid dahje gehččet lanjas leat go doppe sánit maid háliidit ráhkadit. Stašuvdnii sáhttá bidjat dušše ovtta stuora báhpira masa buohkat liib-mejit sániset, dahje guhtege joavku mii fitná stašuvnnas ráhkada iežas árkka. Dáid heŋge maŋŋel seaidnái.

				Ulbmil: geahččalit ráhkadit sániid, oahp-pat ahte bustávain lea dihto ortnet go čállit, liibmet vai sáhttit maŋŋel lohkat daid.

				2. stašuvdna (oahpaheaddji haga)

				Stašuvnnas leat sáddot gáris. Oahppit čállet sádduide mearriduvvon bustáva bliánttain dahje suorpmain, sáhttet maid loahpas čállit iežaset nama dasa.

				Ulbmil: oahppit galget hárjehallat bustáva čállingeainnu. 

				3. stašuvdna (Oahpaheddjiin ovttas)

				Oahpaheaddji jearahallá makkár lihkadan-sániid dahje dahkansániid (vearbbaid) fuobmájit, oahpaheaddji čállá flipoverii. Soaitá šaddat muittuhit mat dahkansánit leat: sánit mat muitalit maid olmmoš bargá, omd. viehkat, vázzit, čuoigat jna. 

				Ulbmil: Muittohallat ahte sániin lea ero-hus, mánáide láve váddáseabbo hutkat vearbbaid go substantiivvaid. Muittuhit ahte vearbbat leat maid sánit. Kategori-serennávcca ovddidit.

				4. stašuvdna (oahpaheaddji haga)

				Oahppit ráhkadit gihtás máŋga bustáva, sihke stuora ja unnabustávažiid. Sáhttet jus háhppehit ráhkadit juo-idá mas gullo bustávva álggus sáni. Ožžot maid ráhkadit sániid.

				Ulbmil: šaddat diđolažžan manlágán bus-távat leat, hápmi. Taktiila dovdaga ovd-didit.

				5. stašuvdna (oahpaheddjiin)

				Oahppit hárjehallet lohkat lohkangoart-taid jitnosit oahpaheaddjái ja earáide. Oahpaheaddji ferte váldit vuhtii ohppiid dási go logaha. Vállje áinnas sániid main leat dušše 2 dahje eanemustá 3 bustáva sidjiide geat eai vuos nu bures hálddaš lohkama. Logat álggos álgostávvalgoartta, dasto loahppastávvalgoartta. Bidjat oktii goarttaid sátnin, oahppit ovttas gávnnahit mii šaddá. Oahpaheaddji sáhttá dadjat stáv-valiid, ahte «dása lea čállojuvvonsa ja das há, mii son dat lea sániid?» Garvve sániid main leat váttes konsonántačoahkkaneamit sidjiide geat eai vuos máhte lohkat.

				Ulbmil: lohkanguovllu hárjehallat, synte-sehárjehallan. Geahččalit bidjat stávvaliid sátnin. 

				Eará stašuvnnat 

				Oahpaheaddjestašuvnnat

				Buot bealit main dárbbaša hárjehallat gielalaš diđolašvuođa birra, sáhttá bargat oahpaheaddji stašuvnnas.

				Bustávvagoarttat 

				Beavddis leat bustávvagoarttat, juogo stuorabustávat dahje unnabustávažat. Oahppit geahččalit gávdnat buot bustávva-goarttaid main lea dat bustávva mainna leat bargame. Jus ollejit gávdnat buot, de sáhttet geahččalit ráhkadit iežaset nama dahje eará sániid bustávaiguin. Ovdal go vulget beavddis seaguhit buot bustá-vaid.

				Stávvaloaggun 

				Oahppit oggot stávvaliid. Geahča stáv-valoagguma birra sierra kapihttalis.

				Čállinstašuvdna

				Čále bustáva čábbát čállingirjái dahje árk-kaide. Jus háliidit, de sáhttet maid čállit teavstta maŋis mii lea čállojuvvon girjái dahje seaidnái. Sii geat háliidit sáhttet dieđusge čállit iežaset oaivvi mielde.

				Speallanstašuvnnat mat ovddidit giela, rehke-nastima dahje muittu

				Riibmalotto, Jietnalotto, dahje eará lottot dahje spealut maid oahppit máhttet ieža spillet.

				Dihtorstašuvdna

				Oahppit galget čállit dihto bustáva ja sániid dihtoriin ja lonohallat fonttaid, čállit iešguđet sturrosaš bustávaid ja eará. Oahp-pit sáhttet maid sárgut sárgunprográmmain dahje báddet juoidá maid hupmet.

				Guldalanstašuvdna

				Oahppit guldalit jietnagirjji, seammás čuvvot suorpmain teavstta girjjis. Oahppit guldalit musihkka-CD ja geahččalit gullat 

				ja ipmirdit lávllateavstta dahje luohteda-jahusaid.

				Lohkančiehka

				Oahppit lohket dahje geahčadit iežaset miela mielde girjjiid. Stašuvnnas berrejit leat girjjit main lea sihke ollu ja unnán teaksta ja sihke álkkes ja váttes teaksta. Juohke oahppái galggašii leat girji mii sutnje heive.

				Sárgunbeavdi

				Oahppit galget sárgut dahje málet gova mii heive bustávvii. Govva sáhttá maid leat oktasaš govva masa juohkehaš galgá málet dahje sárgut juoidá. Go lea gárvvis, de heŋgejuvvo govva seaidnái.

				Bargogirjestašuvdna

				Oahppit barget bargogirjjiin dahje eren-oamážit ráhkaduvvon gihppagiin.

				Lea oahpaheaddji duohken hutkat eanet bargguid maid sáhttá heivehit ulbmiliidda ja bargovuohkái. Mii leat maid geahččalan bargovuogi matematihkkafágas, ja geahččalan ráhkadit bargguid hui praktihkalažžan main goitge adno teoriija ja abstraherenmáhttu. Dat doaibmá bures, muhto ferte álo muitit ráhkadit bargguid nu ahte buohkat nagodit bargat iežaset eavttuid mielde. Dalle ferte hutkat bargguid maid guhtege nagoda heivehit iežas máhttui ja dássái. Dássedifferensieren ja ovttaskas oahppái heivehuvvon barggut leat dás guovddážis.

				Morfologalaš diđolašvuohta

				Morfologalaš diđolašvuohta lea go oahppi diehtá ahte giella lea huksejuvvon iešguđet osiin, gehčosiin, dássemolsašumiin, suorggá-dusain mat ovdanbuktet oaivila. Oahppit dihtet maid ahte erohusažat sáni hámis buk-tet erohusa sáni mearkkašumis. Morfologiija ja syntáksa leat čadnon nubbi nubbái, ja nu sáhttá váttis dárkilit ráddjet ahte mii gullá goappáge beallái. Seammaládje lea morfolo-giija ja fonologiija čadnon nannosit nubbi nubbái.

				Morfologalaš diđolašvuohta lea deaŧalaš vai oahppá dekodet sániid johtilit ja dárkilit. Seammás lea deaŧalaš sisdoalloipmárdussii. Sámegielas leat dássemolsašumiin guovddáš rolla mearkkašumi hábmemis. Nu sáhttá sisdoallu ollásit rievdat ovtta fonema dihte. Ovdamearkan sáhttá atnit dáid cealkagiid:

				Sáhttá go láibi borrat?

				Sáhttá go láibbi borrat?

				Oahppi geas lea buorre fonologalaš ja morfo-logalaš máhttu ja diđolašvuohta, nagoda jođánit ipmirdit cealkaga mearkkašumi. Son oainnášii maid dasttánaga erohusa dán guovtti cealkagis. Dalle ii dárbbaš bidjat nu ollu návc-caid ipmirdit ovttaskas sániid maid lea lohkan ja sáhttá bidjat eambbo návccaid ipmirdit obbalaš sisdoalu. Go lea buorre morfologalaš diđolašvuohta, de lea maid álkit hábmet ja čállit čielga cealkagiid. 

				Morfologalaš hárjehusat

				Dá leat muhtin barggut maid sáhttá bargat. Lassin gávdná maid bargguid eará girjjiin. Muhtin barggut leat čilgejuvvon eará kapiht-talii, vaikko leat guovddážis maiddái mor-fologalaš diđolašvuođa ovddideamis. Okta dákkár bargu lea sániid máhttit juohkit stáv-valiidda.

				Goallossánit

				Goallossánit leat ráhkaduvvon guovtti dahje eanet sánis mat leat biddjon oktii oktan sátnin. Dalle rievdá maid dábálaččat mearkkašupmi. Goallossániin fuobmá álkit ahte sáni sisdoallu rievdá. Barggadettiin berre oahpaheaddji deattuhit hupmat sániid mearkkašumi birra seammás go bargá sátnehámiiguin.

				Fuobmát mat goallossánit leat

				Vuosttaš bargu lea ságastallat sáni birra, omd. sáni »stuollojuolgi» birra. Mii lea sáni sisdoallu? Dasto ságastallá guđiin sániin goal-lossátni lea dahkkon, namalassii stuollu + juolgi. Dasto lea lunddolaš hupmat manlágán mearkkašupmi sániin lea go leat luvvolaga, ja movt sáni sisdoallu rievdá go laktojit oktii. Dasto oahppit ieža geahčadit birrasa gávdnan dihte eanet goallossániid. Oahppit sáhttet maid gorutsániin gávdnat goallossániid vai gártet gorutosiid namahusaid oahpahallat. Juohke sáni birra ságastallet ja geahččalit oaidnit erohusa sániin. Lea dán oktavuođas lunddolaš guorahallat makkár váikkuhus goappáge sánis lea goallossáni mearkkašupmái.

				Suohttasa dihte sáhttá maid atnit sániid main sisdoallu rievdá sakka go laktá oktii.

				Oaivilguoddi ovttadagaid oktiigeassin

				Dát sulastahttá bargguid stávvaliiguin dainna-lágiin ahte oahppit galget ráhkadit ovtta sáni guovtti sánis. Dasa sáhttet maid govvagoarttat leat ávkin. Oahppit gesset guokte govvago-artta maid dasto geahččalit ráhkadit goallos-sátnin. Dasto ságastallat lea go albma sátni ja mii dan mearkkašupmi livččii.

				Mu čorpmat leat sánit... 

				Oahpaheaddji čájeha čorpmaiguin ja lohká olgeš čorpma birra: Dá lea sátni stuollu. Gurut čorpma birra fas lohká ahte lea juolgi. Lea deaŧalaš doallat čorpmaid nu ahte mánáid geahččanguovllus lea rievttes lohkangeai-dnu. Dasto oahpaheaddji bidjá čorpmaid oktii ja jearrá mii šaddá go bidjá dan guokte sáni oktii. Jus ii fuobmá oktage mánná, de lohká dán leame stuollojuolgin. Dajadettiin 

				sáni lađđasiid, lihkastahttá čorpma mii gullá goappáge sátnái.

				Oahpaheaddji čiehká olgeš gieđa sealggabeal-lái, ja jearrá: «Jus váldá eret sáni stuollu sánis stuollojuolgi, mii de báhcá?» Oahppit fertejit jurddašit makkár sátni dát lea. Dasto go oahppit lea fuobmán mii dat báhcá, bidjá olgeš čorpma «sadjái» ja čiehká ges «juolgi»-čorpma (gurut gieđa). «Jus váldá eret juolgi-sáni sánis stuollojuolgi, mii de báhcá?» 

					Go oahppit leat gávdnan rievttes sáni, de sáhttá ges jearrat: «Na mii dáhpáhuvvá jus diet sániguovttos lonuhit saji, mii de šaddá?» Seammás russe gieđaid nu ahte čorpmat lonu-hit saji. «Juolgestuollu»

					gáma 

				

				
					+ 

				

				
					njunni 

				

				
					= 

					Láseliidni 

				

				
					nállu 

				

				
					+ 

				

				
					goahti 

				

				
					= 

					Suorbmagoahti

					gáma 

					Heasttagáma

				

			

		

		
			[image: ]
		

	
		
			
				ÁNIN DÁNIN • Oahpaheaddji neavagirji 1. ceahkkái

			

		

		
			
				52

			

		

		
			
				Dasto hupmat mii dat juolgestuollu sáhtášii leat jus leažžá sátni. 

				Ovdamunni go atná čorpmaid lea ahte mánát besset veahá jurddašit, eai čatnas govaide, ja lea veahá hástalus jurddašit konkretiseren-ávdnasiid haga. Dábálaččat eai gávdno seamma ollu govat go sánit. Oahppit besset árvalit sániid maid galget geahččalit. Oahppit hástaluvvojit maid veahá jurddašit maiddái abstrákta. Geahččal guorahallat mii lea ero-hus jus bohtet sánit main lea mearkkašupmi goappaládje de bijaš sániid, dego omd. 

				Fanasmohtor, mohtorfanas 

				Mánáidskuvla - skuvlamánát

				Hutkat goallossániid mat álget seamma sániin

				Álggahettiin dán barggu berre oahpahead-dji válljet sáni mii heive bures vuosttaš lađasin goallossátnái. Dasto ráhkada ovtta goallossáni, omd. stoahkanhearva. Oahppit galget dasto fuobmát sániid mat álget sániin stoahkan-. Oahpaheaddji sáhttá vaikko čállit távvalii dahje flipoverii sániid dađistaga go oahppit daid hutket. Galle sáni nagodedje gávdnat? Lea maid vejolaš ráhkadit stohkosa stafeahttan, ahte juohke oahppi galgá vurrola-gaid fuobmát sáni. Sáhttá stohkosis geavahit spáppaža mainna addá vuoru nubbái. Go lea dusten spáppa, de galgá hutkat sáni. Eai buot sánit dárbbaš leat nu albma sánit, dalle hástaluvvojit maid jurddašit sáni sisdoalu.

				Ráhkadit sátneráidduid

				Dán bargui berrejit oahppit bures diehtit mii goallossátni lea ja movt daid sáhttá ráhkadit. Vuosttaš oahppi hutká goallossáni ja dadjá dan jitnosit. Nubbi oahppi sirre vuosttaš oahppi dadjan sáni maŋit lađđasa. Dán sáni son bidjá vuosttaš lađasin goallossátnái maid hutká. 

				Stuollojuolgi – juolgesuorbma – suorbma-fáhcca – fáhccabealgi – bealgegazza – gazza-loddi – lottebeassi – beassebihttá jna.

				Oahppit ráhkadit nu guhkes sátneráiddu go vejolaš. Álggos eai dárbbat sánit leat albma sánit ovdal go fuobmájit prinsihpa. Dán sáhttá maid ráhkadit sátnestafeahttan, ahte oahppit vurrolagaid galget hutkat sáni. Jus darvána ráidu, de sáhttá son gii fuobmái maŋemus sáni árvalit ođđa goallossáni mainna álgá. 

				Sátnedásis bargat morfologiijain

				Go mánát leat bargan goallossániiguin, de leat ožžon veahá čielgaset gova das movt sánit sojahuvvojit ja mii dat lea mii váikkuha mearkkašumi. Dasto bargat eambbo ovttaskas sániiguin ja movt dat rievddadit. Sámegiella rievdá nu ollu majoritehtagielain ahte das ferte bargat hui earaládje go omd. dárogie-lain. Dás čilgejuvvojit muhtin vuogit movt sáhttá bargat, lassin sáhttá ieš vel hutkat bargguid maid bargá. Morfologiijain ferte hui systemáhtalaččat bargat, erenoamážit jus ohppiin lea váilevaš máhttu sojaheamis ja/dahje suorggideamis.

			

		

	
		
			
				ÁNIN DÁNIN • Oahpaheaddji neavagirji 1. ceahkkái

			

		

		
			
				53

			

		

		
			
				Movt rievddadit sánit – sojaheapmi

				Substantiivvaid ovttaidlohku – máŋggaidlohku

				Mii lea mii čájeha ahte sánit leat ovttaidlogus ja máŋggaidlogus? Álggos sáhttá geahčadit substantiivvaid nominatiivahámiid. Eará kasusiid hámiid sáhttá váldit maŋŋel go leat oahppan lohkat ja čállit. Vuosttaš luohkás lea deaŧaleamos ahte oahppit fuobmájit ahte gávdnojit erohusat gielas mat váikkuhit mearkkašupmái. 

				Go galgá sirret ovttaidlogu ja máŋggaidlogu, de sáhttá atnit veahkkecealkagiid dego: 

				Dá lea okta …

				Dá leat ollu …

				Oahpaheaddji ferte atnit muittus ahte jos bidjá logu dahje eará hivvodatsániid, de sodjá sátni genitiiva hápmái. 

					Sáhttá álgit bárrastávvalsániiguin main ii leat dássemolsašupmi. Dalle sáhttá buohtas-tahttima dihte čállit távvalii sániid, ja oahppit besset geahččat mii lea ovttaládje ja mii lea erohus. 

				Ovdamearka: 

				bussá 

				bussát 

				Mánát fertejit fuobmát ahte –t lea máŋggaid-logu geažus. Dasto sáhttá geahčadit bárras-távvalsubstantiivvaid main lea dássemolsun. Das berre čujuhit ahte sáni siste maid rievdá juoga, berre maid deattuhit ahte eanas sániin rievdá sihke sáni siste ja loahpas. Go čállá 

				badjálagaid sániid, de lea álkit bustávas bustávvii geahčadit erohusaid.

				Ovdamearkkat:

				
					mánná

				

				
					mánnu

				

				
					mánát

				

				
					mánut

				

				Dasto geahčadit bárahisstávvalsubstantiiv-vaid. Dain oaidnit ahte maiddái stávvallohku sáhttá rievddadit.

				Ovdamearka:

				
					fanas

				

				
					beana

				

				
					fatnasat

				

				
					beatnagat

				

				Ártegis gažaldagat – kásusat mearridit 

				Dákkár gažaldagat leat hui suohttasat mánáid mielas ja sii movttáskit maid ieža hutkago-ahtit seammalágán gažaldagaid. Barggadettiin nanusmuvvá giellaipmárdus, sii ohppet ja nanusmahttet sániid sojahanminstariid. Dárbbu mielde hutká oahpaheaddji eambbo gažaldagaid. Dađistaga hutkagohtet oahppit ieža maid sullasaš gažaldagaid;

				Sáhttá go muohtačalbmi oaidnit?

				Sáhttá go muohtačalmmi oaidnit?

				Sáhttá go gámanjunni goarrut?

				Sáhttá go gámanjuni goarrut?

				Sáhttá go láibi borrat?

				Sáhttá go láibbi borrat?

				Mun attán Ánne skeaŋkka.

				Mun attán Ánnii skeaŋkka.

				Sáhttá go gáma vázzit?

				Sáhttá go gápmagiin vázzit?

				Sáhttá go heasta vuodjit?

				Sáhttá go heasttain vuodjit?

				Sáhttá go niesteseahkka guoddit?

				Sáhttá go niesteseahka guoddit?

				Sáhttá go hávga borrat? (Dájuhan-gažal-dat)

				Sáhttá go hávgga borrat?

				Oahpaheaddjái lea buorre vejolašvuohta muitalit rievttes sojahemiid go ovttas ohp-piiguin guorahallet cealkagiid mearkkašumiid ja erohusaid. Ferte hupmat mii dat lea sánis mii dagaha ahte sisdoallu rievdá. Dát lea álgooahpahallan dássemolsašumiid birra ja sojaheami birra. 

				Mii dáhpáhuvvá sániin go oaivil rievdá? Dán barggu ulbmil ii leat vuos ahte oahppit gal-get máhttit analyseret movt ortográfalaččat čállojit sánit láibi ja láibbi, muhto ahte sii ipmirdit ahte sáni guovddáža rievdan dagaha ahte sisdoallu rievdá. Mánáin geain lea nanu giella, lea dát instinktiivvalaš máhttu maid mii oahpaheaddjit fertet nannet. Mánát geain ii leat nanu sojahanminsttar, oidnet fas ahte sojahanminsttar ja sojahusat leat oaivilguoddit sámegielas. Sidjiide livččii mávssolaš oahpa-hit rievttes sojahanminstariid, dan dihte go dát veahkeha sin ipmirdit earáid ja iežaset buktit čielga cealkagiid.

				Rievttes vearbasojaheamit

				Dás ferte álggos ságastallat movt mii dadjat sániid go sojahit persovnna ja logu mielde. Buoremus lea jus oahpaheaddji álggos mearrida guđiin áiggiin bargá álggos ja bargá dainna. Soaitá lunddolaš álgit bargat preseanssain, muhto soaitá maid heivet álgit preterihtain. Muhtomin orrot mánát buorebut ipmirdeame go bargá preterihttaáiggiin ovdal, muhto dán ii sáhte movt ge duođaštit. Go vuosttaš áiggiin lea bargan vuđolaččat, de bar-gagoahtá nuppiin áiggiin ges ja bargá seamma málle mielde. Easka go leat vuđolaččat bargan guđiinge áiggiin, de sáhttá álgit seaguhit áig-giid. Sáhttá maid jearahišgoahtit ahte guđe áiggi birra lea sáhka.

				Oahpaheaddji sáhttá jearrat: Sáhttá go ná dadjat?

				«Son vuolgibehtet ruoktot.»

				«Mii boran láibbi.»

				«Don boahtiba rámbuvrris.»

				Dasto geahččala jearahallat cealkagiid main lea vearu kongruensa ja muhtimiid main lea rievttes kongruensa. Čuovvovaš jearaldat lea ahte oahppit galget čilget movt galgá dadjat vai šaddá riekta. Dađistaga go oahp-pit máhttet, de sáhttá maid seaguhit áiggi ja vearbahámiid.

				«Mii vulggiimet ihttin meahccái.»

				«Ihttin mii gehččet tv.»

				Movt dan galgá dadjat nu ahte šaddá riekta?

				Heŋget vearbasojahemiid seinniide

				Oahpaheaddji čállá persovnnalaš pronomeniid plakáhtaide mat leat sullii A5-sturrosaččat main čála deavdá plakáhta, okta pronomen guđege plakáhtas. Pronomen-plakáhtat gal-get buot leat ovtta ivnnis omd. fiskes. Dasto ráhkada vearbaplakáhtaid main lea oktahat vearba sojahuvvon buot loguide ja persovn-naide dihto vearbaáiggis. Dalle šaddet ovcci vearbasojahusa guđege vearbbas omd. 

				preseansahámis. Vearbaplakáhtat galget leat seamma ivnnis, ii ge galgga seamma ivdni go pronomenplakáhtain. Sáhttet leat omd. ruonát. Dáinnalágiin lea mánáide álkit oaidnit erohusa sániin (sátneluohká hárrái). Seammás lea dát álgočájeheapmi ja konkre-tiseren ahte lea sáhka iešguđet sátneluohkáin. Vearbaplakáhtaid heaŋgu dasto rievttes pro-nomena maŋábeallái. Dárbbu mielde lasiha vearbbaid dahje lonuha vearbbaid. 

					MOAI

				

				
					LETNE

					mii

				

				
					leat

					LEAHPPI

					LEHPET

					doai

				

				
					leahppi

				

				
					dii

				

				
					lehpet

				

				
					SON

					SOAI

					SII

				

				
					LEAT

				

				
					son

					soai

				

				
					leaba

				

				
					sii

				

				
					leat

				

			

		

		
			
				Ovdamearka movt sáhttá seaidnái heŋget pronomeniid sátnegovaid ja vearbbaid sátne-govaid. Duohtadilis ii berre jur ná lahkalaga heaŋgut sátnegoarttaid vai eai leat nu bahát seahkanit.

				Vearbalotto

				Ohppiide geat máhttet lohkat, sáhttá maiddái ráhkadit vearbalotto. Vuos ráhkada njeallje speallanpláhta masa čállojit pronomenat. (Dain sáhttá dieđusge maid govva mii čájeha 

				pronomena.) Speallanpláhtat leat iešguđet ivn-nis. Lottogoarttain leat njeallje vearbba soja-huvvon persovnna ja logu mielde. Guhtege vearba gullá ovtta speallanpláhttii nu ahte lottogoarttaid čálus dahje eará ivdnemearka goarttas čájeha guđe pláhttii gullá. (Guđege goarttas lea okta sátni.) Go merke dušše lot-togoarttaid iige maiddái speallanpláhtaid, de sáhttá atnit seamma speallanpláhtaid ja ráhka-dit dušše ođđa lottogoarttaid dárbbu mielde. Dárbbu mielde ráhkada goarttaid preseansa- dahje preterihttahámiide. 

				Oahppit spillejit dábálaš njuolggadusaid mielde.

				Illustrašuvdna:

				
					mun

				

				
					don

				

				
					son

				

				
					boran

				

				
					čállá

				

				
					mun

				

				
					don

				

				
					son

				

				
					moai

				

				
					doai

				

				
					soai

				

				
					moai

				

				
					doai

				

				
					soai

				

				
					mii

				

				
					dii

				

				
					sii

				

				
					mii

				

				
					dii

				

				
					sii

				

				Adjektiivvaid sojaheapmi

				Oahpaheaddji sáhttá vuos čilget dán muitalusa bokte:

				1. stállu lohká: Mus lea buorre biila. 

				2. stállu lohká: Ii, mus lea buoret biila go dus.

				3. stállu lohká: Ii, mus lea buoremus biila.

					Oahppit ožžot dasto rollastohkosiid, golm-mas ain hávális leat stálut. Guhtege joavku oažžu oahpaheaddjis dábálaš adjektiivva maid galget sojahit. Dárbbu mielde ožžot maid juogo konkrehtaid dahje beallekon-krehtaid maiguin stohket. Álggos ožžot veahá áiggi smiehtastit movt sii galget dadjat, dasto stohket eará mánáid gulu. Smiehttanáiggis sáhttá oahpaheaddji mui-talit movt galgá sojahit.

				Surggiideapmi

				Lea deaŧalaš juo vuosttaš jahkeceahki rájes álgit surggiidemiid birra hupmat. Dát ovd-dida ohppiid njálmmálaš ja čálalaš ovdan-buktinnávcca ja sisdoalloipmárdusa. Maiddái sátneriggodat lassána. Vaikko bargá surggiide-miin, ferte muitit bargat hui konkrehtalaččat ja garvit gielladieđalaš sániid. Bargu galgá suohtas iige balddihit ohppiid. 

				Sátnedetektiivvat

				Sátnedetektiivvat guorahallet sániid morfo-logalaš erohusaid ja gávnnahit mii lea earalágán go vuođđohámis ja movt erohus váikkuha mearkkašupmái. Dán sáhttá váldit vuos vuđolaččat oktii, ja dasto moadde hává-lis juohke beaivvi muhtin áigodaga. Juohke vearbba sáhttá sojahit persovnna, logu ja áiggi mielde vai šaddá variašuvdna ja vai oahppit gártet gullat buot sojahemiid. Dá leat muhtin gažaldagat maidda sátnedetektiivvat galget gávdnat vástádusa.

				Mii lea erohus dáin sániin?

				Mii dáhpáhuvvá sáni sisdoaluin go rievdá geažus?

				Mii lea mii dagaha ahte sániin rievdá sisdoallu? 

				Sáhttá go buot surggiidangehčosiid bidjat buot sániide?

				Goas geavahit dáid suorgásiid?

				Oahppit fertejit ieža vel fuobmát goas mii skuvllas ja ruovttus atnit dien gehčosa. 

					-goahtit

				

				
					boradit

				

				
					boradišgoahtit

				

				
					Mii álgit boradit – boradišgoahtit

				

				
					viehkat

				

				
					viehkagoahtit

				

				
					Mii álgit viehkat – viehkagoahtit

				

				
					vuolgit

				

				
					vuolgigoahtit

				

				
					Mii álgit vuolgit – vuolgigoahtit 

				

				
					čuollat

				

				
					čuollagoahtit

				

				
					Don álggát čuollat – čuollagoađát

				

				
					nuollat

				

				
					nuollagoahtit

				

				
					Don álggát nuollat gápmaga – don nuollagoađát gápmaga.

				

			

		

		
			
				Mii lea erohus sániin 

				arvit – arvváskit 

				Riedjat –riejáskit

				Buollit – buoláskit

				Eará geažus mas muitala erohusa das maid dahká ja das maid álgá dahkat lea geažus -át.

				Vázzit – vázzát

				Buollit – buollát 

				gullat – gullát

				vuodjit – vuoddját

				Eará gehčosat maid sáhttá suokkardallat leat:

				
					-hit 

				

				
					borrat 

				

				
					borahit

				

				
					Mun borahan du.

				

				
					viehkat

				

				
					viegahit

				

				
					Mun viegahan du.

				

				
					goarrut

				

				
					goaruhit

				

				
					Mun goaruhan du.

				

				
					-dit

				

				
					borrat

				

				
					boradit

				

				
					Mun boradan.

				

				
					viehkat

				

				
					viegadit

				

				
					Mun viegadan.

				

				
					suhkat

				

				
					sugadit

				

				
					Mii sugadit.

				

				
					-lit

				

				
					borrat

				

				
					borralit

				

				
					Mun borralan.

				

				
					viehkat

				

				
					viehkalit

				

				
					Mun viehkalan.

				

				
					Bargat

				

				
					bargalit

				

				
					Mun bargalan bihtáid.

					-stit

				

				
					čállit

				

				
					čálistit

				

				
					Mun čálistan reivve.

				

				
					juhkat

				

				
					jugistit

				

				
					Mun jugistan mielkki.

				

				
					sihkkut

				

				
					sihkastit

				

				
					Mun sihkastan beavddi.

				

				
					-šit

				

				
					vázzit

				

				
					váccašit

				

				
					Mun váccašan diimmus.

				

				
					buollit

				

				
					buolašit

				

				
					Dolla buolaša ommanis.

				

				
					muitit

				

				
					muittašit

				

				
					Áhkku muittaša doložiid.

				

			

		

		
			
				Substantiivvaid suorgásat

				Substantiivvain leat maid válljen deattuhit daid suorgásiid mat leat dábálaččat mánáid gielas.

				Mánná – mánáš

				Heasta – heasttaš

				Guolli – guoláš

				Mii lea dáin sániin erohus ja mii dat lea mii dahká erohusa?

				Syntávssalaš diđolašvuohta

				Syntávssalaš diđolašvuohta lea ahte oahppi diehtá movt sániid galgá bidjat maŋŋálagaid ipmirdahtti cealkkan ja dajaldahkan. Son diehtá ahte sánit fertejit leat dihtoládje maŋŋálagaid vai muitala rievttes oaivila. Oahppi diehtá maid ahte sániid sadji cealka-gis mearrida lea go muitalancealkka dahje gažaldat. Erenoamáš deaŧalaš lea go čálalaš dahje eará ovttaguvlui kommunikašuvnnain bargá. Oahppi fuobmá maid ahte muhtin sánit gáibidit eará sániid maŋŋái dahje ovdalii. Syntávssalaš máhtu dárbbaša go 

				galgá gulahallat earáiguin sihke čálalaččat ja njálmmálaččat. Syntávssa ja morfologiija ii sáhte álo nu čielgasit ráddjet ja dan dihte šaddá veahá bargat goappašat áššiiguin okta-naga. 

				Mánát fertejit ipmirdit movt cealkka lea huksejuvvon jus galget máhttit ráhkadit cealkagiid ja ipmirdit maid nubbi oaivvilda. Oahppit dávjá leat oalle čeahpit doalahit rievt-tes syntávssa humadettiin. Go galget čállit, de sáhttá šaddat nuo ja ná jus oahppit omd. eai nagot sirret gokko nubbi sátni nohká ja nubbi álgá. 

				Syntávssalaš hárjehusat

				Mii lea sátni?

				Dát meroštallan gullá maiddái eará fáttáid vuollái, ja sátni lea dávjá abstrákta doaba. Mánáide sáhttá leat váttis gávdnat gokko lea sátnejuohku cealkagis. Vai oahppit ožžot ollislaš ipmárdusa das mii sátni lea, de ferte oahpaheaddji iešguđetládje ja máŋggalágán ovdamearkkain konkretiseret mii sátni lea. Buoremusat heive dakkár barggu unnit joavk-kuin bargat.

				Vuosttaš bargu sáhttá leat oahppit hutket ceal-kagiid = unna muitalusažiid/dajaldagažiid.

					Jus dát lea ohppiide váttis, de sáhttá oahpa-headdji evttohit ahte: daja juoidá beatnaga birra. Oahppi ferte hutkat cealkaga maid dadjá. Ovttas gávnnahit oahppit ja oahpaheaddji mii lea vuosttaš sátni. Sáni čállá oahpaheaddji ovtta lihppui. Dađistaga go gávnnahit sániid, de čállojit sánit lihpuide, okta sátni guhtiige. Dasto sáhttá lohkat galle lihpu leat, das oaidná galle sáni leat. Sáhttá ráhkadit gilvvu galle sáni nagodit bidjat ovtta cealkagii. Sátnelihpuid sáhttá vurket maŋit bargguide.

				Cealkkastoagus – ráhkadit cealkagiid

				Oahppit hutket cealkaga. Oahpaheaddji ja oahppit gávnnahit cealkaga sániid. Juohke sáni čállá dasto oahpaheaddji sierra báhpirii. Dasto oažžu guhtege mánná ovtta báhpira. Mánát čuoččahit de buohtalagaid. Juohkehaš dadjá iežas sáni dan vuoru mielde mii lea lohkangeainnu mielde. Jus muhtin ii máhte lohkat, sáhttá oahpaheaddji veahkkin lohkat.

				Cealkka-ovdamearka: Mus lea beana ruovttus.

				Oahppit čuoččahit vuos nu ja dadjet movt cealkka lea. Eará mánát muitalit sáhttá go nie dadjat cealkaga ja lea go albma cealkka.

					Oahppit sirdet sajiid, ja lohket cealkaga earáide. Juohke háve go leat sirdán, de jerret sáhttá go nu dadjat. Go lea dákkár cealkka mas heivešii vaikko movt sirddašit sániid ja goitge oažžut sisdoalu, de sáhttá hupmat maid mearkkašumiid cealkka oažžu go sirddaša sániid.

				Beana mus lea ruovttus.

				Lea mus beana ruovttus.

				Ruovttus mus lea beana.

				Ságastallat ohppiiguin rievdá go mihkkege go rievdada sániid saji.

				Mus ruovttus lea beana.

				Mus beana lea ruovttus.

				Mus ruovttus beana lea.

				Beana ruovttus lea mus.

				Beana ruovttus mus lea.

				Oahpaheaddji sáhttá ráhkadit válmmas cealkagiid maiguin oahppit barget ja ságastal-let heive go nie dadjat. Álggos ráhkada álk-kes cealkagiid main eai leat oalgecealkagat dahje cealkkavástagat. Oahppit geat nákcejit ja beroštit sáhttet bargat maiddái váddáset cealkagiiguin. Ferte gal vuhtii váldit mánáid gielladási. Jus oaidná ahte muhtin mánáin leat dát návccat, de sáhttá singuin bargat sierra.

				Árvádus-stoagus

				Oahpaheaddji čájeha gorutgielain vuos ná: Mun boran heastta. Dalle áđđestallá cealkaga, ii galgga dadjat sániiguin maid dadjá. Oahppit fertejit ieža gávnnahit movt olles cealkka lea. 

					Oahppit galget árvidit maid oahpaheaddji dadjá. Ii daga maidege vaikko cealkka lea oalle ártet. Dasto mánát besset ieža hutkat maid sii čájehit. Oahppit sáhttet jienain áđđestallat ealli, muhto eai ábut dadjat ealli nama. Soaitá ahte oahpaheaddji ferte veahkkin hutkat cealkagiid maid lea álki dahkaluddat.

				Oktasaš muitalusain bargat

				Oahpaheaddji ja oahppit čállet oktasaš mui-talusa. Movt dán bargá sáhttá dárkileappot lohkat kapihttalis «Oktasaš muitalusa čállit». Maŋŋel go lea čállán muitalusa gárvvisin, bar-get oahppit muitalusa syntávssalaš beliiguin. Oahpaheaddji lohká muitalusa, čujuhettiin guđege sátnái. Das oahppit oidnet lohkan-guovllu, ja movt linjáid loahpas galgá dahkat. Dán sáhttá diđolaččat čájehit vai cieggá mui-tui. 

				Oahppit lohket galle sáni leat guđege ceal-kagis, dasto maid galle leat olles muitalusas. Dán sáhttá bargat sihke gulu ja oainnu bokte. Dasa dárbbaša diehtit movt čállagis oaidná mii lea sátni, sátnegaskkaid bokte. Dasto sáht-tet maid lohkat galle cealkaga leat muitalusas. De fertejit oaidnit movt cealkkagaskkat mer-kejuvvojit čuoggáin, gažaldatmearkkain dahje čuorvvasmearkkain. Sáhttet maid lohkat galle lea-sáni leat čállosis, dahje eará sáni maid dávjá oaidná teavsttain. Fonologalaš barg-gut livčče dego mat mearkut ja lohkat dihto bustávaid čállagis. Sáhttet maid gávnnahit galle stávvala guđege sánis leat ja hárjehal-lat juohkit sániid stávvaliidda bijadettiin sázu stávvaljuhkui.

				Gulahallandiđolašvuohta dahje kommunikatiiva diđolašvuohta

				Mii gulahallandiđolašvuohta lea

				Gulahallandiđolašvuohta dahje maiddái goh-čoduvvon kommunikatiiva diđolašvuohta lea ahte oahppi lea diđolaš movt olbmot gula-hallet gaskaneaset. Son ferte máhttit gul-dalit maid earát muitalit, ja dulkot dieđuid maid oažžu earáin. Son ferte maid máhttit árvvoštallat movt son galgá muitalit vai nubbi ipmirda maid son oaivvilda. «6-jahkásaččaide sáhttá leat váttis iežaset bidjat earáid perspek-tiivii ja ipmirdit dáhpáhusaid mat eai leat čadnon «dás»-ja dál dillái.» (Wirkola ja Baal 2003:6 14) 

				Lea deaŧalaš ovddidit oahppi gulahallandiđo-lašvuođa njálmmálaččat vai maiddái čálalaš gulahallan šaddá buorre. Earret eará lea čáje-huvvon ahte lea oktavuohta gaskal oahppi sisdoalloipmárdusa ja njálmmálaš gulahallan-hárjáneami. Danne berre bargat dan ala ahte ohppiin šaddá buorre njálmmálaš gulahallan vai maŋŋel šaddá buorre čálalaš gulahallan. Dá leat muhtin ulbmilat maid guvlui berre bargat ahte oahppi máhttá:

				Sisdoalu ja dáhpáhusaid čielgasit ja njuovžilit ovdanbuktit njálmmálaččat

				Ovddidit guldalandáiddu

				Ovddidit muitalandáiddu

				Sihke árbevirolaš ja girjemuitalusaid máhttit muitalit earáide

				
					14 Wirkola, Kirsten – Baal, Lisa 2003: Hoahkat ja stoahkat. Rávvagat mo sámegielain bargat 1. luohkás. Sámediggi

				Gulahallandiđolašvuođa dárbbaša oahppi beaivválaččat sihke formála ja eahpefor-mála diliin, ja iešguđetlágán njálmmálaš ja čálalaš oktavuođain. Dan dihte lea deaŧalaš diđolaččat hárjehallat gulahallandiđolašvuođa sihke njálmmálaččat ja čálalaččat miehtá skuvlavázzima. Mii diehtit ahte gulahallan dáhpáhuvvá máŋggaládje. Mis lea gulahallan «dál dás»- konteavsttas ja maid konteavsttahis gulahallan. Goappaš diliid ferte hálddašit. Gulahallannávccat bohtet leat dárbbašlaččabut ahte dárbbašlaččabut boahtteáiggi servodagas, gos dieđut juhkkojuvvojit máŋggalágán medi-aid bokte. Dan dihte biddjojit mánáide stuora gáibádusat das mii guoská gulahallamii. 

				Lea deaŧalaš ahte oahppit ohppet muitalit earáide njuovžilit ja ipmirdahttin earáide. Dát mearkkaša ahte sii máhttet nuppi olbmo perspektiivvas oaidnit ášši, ja muitalit nu dárkilit ahte nubbi ipmirda mas lea sáhka. Máhtu dárbbaša maiddái go galgá oahppat čállit ipmirdahtti teavsttaid earáide. Dalle ferte máhttit hábmet dievaslaš cealkagiid, main bohtet dárbbašlaš dieđut rievttes ortne-gis, ja main lohkki oažžu sisdoalu. Čálli ferte máhttit váldit vuhtii ahte vuostáiváldis ii leat seamma vejolašvuohta jearrat jus ii ipmir čállosa. Gulahallandiđolašvuođa dárbbaša maiddái go galgá lohkat ja ipmirdit earáid čállin teavsttaid. Čállosiin boahtá earáid pers-pektiiva ovdan, ja muitalus sáhttá áibbas eará áiggis dáhpáhuvvat. Don de dárbbašat dieđuid mat dahket muitalusa ollislažžan. 

				Oppalaš neavvagat - gulahallandiđolašvuohta

				Oahpaheaddji ferte geahččat veahá mii giela-laš muitalanhárjánemiid guđesge lea dalle go álget oahppit skuvlii. Vuosttaš áiggiid skuvla-jagis sáhttá iskkadit mánáid muitalandáiddu juogo ovttaskas ságastallamiin dahje unnit joavkkus. Dađi mielde ferte árvvoštallat njálmmálaš ovdanbuktingálgga ja heivehit bargguid guđege oahppái.

					Barggut berrejit leat suohttasat buot mánáide. Lea buoret bargat oanehaš ja dávjá go guhká ja hárve. Buoremus lea lágidit oah-pahusa stohkosiid bokte vai oahppanmokta bistá. Dat maid váikkuha ahte mánát geat leat hujut dahje ballet vearrut bargat, eai nu vikka beassadallat bargguin. Jus leat mánát geat eai hálddaš bargguid, de sáhttá baicca bargat seamma barggu máŋggaládje. Dainnalágiin ožžot máŋgga vuogi bokte geahččaladdat, muhto hárjehallet seamma dáidduid vaikko eai leat seamma barggut. Baicca berre ráhkadit moatti dási bargguid nu ahte hárjánan muita-leaddjit ožžot váddáset bargguid, ja sii geat eai leat nu hárjánan álkit bargguid. Jus mánná ádjána guhkit go earát oahppat, de berre suinna oahpahallat unna jovkkožis dahje juo sierra. 

					Gulahallandiđolašvuođa ovddidit berre álgit juo skuvlaálgima vuosttaš beivviid, ja bargat miehtá smávvaskuvlajagiid. Dađistaga oahpaheaddji bargá iešguđetlágán vuogi mielde ja ráhkada váddáset bargguid. Gulahallan-oassi ii guoskka dekoden-oahppa-mii njuolgut, muhto eambbo sisdoalloipmár-dussii. Dasto go oahppit álget čállit teavsttaid, de máhttet čállit nu ahte nubbi ipmirda mas lea sáhka. Dát lea vuođđun buotlágán teak-staráhkadeapmái.

				Muitalusstruktuvra 

				6–7-jahkásaš mánáin ii soaitte nu buorre hárjáneapmi guldalit ja muitalit muitalusaid. Neaktá ahte dán áiggi leat nu ollu earát geat gaskkustit dieđuid iešguđetlágán mediaid bokte ahte dološ muitalanárbevierru lea nohkagoahtán. Dan dihte berre bargat muita-lemiin.

				Mánát dárbbašit oahppat ahte muitalusas lea álgu, dáhpáhus ja loahppa. Muitalusa sáhttá veardidit guliin. Sáhttá sárgut guoli mas lea oaivi, dákteriggi ja beahcet. Dasto čilge mánáide ahte oaivvis –álggus – leat dat maid álggos ferte muitalit. Dása gullet gažaldatsánit: 

				GII lea mielde muitalusas?

				GOS dáhpáhuvvá?

				GOAS dáhpáhuvvá?

				Dát gullet buot muitalusaide álggus muitalit, vai guldaleaddji/lohkki diehtá mas lea sáhka.

					Juohke čielgedákti govvida dáhpáhus-ráiddu. Dalle sáhttá maid čilget ahte jus muhtin dákti váilu – muhtin oasit eai čilgejuvvo dárkilit – de sáhttá guolli boat-kanit. Beahcet muitala movt loahpas manai guđiin ge.

				Guldalit muitalusaid ja máidnasiid

				Muitalusaid bokte ožžot oahppit sátneriggo-daga, ja gullet sániid ja dadjanvugiid mat eai soaitte sin dábálaš gielas. Nu ožžot ovdago-vaid movt sáhttá govvidit sániiguin, dadjat ja hukset muitalussii juona. Go rávisolmmoš 

				lohká mánnái teavsttaid, mánná hárjána gullat movt girjegiella lea hábmejuvvon, seammás go oažžu suopmanovdamearkkaid. Oppalaš dáidduide gullá maid ahte oahppi hárjána jaskadit guldalit ja čuovvut mielde go nubbi muitala. Seammás hárjána maid dovdat mui-talusa deaŧalaš dáhpáhusaid ja osiid.

				Movt sáhttá bargat vai ovddidit gulahallandiđolašvuođa

				Dá leat evttohusat bargguide maid sáhttá bar-gat ovddidan dihte gulahallandiđolašvuođa.

				Oahppit earáide muitalit – muitalusboddu

				Ovdánahttit ohppiid muitalangálgga lea deaŧalaš máŋgga dáfus, sihke gielalaččat ahte ovddida njálmmálaš giela, muhto maiddái ahte hárjána ovdanbuktit earáide. Dákkár bargu lea deaŧalaš earret eará bargoeallimis. Dákkár bargguide lea maid vuogas bargat drámain.

				Okta beaivválaš dáhpáhus sáhttá leat muita-lusboddu. Okta oahppi beaivái muitala muita-lusaid nuppiide, vaikko iđđes go álggahit beaivvi dahje eará áiggis go heive. Ii berre leat eambbo go okta dahje eanemustá guovt-tis beaivái, go muđui šaddá guhká earáide guldalit. Son gii galgá muitalit, berre ovddit beaivve juo gullat ahte lea su vuorru muita-lit, vai beassá ráhkkanit. Dán barggus ferte neavvut sihke muitaleaddji ja guldaleaddji. Muitaleaddji neavvu ahte muitala dušše ovtta muitalusa. Son ferte muitalit nu dássedit go vejolaš, ii ge ábut máŋga muitalusa muitalit 

				oktanaga. Das berre oahpaheaddji leat diđolaš jearrat jus oahppi summal álgá muitalit olbmo birra maid ii leat introduseren guldaleddjiide. Guldaleddjiid neavvu ahte galget čohkkát jaska ja ii leat lohpi boagustit dahje láitit muitaleaddji dahje muitalusa. Lea lohpi dušše positiiva responssa addit muitaleaddjái, ja positiiva gažaldagaid jearrat.

				Muitalusbottuid lágidit – oahpaheaddji muitala

				Oahpaheaddji berre dássedit doallat muita-lanbottuid mas lohká girjjiid dahje muitala muitalusaid ohppiide. Goas ja movt dan bargá, ferte heivehit ohppiidjovkui. Sáhttá ohppiid boradanbottus muitalit muitalusaid, dahje lágidit vásedin muitalusbottuid dakkár áiggi beaivvis go mánát leat jaskadat ja nagodit guldalit. Muitalusbottus sáhttet buohkat čohk-kedit rieggái, sáhttá jáddadit čuovgga dahje earaládje dahkat bottu sulolažžan. Geahččal nu unnán go vejolaš botket muitalusa muitalet-tiin, jeara dušše sihkkarastin dihte ahte oahp-pit ipmirdit mii dáhpáhuvvá, ja jus leat váttes sánit. Oahppit hárjehallet muitit deaŧaleamos osiid das maid leat gullan. Muhtomin heive bargat iešguđetlágán bargguid maŋŋel go oahppit leat guldalan muitalusa. Eará háviid berrejit oahppit beassat návddašit guldalit muitalusa almmá analyserekeahttá muitalusa dahje dárbbaškeahttá ráhkkanit bargat mui-talusain maŋŋel go leat geargan guldaleame.

				Govvagirjjiid lohkan

				Govvagirjjiin lea dat ávki ahte govva gidde fuomášumi muitalussii. Dat sáhttet maid veahkkin oahppái konkretiseret man birra muitalus lea. Dát sáhttá ávkkálaš ohppiide geain ii leat nu nanu giellamáhttu. Govvagirji maid veahkeha doalahit ohppiid fuomášumi muitalussii. 

				Hárjánit guldalit govahis muitalusa ja geahččalit muitit mii dáhpáhuvvá

				Oahppit galget guldalettiin muitalusa ieža govahallat dáhpáhusa almmá govaid haga. Mánát ohppet govahallat áššiid mat eai dáhpáhuva sin čalmmiid ovddas. Dáinna lágiin hárjánit gullat giela mii ii leat dál-dás-dillái čadnon. Sii galget maid oahppat fuob-mát muitalusa juona, ja mii dat lea mii dahká ahte muitalus ovdána. Sii maid ohppet guldalit go nubbi muitala. Jus lea váttis muhtimiidda ipmirdit muitalusa juogo váttes govahallamiid dihte dahje giela dihte, de sáhttá oahpaheaddji maid sárgut birasgovvideaddji gova távvalii.

				Barggut muitalusaid maŋŋel

				Vástidit gažaldagaid

				Oahpaheaddji ráhkada válmmasin gažaldagaid, maid oahppit galget vástidit maŋŋel go leat gullan dahje lohkan mui-talusa. Gažaldagat fertejit leat guovddáš áššiid birra, vai oahppit hárjánit oppalašvuhtii geahččat dan sadjái go detáljjažiidda mat 

				eai leat deaŧalaččat muitalusa ovdáneapmái. Jearaldagat sáhttet leat dego mat:

				Gii lea muitalusa váldoolmmoš? 

				Geat earát leat mielde? 

				Gos sii leat? 

				Mii dáhpáhuvai álggos? 

				Mii dasto dáhpáhuvai? 

				Sáhttá maid jearrat ahte mii dáhpáhuvai maŋŋel go muitalusa «dramatihkka» lea nohkan.

				Gažaldagaid berre garvit gaskan jearrat, jus ii várut ahte oahppit eai leat ipmirdan guovd-dáš áššiid. Oahppi nu hárjehallá guldalit guhkit áiggi. Mánát geain lea váttis doalahit konsentrašuvnna nagodit čuovvut mielde jus eai leat nu ollu spiehkasteamit ja boatkagat. 

				Sárgut govvagirjji muitalussii

				Máhco vilges A3-árkka gasku, de šaddet njeallje siiddu. Ovdasiidui čállet girjji nama ja iežaset nama. Maŋŋel go leat geargan gullame muitalusa, de hervejit ovdasiiddu. Ovdasiidui galgá govva mii heive olles muitalussii, seammaládje go «albma» girjjiin.

					Oahpaheaddji juohká muitalusa golmma dahje eanet heivvolaš oassái. Lohká ovtta oasi ain hávális. Maŋŋel dan tevdnejit mánát mui-talussii heivvolaš gova. Sárggodettiin sáhttet ságastallat man birra muitalus lei. Oahppit sáhttet čállit dahje čálihit siidui čilgehusa. Stoahkančállin lea maid heivvolaš čállin dán bargui.

				Ráhkadit digitála govvaráiddu muitalussii

				Oahppit barget nu go badjelis, sárgot muita-lussii govaid. Sii barget juogo olles luohkká ovttas, joavkkuin dahje akto olles girjjiin. Olles luohkká sáhttá ráhkadit oktasaš girjji, guhtege sárgu ovtta dahje eanet govaid girjái. Sáhttet maid joavkkuid mielde ráhkadit girjjiid muitalussii. Sáhttet maid akto ráhkadit, muhto dalle ferte vuhtii váldit ahte ádjána guhká sárgut ja čállit govaid. Eai berre eambbo go 3-4 govvasiiddu ráhkadit seamma muitalussii. Jus menddo guhká ádjána girjjiin, de sáhttá bargomokta nohkat gaskan. Dalle lea buoret ráhkadit barggu maid oahppi nagoda čađahit. 

				Go galgá ráhkadit digitála govvan, de berre sárgut oalle stuora gova mas leat čielga detálj-jat ja buorit ivnnit. Vuosttaš geardde go bargá ná, ferte rehkenastit ahte ádjánit hárjánit ja oahppat bargui. Jus oahppit eai leat goassege oaidnán movt duohta ilmmis ráhkada girjji, de sáhttá oahpaheaddji bargat seammaládje oktanaga mánáiguin vai ožžot ovdagova movt galget bargat. Oahpaheaddji ferte vuosttaš gerddiid veahkehit ohppiid skánnet govaid ja ráhkadit daid digitála siidun.

				Muitalit ođđasis muitalusa – ja vaikko báddet

				Oahpaheaddji muitala muitalusa buohkaide oktanaga. Oahppit barget guovttis ja guovt-tis, álggos muitalit nubbi nubbái muitalusa vai hárjánit muitalit. Dasto sáhttá báddet jiena go oahppit muitalit muitalusa ođđasis. Báddedettiin oahppit muitalit muitalusa 

				iežaset sániiguin. Dasto sáhttet maŋŋel ráhkadit radioprográmma mas oahppit vur-rolagaid gullojit. Dán lea oalle álki ráhkadit dihtoriin mas lea jietnaredigerenprográmma. Dán sáhttá dasto vurket CD:ii. Muhtin skuv-llain atnet dákkár jietnafiillaid oassin digitála portfolio-árvvoštallamiin.

				Bargat gárvves govvaráidduiguin

				Jus vuohttá ahte muhtin mánná ii máhte muitalit muitalusa maŋŋálagaid, de sáhttá geavahit govvaráido-govaid veahkkin. Oahpaheaddji muitala vuos muitalusa, oahppit bidjet govaid maŋŋálagaid nu ahte dáhpáhusat bohtet riekta maŋŋálagaid. Govvaráidduid sáhttá ohcat ja čuohppat girjjiin, bláđiin dahje aviissain. Sáhttá maid čállit muitalusaid válm-mas govvaráidduide. Vuogas lea álgit álkkes muitalusain, mas leat dušše golbma gova. Dađistaga go oahppit hárjánit bargovuohkái lasiha govaid.

				Muitalit earáide

				Oahpaheaddji muitala oahpes muitalusa ohp-piide. Guovttis ja guovttis bargaba ovttas, nubbi muitala nubbái. Guldaleaddji bargu lea dasto guldalit máhttá go muitaleaddji muitalit dáhpáhusaid riekta maŋŋálagaid ja muitá go buot deaŧalaš osiid. Dasto lea nuppi vuorru muitalit. 

				Nubbi variánta lea ahte juohká luohká guovtti jovkui mat mannet goabbat sadjái guldalit muitalusa. Joavkkut gullaba goabbatlágán muitalusaid ja eaba leat gullan nuppi joav-kku muitalusa. Dasto barget guokte ja guokte 

				oahppi ovttas. Soai galgaba leat goabbat muitalusa gullame, nu ahte eaba dovdda mui-talusa maid nubbi lea gullan. Oahppit galget muitalit nubbái dan muitalusa maid sii leat gullan. Álggos berre válljet oanehis cukcasiid dassážii go oahppit hárjánit bargovuohkái, dasto vállje guhkit ja guhkit muitalusaid. Lea maid vejolaš ahte oahpaheaddji sihtá ohppiid muitalit oahpes muitalusaid earáide.

				«Sáhkadoalvu»

				Oahppit stohket ahte sii leat dállogaskkavázzit. Sii leat dalle juhkkojuvvon 3-4 unnit jovkui mat leat mahkáš dálut gos orrot. Sáhttet maid leat okta guđege dálus jus leat unnán oahppit joavkkus. Lea ovdamunni jus eai gula maid eará dáluin hupmet. Vuosttaš dálus vuolgá dálueamit/-isit «nuppe dállui» muitalit ságaid. Nuppi dálus guldalit ságaid ja okta vuolgá dállogasvázzin. Dállogasvázzi manná dasto «nuppe dállui» (=goalmmát dállu) muitalit maid duot vuosttaš dálu olmmoš lea muita-lan. Maŋážassii bohtet maŋemus dálu rádjái. Dalle čoagganit buohkat gullat movt maŋemus dállogasvázzi muitala sága. Oahppit besset árvvoštallat leat go máhttán muitalit ságaid nu go ieža leat gullan. Nuppes go sáhkadoalvu stohket, de válljejit eará dállogasvázziid nu ahte buohkat leat oktii dolvon ságaid «nuppe dállui».

				Konteavsttahis giella

				Eará vuogit movt sáhttá hárjehallat nuppi olbmo perspektiivvas oaidnit áššiid, lea bargat iešguđetlágán bárrabargguid main 

				galget earáide čilget juoidá. Soai eaba beasa oaidnit nubbi nuppi bargguid go čohkkába juogo sealggát goabbat guoibmáseaskka dahje atniba seainni gaskkas. Nubbi čilge ja nubbi bargá. Dasto lonohallaba. Muitaleaddji galgá nu čehpet čilget ahte bargi máhttá dahkat seammalágán diŋgga go nubbi. Ulbmil lea ahte oahppit šaddet diđolaččat maid ja movt galgá čilget nu ahte nubbi ipmirda ja máhttá bargat čilgehusa mielde.

					Dan dihte ferte oahpaheaddji geahččalit veahkehit sin geat bártidit, ja jearahallat maid ferte čilget álggos. 

				Ovdal go álgá dákkár bargguin lea deaŧalaš ahte oahpaheaddji ja oahppit dihtet čielgasit maid galget bargat ja ahte ulbmil lea ahte nubbi galgá máhttit bargat juste seammaládje go nubbi vaikko ii oainne ge makkár galgá leat. Lea dárbbašlaš ahte oahppit dihtet ja máhttet geavahit sadjemearridandoahpa-giid. Ferte vuos álgit hui álkkes bargguin, ja go dát šaddá álki de váddáset barg-guid bargagoahtit. Lea buoremus álgit guovttedimenšuvnnat hámiid ráhkadit álggos. Go oahppit dán hálddašit ja leat oahpásnuv-van bargovuohkái, de sáhttá geahččališgoahtit golmmadimenšuvnnat hámiid ráhkadit. 

				Bárrabarggut:

				Konkrehtaiguin bargat

				Dán sáhttá máŋggalágán diŋggaiguin bargat, dego mat ivdneárkkat, logalaš brihkat, duhko-rasat, Legot, boalut dahje eará konkrehtat. Lea dárbbašlaš ahte goappašagat oažžuba ovttalágán diŋggaid. Jus leat Lego dahje 

				eará huksenbiergasat, de ferte muitalit ahte eai galgga hukset daiguin maidege álggos, sii galget dušše luvvolagaid daid atnit. Soai eaba oainne nubbi nuppi diŋggaid. Nubbi bidjá golbma diŋgga juogo badjálagaid dahje buohtalagaid ja čilge nubbái movt daid galgá bidjat. Go dán lea bargan, de buohtastahttiba leaba go bargan riekta. 

				Sárgut govvosiid

				Oahppit galgaba ieža sárgut gova dahje geava-hit gárvves gova. Nubbi vuos bagadallá gova sániiguin, ja nubbi sárgu bagadallama mielde. Ii ábut čájehit gova nubbái. Álggos sáhttet govas leat aivve matemáhtalaš govvosat nugo gierddut, golmmačiegagat ja njealječiegagat. Dáid lea álki bagadallat ja seammás hárjehal-let doahpagiid. Sii geat máhttet čilget nu ahte nubbi lea máhttán ovttatmanos sárgut hámiid riekta lea «vuoitán». Dađistaga ráhkadit vád-dáset bargguid, lasihit osiid dahje eará osiid fuobmát. Sáhttá maid sárgut váddáset govaid main oasit leat iešguđetládje biddjon oktii. Dađistaga go ohppet čilget, sáhttá váddáset diŋggaid sihtat sárgut.

				Legoid bordit

				Dán heive bargat go oahppit leat hárjánan bargovuohkái, go dát lea oalle váttis. Oahpa-headdji ráddje galle Lego ožžot álggos. Nubbi hukse juoidá Legoiguin. Nubbi oažžu seam-malágán Legoid go huksejeaddji. Hukse-jeaddji čilge nubbái movt galgá hukset juste seammalágána.

				Mii lea mu lávkkažis? 

				Oahppit ohcet muhtin diŋgga skuvllas maid bidjet unna lávkkaža sisa. Gieđalatseahkka lea dasa vuogas. Eará mánát eai beasa oaidnit maid oahppi lea válljen. Oahppi galgá váld-dahallat mii sus lea ja earát geahččalit árvidit. Oahppit čilgejit diŋgga hámi, ivnni, sturro-daga, hája, anu jna. Ii ábut muitalit mii lea diŋggaid. Muhtin oahppit šaddet oalle čeahpit čilget dainnalágiin ahte earát eai báljo árvit mii dat lea. Muhto nuppit fas álget árvidit oalle johtilit go leat guorahallan dárkilit mat stohko-siid ja biergasiid sin lanjas leat. Go dárbbaša váddudit barggu, de sáhttet oahppit váldigo-ahtit diŋggaid ruovttus mielde maid cogget sehkkii. Dalle bohtet feara mat diŋggaid maid ii leat nu álki gávnnahit mat leat.

				Oktasaš muitalusa čallit

				Oahppit hutket ovttas oktasaš muitalusa man oahpaheaddji čállá. Ulbmil lea ahte oahppit hárjánit ráhkadit muitalusa mas lea váldoper-sovdna, dáhpáhus ja loahppa. Go mánát eai leat vuos nu hárjánan bargat oktasaš muitalu-sain, de berre unnit joavkkus dan ráhkadit, ja oahpaheaddji stivret oalle ollu muitalusa ja neavvut movt muitalus galgá leat vai lea earáide suohtas guldalit. Muđui láve dávjá ribahit ihtit ođđa persovnna ain dohko, man birra ii leat ovdal muitaluvvon. Jus ollu ihtet ođđa ahte ođđa persovnnat muitalussii, de šaddá muitalus dávjá hui ovttageardán ja statisk - ii dáhpáhuva nu ollu. Dalle dan ii leat nu somá maŋŋel guldalit. Oahpaheaddji berre geahččat bearrái ahte boahtá dáhpáhus muitalussii mii ovdánahttá muitalusa. 

				Movt hutká muitalusa sisdoalu sáhttá máŋgga-ládje dahkat. Sáhttá leat nu ahte oahpaheaddji muitala bajilčállaga dahje álggu masa oahppit galget hutkat muitalusa. Oahppit muitalit ceal-kaga guhtege. Oahpaheaddji čállá dan juogo gieđain flipover-báhpirii vai oahppit oidnet movt gieđain čállá, dahje dihtorii, vai oahppit oidnet go oahpaheaddji čállá dihtoriin. Dalle berrejit buot oahppit oaidnit teavstta juogo stuora šearpmas dahje čájehuvvon projekto-riin seaidnái. Muitalusa sáhttá čálihit báhpirii ja atnit seainnis vai mánát besset dan logadit maŋŋel. Oahpaheaddji sáhttá maid máŋget ja addit muitalusa ohppiide ruoktot. 

				Go hutket oktasaš muitalusa, šaddet oahppit váldit vuhtii ovdalis addon dieđuid, váldit vuhtii eavttuid maid earát leat bidjan mui-talussii ja hábmet iežaset oasi dáid eavttuid vuođul. Dás ferte oahpaheaddji gozihit ahte buot oahppit šaddet juoidá dadjat, go muhtin oahppit gal leat nu viššalat muitalit ahte sii gal muitalivčče olles muitalusa akto. Earát fas eai daja maidege jus eai ávžžuhuvvo juoidá dadjat. Berre čállit gii lea dadjan guđege ceal-kaga, go mánát lávejit oalle vuovdnát dainna maid leat hutkan.

				Muhtin jagi áigi lei nubbi munnos vurkkodan muitalusaid maid okta luohkká lei hutkan ovttas hui álggus sin skuvlavázzima. Dáidda lei oahpaheaddji čállán gii lea dadjan guđege cealkaga. Máŋga jagi maŋŋel čájehii oahpa-headdji muitalusa mánáide fas. Sin mielas lei hui suohtas lohkat dan maid «unnin» ledje hutkan. 

				Muitalusa sáhttá čállit gárvvisin oktanaga dahje čállit maŋŋel gárvvisin. Maŋŋel sáhttá 

				dán muitalusa atnit máŋggaládje. Dađistaga go oahppit hárjánit hutkat muitalusaid, oažžu bid-jat stuorát gáibádusaid muitalussii ja cealkka-hivvodahkii. Syntávssalaš diđolašvuođa kapihttalis leat addojuvvon ovdamearkkat movt sáhttá gielalaš bealis bargat muitalusain.

				Semánttalaš diđolašvuohta

				Semantihkka lea dat bealli gielas mii gullá giella- ja sátneipmárdussii. Giellaipmárdus ovdána dásiid mielde áibbas konkrehtalaš dásis abstrákta dahje generaliserejuvvon dás-sái. Ovdamearka maid Hagtvet atná girjjistis lea máná birra geas lea gohppu. Mánná álggos čatná sáni gohppu ovtta dihto gohppui, soaitá su iežas gohppu. Dađistaga go eambbo vásiha giela, nagoda oaidnit ahte gohput maiguin ieš juhká leat máŋggalágánat. Goitge lea ipmár-dus vuos čadnon dilálašvuhtii. Mađi eambbo mánná vásiha ja oahppá, dađi buorebut nagoda abstraheret nu ahte čatná sáni gohppu gohpuid iešguđetlágán iešvuođaide ja mat huksejit sutnje doahpaga gohppu. (Hagtvet 2004:93) 15 Gohppu lea dasto doaba maid geavaha go oahppá eará gielaid, nappo ođđa tearpmaid doahpagii gohppu, nugo kopp, cup jna. Dađistaga nagoda maid bidjat sáni doabahierarkiijii.

				Dán beali, ahte sániin lea sihke doaba ja tearbma, ferte oahpaheaddji álo atnit muit-tus go oahpaha. Oahpaheaddji ferte bargat diđolaččat oahpahit doahpagiid ja daidda 

				gullevaš sániid. Oahppi soaitá gal oahppan dadjat sáni riekta, ja máhttá atnit sáni máŋgga rievttes dilálašvuođas, muhto soaitá goitge váilevaš doabaipmárdus man lea bahá fuob-mát. Earret eará abstrákta dilálašvuođain lea bahá várra ahte váilevaš doabaipmárdus buktá váttisvuođaid.

				
					Sátni = doaba + tearbma

				

				Semánttalaš diđolašvuohta lea ahte olmmoš diđošta ahte son diehtá maid sátni, dajaldat dahje frása mearkkaša. Son diehtá maid goas diehtá ja goas ii dieđe sáni mearkkašumi. Diehtá maid movt sáhttá gávdnat mearkka-šumi.

				Buorre lohkki ja čálli ferte máhttit giela sániid mearkkašumi ja iešguđet mearkkašumiid. Oahppi ferte maid diehtit sáni mearkkašumi vaikko ii leat čadnon dihto dilálašvuhtii dahje cealkagii. Go mánás lea váilevaš sátneipmárdus, son sáhttá ipmirdit sániid dan dilálašvuođa mielde mas sátni lea adnon, muhto ii máhte čilget sáni, dahje ii ipmir sáni go adno eará dilálašvuođas dahje oktavuođas go dábálaččat dahje konteavsttahis dilis. Dan dihte ferte maiddái bargat ovddidit sihke sátneriggodaga ja sátneipmárdusa. Sátnemobiliseren lea maid oassi dán barggus.

				Ovddidit doahpagiid ja doabahierarkiija

				Doabahierarkiija lea giellavuogádat mainna sirre ja ovttastahttá doahpagiid. Nuppe bea-lis dat sirre doahpagiid iešguđet eavttuid 

				
					15 Bente Eriksen Hagtvet: Språkstimulering. Tale og skrift i førskolealderen. Cappelen Akademisk Forlag. 2. utgave 2004. Oslo 

				mielde. Ovdamearkan sáhttet sánit sihkkel ja vuodja. Nuppe bealis dat sierraneaba goab-bat kategoriijii, sihkkel lea fievru ja vuodja lea borramuš. Dál leat mii gávdnan guokte ođđa doahpaga, badjedoahpaga, mat muitalit mat iešvuođaid leat ovdamearkka dihte sihk-kelis: dainna sáhttá mátkkoštit. Vuodja lea ožžon iešvuođa ahte dan sáhttá borrat. Mii sáhttit gávdnat bálddalasdoahpagiid sihkke-lii, namalassii gielká dahje biila. Dalle mii ovttastahttit sihkkela, biilla ja gielkká ovtta badjedoahpaga vuollái, dan iešvuođa geažil ahte daiguin sáhttá mátkkoštit. Seammaládje sáhttit gávdnat vudjii bálddalas doahpagiid. Mii sáhttit maid sirret doahpaga sihkkel vuo-lit doahpagiidda, mat sirrejit vel sihkkeliid iešvuođaid: Golmmajuvllat-sihkkel, guovtte-juvllat-sihkkel.

				Doabahierarkiija veahkeha oahppi ráhka-dit konteavsttahis giellastruktuvrraid mat ávkkuhit sihke njálmmálaš ja čálalaš giellaipmárdusa. Barggadettiin sániiguin geahččalit hukset mánáide doabahierarkiija. Dainnalágiin ohppet mánát struktureret ja sirredit iešguđetlágán doahpagiid. Dát gea-hpeda maiddái go oahppit deaividit amas sáni. Dalle sáhttá badjedoahpaga vuođul árvvoštallat mii dát ođđa doaba sáhttá leat, dahje mat iešvuođaid das leat. Go fáddabarg-guid oktavuođas leat bargame omd. biktasiid birra, de sáhttá geavahit diđolaččat badjedoa-hpaga biktasat, ja ahte buvssat, gahpir, báidi jna. leat vuolledoahpagat. Oahpaheaddji muittuha mánáide mii lea oktasaš dáin bik-tasiin. Go oahppit leat oahppan hukset doa-bahierarkiija dábálaš sániin, de sáhttá dán atnit ovdamearkan movt mii vuorkut dieđuid, movt mii buohtastahttit diŋggaid. Dát soaitá 

				muhtimiidda maid veahkkin ipmirdit sániid sisdoaluid.

				Go bargá hukset doabahierarkiija, de fuobmá álkibut sullasašsániid (synoniimmaid), vuostá-lassániid (antoniimmaid) ja sániid mat daddjo-jit seammaládje, muhto main lea goabbatlágán mearkkašupmi (homoniimmat).

				Doabahierarkiijat mat lea dás vuollelis, lea guokte ovdamearka movt sáhttá biktasiid juohkit sierra kategoriijaide. Vuosttaš ovda-mearkkas biktasat juhkkojuvvon guovtti áigodaga mielde. Dan dieđusge sáhttá juohkit eanet áigodagaid mielde jus dáhttu. Nuppis leat juhkkojuvvon dan mielde movt biktasiid geavaha. Biktasiid sáhttá maid juohkit dan mielde mas leat ráhkaduvvon. Ovdamearkkat:

				Náhkkebiktasat – ullobiktasat – bumbol-biktasat jna.

				Ođđaáigásaš biktasat – boaresáigásaš biktasat 

				Meahccebiktasat – čikŋabiktasat 

				Doabahierarkiija 1: Biktasat 

				Dá lea nubbi vuohki man mielde sáhttá sirret biktasiid.

				2. doabahierarkiija: Biktasat

				Sátneriggodaga hukset ja ovddidit

				Sátneriggodat lea hui dárbbašlaš logadettiin. Oahppi nagoda buorebut ipmirdit maid son lea lohkan, jus ii dárbbaš smiehtadit sániid mearkkašumi logadettiin. Lohkan ii leat dušše dekoden, muhto maiddái ipmárdus. Dalle go lea hukseme sátneipmárdusa, oahppi vuos gidde fuomášumi ipmirdit ovttaskas sániid cealkagis. Dalle ii šatta nu buorre cealkkaip-márdus ja sisdoalloipmárdus. Mađi olmmoš nagoda dekodet, dađi eambbo nagoda sirdit fuomášumi ja sisdoalloipmárdusa sátnedásis teakstadássái. Jus dát galgá doaibmat bures, de berre olmmoš álkit dovdat sániid maid lohká, ja dovdat daid sisdoalu ja mearkkašumi. Dan dihte ferte diđolaččat bargat ohppiid sátne-riggodagain geažos áigge. Buorre sátneriggo-dat ovddida lohkanipmárdusa go oahppi galgá lohkat teavsttaid maid sisdoalu galgá atnit oahppamii. Dákkár teakstaipmárdus gáibida ahte ferte nagodit logadettiin geavahit maid-dái eará duogášdieđuid ja jurdagiid ášši birra. Dan dihte leat lassin teknihkalaš dekodemii deaŧalaš ipmirdit maid lea lohkan.

					Ohppiin geat álget skuvlii lea iešguđetlágán dássi sámegielas. Muhtimat leat hui sátneriggát, ja earát fas eai máhte eambbo jur dan mađe ahte birgehallet beaivválaš dilis ja skuvllas. Goitge dárbbašit buohkat oahpa-hallat eambbo ja ođđa sániid. Ohppiid ferte maid dahkat diđolažžan ahte gávdnojit ollu sánit maid sii dađi mielde go sturrot dárbbašit máhttit gulahallamis. Go oahppit sturrot, de fertejit máhttit dakkár sániid maid sii sáhttet atnit iešguđetlágán dilálašvuođain ja bargguin. Dát guoská buot fáttáide ja oahppanulbmili-idda ja lea guovddáš oassi olles girjeráiddus.

				Govaid atnit veahkkin

				Go lea álgime lohkat ođđa teavstta, de sáhttá atnit tekstii gullevaš govaid veahkkin oktasaš ságastallamiin ovdal go álget lohkat teavstta. Go lohkangirjjis galget oahppit lohkat ođđa teavstta, de buohkat geahčadit vuos gova mii gullá tekstii. Jus leat dihto fáttá birra bargame, de sáhttet maid geahčadit earalágán govaid. Govat sáhttet leat juogo stuora govat maid buohkat geahčadit oktanaga, dahje leat guđege girjjis govva. Sáhttet leat govvejuvvon govat dahje iešguđet vuogi mielde ráhkaduvvon govat. 

				Buohkat geahčadit gova, ohcet buot nama-husaid ja hupmet namahusaid, doahpagiid ja sániid birra mat leat govas ja oahpaheaddji maid dáguha dadjanvugiid mat gullet dasa. Oahpaheaddji berre dihtomielalaččat gozihit ahte oahppit ohppet sániid ja dadjanvugiid riekta, nu ahte boasttoipmárdusat eai darván. Ferte maid čájehit sániid maid eai oahp-pit ieža máhte, dahje maid eai «oainne». Sii geahčadit mii dáhpáhuvvá dahje maid govas dahket. Lea namalassii deaŧalaš maid-dái vearbbaid guorahallat. Sámegiela lohket gal vearbagiellan, muhto orru ahte dárogiela dadjanvuohki báidná eanet ahte eanet ja dan dihte ferte maid deattuhit movt sámegillii dadjet iešguđet áššiid. Oahppit fertejit gullat amas sániid máŋgga geardde, ja máŋgga oktavuođas jus galget muitigoahtit sáni ja ipmirdit mearkkašumi. Dan dihte gánnáha duos dás ain geardduhit gova sisdoalu. Jus lea vejolašvuohta atnit govaid oidnosis, de sáhttá maid oahpaheaddji jearahallat gova birra go nu heive.

				Go buot namahusaid leat gullat, de dovdet oahppit sániid go galget maŋŋelaš lohkat teavstta. Dát veahkeha dieđusge lohkanip-márdusa, muhto lea maid veahkkin aktivise-ret oahppi duogášdieđuid ášši birra. Oahppi hukse maid vuordámušaid dasa maid galgá lohkat. Dát lea maid veahkkin ipmirdit sis-doalu ja reflekteret ášši birra. 

				Ođđa barggus vuohččan namahusaid oahpahallat

				Lea nu ahte ollu mánát eai dovdda ávdnasiid ja diŋggaid maid rávisolbmuid buolva atná lunddolažžan máhttit. Dákkár diŋggat sáhttet leat dego sisti. Muhtin mánát eai leat ruovttus oaidnán sistti, eai ge dieđe mii dat lea. Earát eai dieđe ahte muhtinlágán niibbiid gohčodit buikun, eai ge dieđe ahte buikkuin vuollá. Ollu mánát eai dieđe mii rissi lea ja mii lea muorra.

				Go álggaha ođđa barggu, de berre oahpahead-dji geavahit áiggi čilget iešguđetlágán bargui gullevaš namahusaid. Dasto ferte diđolaččat jearahallat guđege oahppis go heive ahte mat namahusaid ledje. Ferte maid diđolaččat oččodit ohppiid atnit rievttes namahusaid barggadettiin. Omd. jus oahppi bivdá coggat árppu nálu ráigái, de oahpaheaddji ferte jear-rat ahte movt mii dien dadjat ge sámegillii. Jus oahppi ii dieđe, de dieđusge oahpaheaddji muitala ahte mii šalmmastit, ja ahte nálu ráiggi namma lea šalbmi. Dasto oahppi beassá jearrat nuppes rievttes namahusain. 

				Vahkkosátni dahje fáddasátni

				Juohke vahkkui válljejuvvojit okta dahje guokte dihto sáni mainna barget erenoamážit dan vahkku. Sátni sáhttá heivet vahkku fád-dái, ja sáhttá leat sátni mii ii leat mánáid beaivválaš gielas, muhto goitge lea oalle dábálaš. Beaivválaš biergasiid namahusaid fertejit oahppat diehtit. Berre maid deattu-hit sierralágán vearbbaid mat heivejit fáttá oktavuođas. 

				Mii sáhttit váldit ovdamearkan sáni oppas. Čállojuvvon sátni heŋgejuvvo oidnosii. Jus dasa heive govva, de bidjá áinnas gova vel buohta. Sáni čállá maid vahkkoplánii vai váhnemat oidnet guđiin sániin leat bargame skuvllas. Dan seamma sáni birra hupmat juohke beaivvi miehtá vahkku, maid dat mearkkaša ja guđe oktavuođain dan atná. Movt dadjat go galgat obbasa čađa vázzit, namalassii gállit obbasa. 

				Sáni sáhttá maid eará gielalaš bargguide čatnat, dego mat iskat fonologiija. 

				Guđiin jietnadagain álgá sátni, guhte jietnadat lea loahpas, sirret sáni iešguđet jietnadagaid?

				Čállit sáni girjái jus háliidit. 

				Ráhkadit cealkaga mas atná sáni. 

				Čállit muitalusa sátnái. Dalle lea maid lunddolaš geahčadit movt sáni morfologiija lea, movt dadjat go stoahkat obbasis, dahje jus gahččat obbasii. 

				Mii lea sáni loahpas mii dahká ahte sátni rievdá?

				Doabahuksen 

				Oahppit go bohtet skuvlii máhttet juo oalle mud-dui iešguđetlágán doahpagiid. Dattege sáhttá leat coages ipmárdus ja mánát eai soaitte álo nagodit sirdit doahpaga nuppi vásáhusas nubbái dahje atnit daid abstrákta dilálašvuođain. Buot mánát eai leat nu diđolaččat movt doahpagiid galget atnit ja maid dat mearkkašit. Dan dihte ferte oahpaheaddji bargat dássedit, diđolaččat ja iešguđetládje oažžut doahpagiid čielggasin mánáide. Nu ohppet oahppit dárkilvuođa ja ovddidit sátneriggodaga ja gulahallama. Barg-guid sáhttá bargat njálmmálaččat, čálalaččat dahje gorudiin bargat.

				Posišuvdnadoahpagat: ovddemus, gaska-leamos, maŋemus, bajimus, vuolimus, duohken, nalde, vuolde, buohta/bálddas, ovddabealde, gurut, olgeš, gaskkas, ceag-gut, veallut, vitnjut, gasku jna.

				Hápmedoahpagat: jorbbás, golmmačie-gat, njealječiegat, duolbbas, čomas jna.

				Sturrodagat: unni – stuoris, vuollegaš – allat, guhkki – oanehaš, govdat – seaggi, assái – asehaš, gassat – seaggi, lossat – geahpas, unnimus – stuorimus, guhkimus – oaneheamos jna.

				Áigedoahpagat: odne, ikte, ihttin, eske, ovdal, maŋitbeaivve, ovddetbeaivve, boahtte jagi, diibmá, vahkkobeaivvit, mánuid namat, dađistaga maid diimmut, minuhtat, sekunddat jna. 

				Dálki: Šearádat, beaivvadat, borga, arvi, guoldu, biegga, mierká, murku jna.

				Muohtasánit: oppas, šalka, cuoŋu, soavli jna.

				Ivnnit: ruoksat, ruoná, alit, fiskat, čáhppat jna.

				Maiddái eará doahpagiid dárbbašit oahppit máhttit. Namuhuvvon doahpagiid dárbbašit máhttit buot fágain, ja gullet maiddái vuođđo-gálgii rehkenastimii. Maiddái go bajit jahke-cehkiin galget oahppat ođđa doahpagiid, de berre diđolaččat bargat oahpahit doahpagiid. Go diđolaččat bargá ohppiiguin doahpagiid ipmirdit, de internaliserejit oahppit bargo-vuogi ja ožžot vuođu ieža oahpahallat doah-pagiid dárbbuset mielde. 

				Vuosttaš jahkeceahkis ferte bidjat ollu barggu sihkkarastit ahte mánát máhttet doahpagiid. Dalle ožžot eambbo ávkki oahpahusas, ja maid ii leat sihkar ahte maŋit skuvlajagiin barget nu diđolaččat vuođđodoahpagiiguin. Váilevaš doabamáhttu váikkuha maŋit áiggi oahppamii. Magne Nyborg 16 lea ráhkadan hui dárkilis prográmma maid sáhttá geavahit go oahpaha doahpagiid. Modealla lea álgoálggus ráhkaduvvon ohppiide geain leat oahppan-váttut, muhto sáhttá heivehit dábálaš ohppiide. 

				Digitála máhttu

				Máhttit geavahit digitála reaidduid lea okta dan viđa vuođđogálggas mat galget oahpa-huvvot juohke fágas ja juohke jahkeceahkis. Sáhttá buktit hástalusaid go oahppit geat eai máhte vuos lohkat ja čállit, galget geavahit omd. dihtora ja eará digitála reaidduid. Eanas mánát leat goitge ruovttus oahppan digitála reaidduid gieđahallat, nu ahte sáhttet veahk-kálagaid bargat. 

				Digitála reaidduid geavaheapmi ja 

				
					16 Nyborg, Magne 1994: Begrepsundervisningsmodellen. INAP-forlaget

				elektrovnnalaš gulahallanvuogit dego-mat Interneahta bokte, buktet baicca ođđa hástalusaid maid oahppit eai dáidde nu dár-kilit jurddašan. Dan dihte lea deaŧalaš ahte oahpaheaddji ságastallá ohppiiguin etihka ja persovnnalaš sihkarvuođa birra ohppiiguin go leat bargame gulahallanreaidduiguin dego Interneahtain, govvenapparáhtaiguin ja mobiltelefuvnnaiguin. Lea deaŧalaš ahte oahppit ipmirdit movt sii galget dahkat vai suddjejit iežaset identitehta ja sihkarvuođa barggadettiin iešguđet mediain. 

				Oahpaheaddji berre konkrehtalaččat ságas-tallat movt mánát galget dahkat go mannet iešguđetlágán forumiidda interneahtas. Doppe ii ábut muitalit iežas albma nama ja maiddái berre deattuhit eai buohkat soaitte leat dat geanin lohket iežaset. Berre neavvut ahte gávdnojit olbmot geat ohcet mánáid geai-guin čálašit ja geat sáhttet boahtit sin ohcat ruovttubáikkis. Dan dihte lea maid deaŧalaš ahte eai atte maid ge dieđuid maid bokte vier-rásat sáhttet sin gávdnat. Oahpahit mánáide neahtta- ja mobiilanjuolggadusaid berre leat lunddolaš oassi barggus. Berre maid sáddet ruovttuide neavvagiid movt galgá mánáid suddjet dihtormáilmmis. Muđui lea deaŧalaš ságastallat ohppiiguin mat ehtalaš njuolgga-dusat doibmet neahtas, omd. govaid bidjamis dohko dahje viežžamis doppe.

				Vuogas mihttomearit sáhttet leat máht-tit govvet govvenapparáhtain ja geavahit dihtoris moadde prográmma. Vuolit miht-tomearit fertejit leat oalle dárkilat. Dá leat muhtin ovdamearkkat maid ulbmiliid sáhttá bidjat. Oahpaheaddji ferte guđege oahppi árvvoštallat ja heivehit sutnje álkit dahje 

				váddáset mihttomeriid dan mielde maid máhttá ovdalaččas.

				máhttit bidjat johtui dihtora ja gávdnat prográmmaid

				máhttit čállit čállinprográmmas

				máhttit sárgut gova dihtoriin

				bidjat gova čállinsiidui

				máhttit vurket čállosa dahje sárguma maid leat ráhkadan

				máhttit čálihit báhpirii dokumeantta dihto-ris

				máhttit jáddadit dihtora

				Earret eará sáhttet oahpaheaddji dahje oahppit govvet go leat mátkkis. Dáid govaid sáhttá atnit vuođđun go čállá muitalusaid juogo oktasaš dahje oktagaslaš. Oahppit sáhttet maid báddet muitalusa maid leat ieža hutkan. Dihtoris sáht-tet bidjat govaid čállagii dahje ráhkadit dihtora sárgunprográmmas gova iežaset muitalusa. Oahppit sáhttet maid sárgut govaid maid sáhttá atnit omd. bustávvaoahpahallamis. Oahppit berrejit sáhttit atnit dihtora goas dárbbašit.

				Árbevirolaš máhttu

				Sámiid árbevirolaš máhttu lea dál šaddan deaŧaleabbo ja eambbo guovddážii sámi ser-vodagas go ovdalaš áiggiid. Seammás leat arenát gos sámi árbevirolaš máhttu oahpa-huvvo boahttevaš buolvvaide nohkame, go áigi ja olbmuid beaivválaš barggut leat riev-dan. Váhnemat leat eará bargguin ja mánát leat skuvllas. Dalle eai šatta mánát oahppat sámi vieruid bargguid bokte oahpes birrasis nu go ovdal leat dahkan.

				Sámi jurddašeapmi luonddu ja luonddugáhttema 

				birra lea jávkame ja mis lea skuvllas ovd-dasvástádus geahččalit fievrredit dán máhtu boahttevaš buolvvaide. Dát ii leat dušše lun-dui ávkin, muhto maiddái kultuvrra ja giela gáhttemii. Dasa lassin álgá eamiálbmotdieđa árvvus adnojuvvot maiddái dutkanbirrasiin, ja de berrejit eamiálbmogat dovdat sin árbevirolaš máhttovuođu. Muitalusat ja máidnasat mui-talit sihke mánáide ja rávisolbmuide suohtas fearániid, muhto muitalusa ja fearána vuođus lea maiddái čiekŋalat jurddašeapmi dan birra movt sámit leat iešguđet áššiid oaidnán.

				Cubbomáttu

				Maid mánut muitalit

				Biera Čilláš

				Njoammil dálvet

				Manne guovža oađđá dálvet

				Ulddaid birra muitalusat

				Ohppiid lohkangirjái leat čállojuvvon diid-dat, sátnevádjasat ja árvalusat. Diiddaid ja sátnevádjasat leat geavahuvvon bajásgeassi-mis ja beaivválaš eallima hálddašeamis. Go ain lohkabehtet diidda, de sáhttá guorahallat maid diida mearkkaša ja sáhttá maid jurddašit manne lea nu daddjon.

				Dálkemearkkat

				Dálkemearkkat mat einnostit dálkki oanehit áigái, leat álkit ipmirdit ja oahppit oidnet daid oalle jođánit. Dáid sáhtášii luohkká oahpa-hallat ja geahččalit einnostit nuppe beaivvi dálkki. Ovdamearkka dihte sáhttet ráhkadit seaidneaviissaid masa leat čállojuvvon dálke-mearkkat, ja de sáhttet geahččat lea go oktage mii heive dan beaivái.

				Oahppit sáhttet maiddái ráhkadit luonddu-beaivegirjji masa merkot dálkki, ja oahpa-headdji sáhttá čállit boahtte beaivvi dálke-einnostusa dan siidui. De nuppe beaivve oidnet doalai go deaivása. Dá lea maid dut-kanbargu maid sáhttá ovttastahttit luonddu-fága mihttomeriiguin. Dalle laktá oktii árbevirolaš máhtu ja ođđaáigásaš dutkama ja dárkunvugiid. Dá leat muhtin dálkemearkkat maid sáhttá geahččat:

				Go áitalastá beaivi, de áigu šaddat ruvaš dahje biegga.

				Go baján manná áhpái, de bohtet guhkil-mas arvvit.

				Go baján manná gáddái, de bohtet fierttut.

				Go rihcci manná goikásii, de bohtet guhkilmas arvvit.

				Go guosttadivri ruohttá muohttaga mielde, de čoskkiida.

				Go állahat čoahkkanit ollu ovtta sadjái, de boahtá borga.

				Go eahkes lea roađđi, de bivalda nuppi beaivve.

				Go arvedávgi oidno, de áigu heaitit arvime.

				Go giehka boakčanaddá go guhkká, de boahtá arvi.

				Go bižus dadjá bii, de boahtá čoaska-dálki.

				Go bižus dadjá bi-bii, de boahtá fiertu.

				Go násti luhčče, de boahtá borga.

				Go rievssat čohkká muoras, de boahtá borga.

				Go miesit čuskkodit, de bohtet čoaska dálkkit.

				Go heasta snađđe bađa seainni vuostá, de šaddá biegga.

				Go garjá basada láddos muohtan, de šaddet čoaskimat.

				Go beana issorasat hakso, de bivalda ja sáhttá šaddat šlinzedálki.

				Mearkabeaivvit

				Mearkabeaivvit leat oalle máŋga. Dás leat deattuhan muhtin guovddáš mearkabeivviid maidda gullet sihke dálkemearkkat ja eará diiddat. 

				Mihkkalmasbeaivi čakčat 29.9.

				Ovdal mihkkalmasa galget buot suoinnit ja šattut leat viesus, go dan maŋŋel boahtá dálvi vaikko goas. Sáhttá maid einnostit dálvvi dálkki dan vuođul makkár dálki dan beaivvi lea. 

				Hállemasbeaivi 1.11.

				Dán beaivvi gohčodit maid buot basiid beai-vin, go lea jábmiid muitobeaivi. Dán beaivvi birrasiid lávejit maid golggotnjázut dahje hál-lemasnjázut. 

				Áigejorggáldat 21./ 22.12.

				Ovdal áigejorggáldaga otnot beaivvit, maŋŋel guhkkugohtet ges, ovtta rievssatlávkki beaivái. Dán beaivvi lohket beaivváža jorg-gihit. Dán beaivvi ii ábut fierrut maidege, dahje bargat maidege mas jorrá mihkkege, vai beaivváš ii seahkán ja bisán.

				Ođđabeairuohtta 31.12

				Dán ija galgá geahččat leat go ollu násttit alm-mis. Jus leat ollu násttit almmis, de šaddet ollu luopmánat.

				Ginttalbeaivi 2.2.

				Guovža jorggiha nuppi gilgga nala. Dálvi doadjá čielggi. Dát mearkkaša ahte dálvi lea beallemuttus, dál manná fas giđa ja geasi guvlui.

				Márjjabeaivi 25.3.

				Dat dálki mii lea márjjábeaivvi bistá 7 vahkku.

					

				Mihcamáridja 23.6.

				Dalle jorggiha beaivi. Daid áiggiid bisána beaivváš golbma beaivvi ja de álgá mannat fas seavdnjada guvlui. Čuoika boahtá siseatnamii vaikko guovttesoabbái.

					Gávdnojit iešguđetlágán einnostanvuogit maid sáhttá mihcamárija bargat.

					Jus oainnát borggisteame gostege mihca-márija, de lea dohko čihkkojuvvon juoga, árahávdi.

					Mihcamáreahkeda galgá čoaggit čiežalágán liđiid ja bidjat oaivvevuollái go nohkká. De niegada gii galgá šaddat su boahttevaš isit dahje eamit. 

				Árvvoštallan

				Systemáhtalaš geahččaleapmi ja áican ávkin árvvoštallamii

				Juohke oahppi galgá oažžut alcces heive-huvvon oahpahusa ja galgá beassat ovdánit iežas eavttuid mielde. Dan dihte ferte oah-paheaddji diehtit maid oahppit máhttet go álget skuvlii ja čuovvut mielde movt oahp-pit ovdánit. Dan dihte ferte systemáhtalaččat diđoštit maid oahppit máhttet go álget skuvlii. Guovddáš bealit leat gielalaš diđolašvuođa iskat, iešguđetlágán doahpagiid máhttin ja 

				bustávvamáhtu. Maŋŋel vuosttaš iskkade-miid berre dássedit ja systemáhtalaččat kártet mánáid máhtu. Dasa gávdnojit Sámedikkis ráhkaduvvon kártenskovit maid sáhttá viežžat Sámi Oahpponeahta 17 siidduin. 

				Oahpaheaddji ferte earret eará mihtidit man bures oahppit leat olahan oahppoplána mihttomeriid. Oahppoplána mihttomeriid sáhttá ráhkadit mihttomearreárkan. Dalle oahpaheaddji čállá daid mihttomeriid mat leat čállojuvvon oahppoplánain mihttomear-reárkii. Guhtege oahppi oažžu iežas mihtto-mearreárkka. Dađistaga go jokset muhtin mihttomeari, de ivdnejit mihttomeari. Muhtin mihttomearit leat oalle oppalaččat. Dalle ferte oahpaheaddji árvvoštallat movt dán mihtto-meari galgá joksat ja ráhkadit unnit dahje vuolit mihttomeriid maid galgá ollášuhttit ovdal go bajit mihttomearri ollašuvvá. Sys-tematihkka lea hui guovddážis oahpahusas ja nu maiddái berre árvvoštallamis. Mihtto-mearreárka sáhttá leat okta doaibma dás. Dalle oidnet sihke oahpaheaddji, oahppi ja váhnen movt skuvlabargu lihkostuvvá. 

				Dá leat muhtin reaidduid mat leat ávkkálaččat vai sáhttá iskat maid mánná máhttá. 

				Gielalaš diđolašvuođa iskan 6-jahkásaččain

				Mii ávžžuhit ahte iská gielalaš diđolašvuođa iskkadeami čakčamánus ja miessemánus. Geahččalemiid oažžu Sámedikkis. Čakčat berre oahpaheaddjit čađahit iskkadeami ohppiiguin nu jođánit go vejolaš, vai beassá 

				oaidnit movt iešguđet mánát hálddašit daid beliid maid iskkadeapmi mihtida. Dan vuođul sáhttá oahpaheaddji plánet barggu ovddos-guvlui ja heivehit oahpahusa ohppiid iešguđet dárbbuide. Sáhttá čájehuvvot ahte muhtimii-guin ferte ollu bargat dihto áššiiguin, ja ahte muhtimiidda ferte lágidit váddáset bargguid go earáide. Iskan addá buoret vuođu lágidit ovttaskas oahppái heivehuvvon oahpahusa. 

				Go giđđat fas ođđasis iskkada ohppiid, de oaidná movt oahppit leat ovdánan fágalaččat dálvebottas. Oaidná leat go šaddan gielalaččat diđolaččat ja leat go ain oahppit geaiguin ferte dárkilit bargat ovdánahttit iešguđet beliid. Dán dieđu berre de viidáset fievrredit skuvlavu-ogádagas vai oahppit ožžot dan oahpahusa maid guhtege dárbbaša.

				Bustávvateasta

				Máŋgenoriginálat main ráhkada bustávva-goarttaid, ja oahpaheaddji kártenskovit leat maŋŋelis dán girjjis. Bustávvagoarttain lea okta bustávva guđesge, galget leat sihke stuorabustávat ja unnabustávažat. Dárbbu mielde sáhttá maid lamineret daid. Berre geavahit rukses vokálaid ja čáhppes konso-nánttaid. Oahpaheaddji várás leat guokte skovi maidda merke oahppi bohtosa dađistaga go oahppi vástida. 

				Bustávvateasttain kártet oahppi bustávva-máhtu guovtteládje, sihke dan ahte čatná jiet-nadaga gullevaš grafemii, ja ahte čatná grafe-mii gullevaš jietnadaga. Go oahppi hálddaša goappaš vugiid, de sáhttá dadjat ahte ollásit máhttá bustáva. Goappáge teastta bargat sihke 

				
					17 www.oahpponeahtta.no 

				stuorabustávaiguin ja unnabustávažiiguin. Lea jurddašuvvon ahte oahpaheaddji ságas-tallamis kárte oahppi bustávvamáhtu. Dalle berreba beassat ráfis bargat nu ahte earát eai muosehuhte. 

				Goappaš teasttaid oktavuođas lea buoremus jus oahppi ii oainne maid oahpaheaddji merke árkasis. Jus oahppi galgá daid oaidnit, de ii sáhte čállit seamma dárkilit dieđuid árkii go dalle go oahppi ii oainne. Teastta miht-tomearri lea ahte oahpaheaddji oažžu dárkilis dieđuid oahppi bustávva- ja jietnadatmáhtu birra. Árkii galgá merket rieggáin bustávaid ja jietnadagaid maid oahppi máhttá bures. Jus oahppi ii leat vástidan 10-15 sekund-das, de russet bustáva. Jus oahppi vástida vearu jietnadaga, de čállá oahpaheaddji guđe bustáva dahje guđe jietnadaga oahppi lea vás-tidan. Maiddái jus ii leat máhttán artikuleret jietnadaga, de merke movt oahppi lea dadjan. 

				Bustávvateastta berre váldit vuosttaš skuvla-jagi álggus, nu árrat go vejolaš. Rievtti mielde iskkat dás bustávaid njealji vuogi mielde, go iskkat sihke unnabustávva-máhtu ja stuora-bustávva-máhtu guovtteládje. Oahpaheaddji sáhttá iskat buot njeallje vuogi oktanaga mánáin, dahje sáhttá maid iskat ovtta teastta hávális. Dađistaga berre iskkadit guđege máná bustávvamáhtu sullii juohke nuppi mánu dahje dávjjibut jus orru nu dárbbašeame. Dainnalágiin sihkkarastá ahte dovdá máná ovdáneami. Maiddái berre eará gielalaš beliid dárkilit mearkut vai lea álkit heivehit oahppái oahpahusa.

				Oahpaheaddji cuige bustáva ja oahppi dadjá bustáva jietnadaga

				Bustávvagoarttat leat beavdde nalde nu ahte oahppi ja oahpaheaddji oaidniba buot bustávaid. Oahpaheaddji sáhttá ovdalgihtii sirret bustávaid nu ahte stuorabustávat ja unnabustávažat leat goabbat sajis. Vuosttaš geardde go iskkada oahppi, berre bidjat bustá-vaid goabbat sadjái. Oahpaheaddji cuige muhtin stuorabustávvii maid jáhkká oahppi máhttit, ja bivdá oahppi dadjat dan jietnadaga mii gullá bustávvii. 

					«Mii dá lea bustávaid?»

					Oahppi dadjá jietnadaga. Oahppi berre vástidan 10-15 sekunddas. 

					Oahpaheaddji merke skovvái movt oahppi vástida. Jus lea riekta, de bidjá jorbbá bustáva birra. Jus ii dovdda bustáva dahje vástidii vear-rut, de russe bustáva badjel. Jus ádjána eambbo go sullii 10–15 sekundda, de russe bustáva. Jus dadjá vearu jietnadaga, de čállá jerrojuvvon bustáva gurrii man jietnadaga oahppi dajai. Sáhttá maid merket máhttá go dadjat jerrojuv-von jietnadaga. Oahppi ii berre oaidnit maid oahpaheaddji merke oahppi skovvái, dávjá álgá dasa bidjat eambbo fuomášumi go galggašii. Jus oahppi galgá dan oaidnit, de ii sáhte álo mearkut dasa nu duohta gova go galggašii.

					Dađistaga jearrá buot bustávaid maid navdá oahppi máhttit, ja joatká daiguin maid ii jáhke máhttit. Oahpaheaddji jearrá dušše stuo-rabustávaid álggos. Go geargá buot stuorabu-stávaiguin, de álgá ges unnabustávažiiguin. Sáhttá maid álgit unnabustávažiiguin ja joatkit stuorabustávaiguin. Jus orru guhká ádjáneame iskkademiin, de sáhttá váldit dušše stuorabu-stávaid dan vuoru, ja unnabustávažiid iskkadit maŋŋel muhtomin.

				Vuosttaš háviid berre atnit bustávvagoarttaid goabbat sajis. Dađistaga go jáhkká oahppi hálddašit goappaš hámiid, de sáhttá maid seaguhit bustávvahámiid.

				Oahpaheaddji dadjá bustáva jietnadaga ja oahppi ohcá bustáva

				Bustávvagoarttat leat beavdde nalde nu ahte oahppi ja oahpaheaddji oaidniba buot bustávaid. Oahpaheaddji sáhttá ovdalgihtii sirret bustávaid nu ahte stuorabustávat ja unnabustávažat leat goabbat sajis. Vuosttaš geardde go iskkada oahppi, berre bidjat bustávaid goabbat sadjái. Oahpaheaddji ferte muitalit oahppái sihtá go ohcat stuora vai unnabustávažiid. Ferte maid muitalit ahte dál galgá ohcat dušše stuorabustávaid (dahje unnabustávažiid) go son dadjá ovtta jietnadaga. Dasto son sihtá oahppi ohcat dan bustáva mas lea dihto jietnadat. 

					«Goal dáppe lea a?» 

					Oahppi cuige suorpmain bustáva. Oahppi berre vástidan 10-15 sekunddas. 

					Oahpaheaddji merke skovvái movt oahppi vástida. Jus lea riekta, de bidjá jorbbá bustáva birra. Jus ii gávnna bustáva dahje jus ádjána eambbo go sullii 10 – 15 sekundda, de russe bustáva. Jus oahppi čájeha vearu bustáva, de oahpaheaddji russe skovis jerrojuvvon bustáva ja čállá gurrii guđe bustáva oahppi čájehii. Sáhttá maid merket máhttá go dadjat jerrojuvvon jietnadaga. Oahppi ii berre oaidnit maid oahpaheaddji merke oahppi skovvái, dávjá álgá dasa bidjat eambbo fuomášumi go galggašii. Jus oahppi galgá dan oaidnit, de ii sáhte álo mearkut dasa nu duohta gova go galggašii.

				Go geargá stuorabustávaiguin, joatká unna-bustávažiiguin. Jus orru ádjánan guhká teast-tain, sáhttá maid bisánit go lea bargan buot stu-orabustávaiguin (dahje unnabustávažiiguin) ja váldit daid nuppiid bustávvahámiid muhtomin maŋŋel. Dađimielde go oahpaheaddji jáhkká hálddašit ahte stuora ja unnabustávat leat sea-hkálagaid, sáhttá maid nu bargat.

				Lávlagat ja stohkosat

				Dás lea evttohusat maid sáhttet lohkat ja lávlut. 

				Sámi soga lávlla, Issát Saba

				Čalbmi, čalbmi, njunni, njálbmi, 

				Čuvdi bealggi vuostá, Elisabeth Utsi Gaup. Suga suga su-girjjis

				Suorbmalávlla 

				Bea, bea lábbážan

				Lei áhkus dolin girjját vierca, Elisabeth Utsi Gaup. Suga suga su-girjjis.

				Áhkku čurvii boahttet sávzzat deike návet lusa, Mari Boine

				Fuolkelávlla, Jan Ole Hermansen

				Mun ja mu lagamusat, Stina Gaup-Westerlund

				Áhčči ja eadni, Stina Gaup-Westerlund

				Gusttus lei unna beatnagaš, Elisabeth Utsi Gaup. Suga suga su-girjjis.

				Ođđajagi biellut čudjet, Stina Gaup-Westerlund

				Gea man vielgat muohta lea, Margarethe Wiig

				Odne muohttá, Stina Gaup-Westerlund

				Jahkeplána-evttohus

				Dá lea evttohus ja ovdamearkkat main fát-táin sáhttá bargat sámegielas ja eará fágain. Vaikko Máhttoloktema oahppoplánain ii leat ge šat deattuhuvvon ahte galgá bargat fágaid rasttildeaddji bargguid dahje fáddabargguid, de ii berre dán heaitit. Máhttolokten addá eambbo friddjavuođa oahpaheaddjái mearridit movt lágida oahpahusa. Fágaid rasttildeaddji barggut sáhttet baicca ovdánahttit oahpahusa go fáttá geahččá iešguđet geahččanguovllus. Oahppoplánas oaidná guđiid mihttomeriid galgá joksat sámegielfágas ja eará fágain ja dan vuođul ovttastahttit mihttomeriid ja fát-táid.

				Borgemánnu – oahpásnuvvat skuvlii

				oahpahallat nama čállit, muorranamat

				doahpagat mat gullet skuvlii ja skuvlaál-gimii:

				skuvlašiljus

				skuvlalanjaid diŋggat

				skuvlabarggut

				skuvlabiras oppalaččat

				skuvlla bargit

				ságastallat maid skuvllas galgá oahp-pat

				stávvalat 

				oahpásnuvvat eará ohppiide, speažžut buohkaid namaid

				lohkat stávvaliid sánis

				alfabehta, mat leat bustávat, oppalaččat bustávaid birra hupmat

				muitalusat. Lohkat girjjiid ja muitalu-said

				oahpásnuhttit ohppiid njuolggadusaide mat dalle gustojit

				oahpásnuhttit ohppiid kalendarii ja bargovuohkái movt dainna galget juohke beaivvi bargat. 

				beivviid namat, mánuid namat

				dálkesánit

				lohkosániid rievttes sojaheami deattu-hit.

				Čakčamánnu – luonddusánit 

				ivnnit, sihkkarastit ahte buohkat máhttet ivnniid namaid

				iešguđetlágán doahpagat, buohtastahttin-doahpagat

				riibmasánit, fuobmát mat riibmasánit leat

				muitalusat

				6- jahkásaš teastta 

				bustávvateasta

				eambbo stávvaliid birra, lohkat sániin stávvaliid

				čakčabarggut, oahppat sániid mat gusket čakčabargguide

				oahpahallagoahtit bustávaid ja jietnada-gaid

				geahča evttohuvvon bustávvapro-grámma

				čállinhárjehallan

				lohkanhárjehallan 

				Golggotmánnu – mun ieš ja earát

				riibmasánit

				stávvalat - stávvaliid oktiigeassin ja sir-ren

				guhkes ja oanehis sánit, sihke visuálalaččat ja auditiivvalaččat

				sihke substantiivvaid ja vearbbaid atnit vuođđun buotlágán bargguide, dađis-taga maid adjektiivvaid

				muitalusat, atnit daid vuođđun eará barg-guide

				gorutoasit

				suorbmanamahusat

				gorutnamahusat

				oaivvi oasit, ámadadju

				dovddut, sánit ja doahpagat

				bargat gulahallandiđolašvuođain 

				oahpahallat bustávaid ja jietnadagaid

				geahča evttohuvvon bustávvapro-grámma

				čállinhárjehallan

				lohkanhárjehallan 

				Skábmamánnu – mu fuolkkit

				goallossánit

				mat leat goallossánit

				oaivilguoddi ovttadagaid oktiigeassin

				oaivilguoddi ovttadagaid sirren

				eará barggut goallossániid birra

				persovnnalaš pronomenat

				kongruensa – sojahit vearbbaid logu, per-sovnna ja áiggi mielde

				govvamuitalusat ja govvaráiddut

				govaid bokte ieš muitalit

				atnit govaid veahkkin go muitala

				máhttit oaidnit oktavuođaid govain. lohkat govaid, hutkat daidda muitalusa

				fuolkenamahusat, gáimmit

				eadni, áhčči, áhkku, áddjá, viellja, oabbá, vilbealli, oambealli, muoŧŧá, goaski, siessá, eanu, eahki, čeahci, ipmi, máhka, gáibmi

				oahpahallat bustávaid ja jietnadagaid

				geahča evttohuvvon bustávvapro-grámma

				čállinhárjehallan

				lohkanhárjehallan 

				Juovlamánnu – juovlavierut 

				riibmasánit

				stávvalat

				muitalusat sámi juovllaid birra

				ságastallat iešguđetlágán juovlavieruid birra

				oahpahallat bustávaid ja jietnadagaid

				geahča evttohuvvon bustávvapro-grámma

				čállinhárjehallan

				lohkanhárjehallan 

				mearkabeaivi: ođđabeairuohtta 

				Ođđajagimánnu – sámi álbmot 

				«Mii leat sámit-fáddá»: Gos orrot, movt orrot, maid barget, movt hupmet jna. Sámi perspek-tiivvas geahččat sápmelaččaid. 

				riikkat, báikkit, suohkanat/gielddat, gilit, gávpogat, kárta 

				eará riikkat máilmmis

				geardduhit oppalaččat kaleandara ja áige-doahpagiid

				vahkkobeivviid hárjehallat 

				eará doahpagiid diđoštit ahte oahppit máhttet: beaivi, vahkku, mánut

				odne, ikte, ihttin, maŋitbeaivve, ovd-detbeaivve jna.

				guorahallat mat leat substantiivvat, vearb-bat ja adjektiivvat ja persuvnnalaš pro-nomenat. Oahpahallat sirret daid álkkes vugiid mielde.

				lohkat jietnadagaid sánis

				máhttit sirret jietnadagaid sánis 

				jietnadagaid oktiigeassin

				oahpahallat bustávaid ja jietnadagaid

				geahča evttohuvvon bustávva-prográmma

				čállinhárjehallan

				lohkanhárjehallan

				Guovvamánnu – Sámi álbmotbeaivi

				eará guovllut sámis

				juoigan/luođit

				sihke sámi ja árbevirolaš ja beaivválaš biktasiid birra ságastallat

				bivttasdoahpagat, gávttit

				suopmanat – guldalit jietnabáttiid ja ságas-tallat mii earuha 

				siseatnama oarje- ja nuortasuopmaniid sániid buohtastahttit

				skárret/skierat, bárdni/gánda, vuossárga/mánnodat, maŋŋebárga/disdat jna.

				siseatnama suopmaniidda oahpásnuv-vat: Kárášjohka, Guovdageaidnu

				mearrasuopmaniid gullat: Unjárga, Gáivuotna

				Durdnosa suopmanii oahpásnuvvan: Gárasavvon, Giron

				oahpahallat bustávaid ja jietnadagaid

				geahča evttohuvvon bustávvapro-grámma

				čállinhárjehallan

				lohkanhárjehallan

				mii lea sátni ja mii lea cealkka

				cealkkahuksen – syntáksa, adno vearba

				lohkat sániid cealkagis

				Njukčamánnu – giđđadálvi

				dálkenamahusat

				šearádat, beaivvadat, borga, arvi, guoldu, biegga, mierká, murku jna.

				muohtasánit 

				cuoŋu, sievlla, soavli, njáhcu, oppas, šalka dahje eará áigeguovdilis sánit

				muohtalávlagat, divttat

				oahppat bustávaid ja jietnadagaid 

				geahča evttohuvvon bustávvapro-grámma

				čállinhárjehallan

				lohkanhárjehallan

				cealkkahuksehus

				mat sániid heivejit maŋŋálagaid vai šaddá ipmirdahtti cealkka

				geahččaladdat cealkagiiguin

				Beassážat 

				Dán letne bidjan sierra kapihtalin go beassážat sirdásit jagis jahkái.

				girkostallan: heajat, konfirmašuvnnat, risttašeamit

				beassášdoalut: konsearttat, gilvovuodjin, Sámi Grand Prix

				juoigan ja luođit

				oahpahallat bustávaid ja jietnadagaid

				geahča evttohuvvon bustávvapro-grámma

				čállinhárjehallan

				lohkanhárjehallan

				Cuoŋománnu – čuvgesáigi álgá

				giđđamearkkat, lottit bohtet, luondu rievdá, čuvgesáigi álgime

				johttájit boazosápmelaččat bohccuiguin geasseorohaga guvlui

				muorranamat

				báikenamat, geasseorohagat, mearra-gáddi

				oahpahallat bustávaid ja jietnadagaid

				geahča evttohuvvon bustávvapro-grámma

				čállinhárjehallan

				lohkanhárjehallan

			

		

	
		
			
				ÁNIN DÁNIN • Oahpaheaddji neavagirji 1. ceahkkái

			

		

		
			
				84

			

		

		
			
				cealkkaoahppu

				mii lea gažaldatcealkka

				mii lea muitalancealkka

				ráhkadit gažaldagaid vástádussii

				ráhkadit vástádusaid gažaldahkii

				Miessemánnu - luondu rievdá

				giđđa boahtá

				bárbmolottit ja báikelottit, dovdat muhtin lottiid

				eallit: varrasa, njiŋŋelasa ja čivggaid namahusat

				divrrit ealáskit, dovdat muhtin divrriid

				geardduhit: guhkes ja oanehis sánit, goal-lossánit

				6-jahkásaš iskkadeapmi

				bustávvateasta 

				oahpahallat bustávaid ja jietnadagaid

				geahča evttohuvvon bustávvapro-grámma

				čállinhárjehallan

				lohkanhárjehallan

				dálkesániid geardduhit, geassedálkkiid namahusat 

				Geassemánnu - loahpahit skuvlajagi

				muorrašlájaid oahppat dovdat ja sirret iešvuođaid vuođul

				árvvoštallat ja geardduhit maid leat oahp-pan dán jagis, geardduheapmi

				Movt váhnemat sáhttet veahkehit mánáset oahppat lohkat ja čállit

				Daja bustáva jietnadaga, ale ge dan nama. 

				Go oahppit galget oahppat lohkat, de ferte automatiseret bustávvahámi ja dasa gullevaš jietnadaga. De lea buoret ahte dadjá dušše «mmm» ii ge /eamm/. Dávjá dáhpáhuvvá ahte mánát vigget lohkat DOLLA /deolla/, dahje čállit EALLU /lu/.

				Hárjehala lohkanbihtá mánáin ovttas. 

				Árvvoštala dan mielde movt dovddat mánát ahte galggašit go álggos lohkat teavstta jitno-sit mánnái. Jus ii oro dárbu, de loga lohkan-bihtá ovttas mánáin vuosttaš geardde. Dalle lohkabeahtti fárrolagaid teavstta. Loga nu movt lea riekta lohkat, ii dárbbaš divodit máná. Sáhtát suorpmain vel čájehit gokko leat lohkame. Jus mánná dárbbaša eambbo gerddiid veahki lohkat teavstta, de veahket su lohkat. Dađistaga hástalat máná akto lohkat, muhto veahket jus leat váttes sánit. Dalle lohkabeahtti oktanaga sáni. Movttiidahte máná geahččalit ipmirdit maid lohká.

				Siđa lohkat bihtá máŋgga geardde, vaikko 5 geardde. 

				Dahje vel eambbo dassážii go lohká sániid njuovžilit. Sivvan dasa lea ahte mánná dakko bokte hárjána muitit bustávvahámi. Nubbi lea ahte sáni sátnegovva darvána čalbmái. Go máŋgii lea lohkan sáni, de ii dárbbaš šat stávet jienas jitnii, muhto dovdagoahtá bajil olles sániid.

				Go oahppi dovdá ollu sátnehámiid ja bustávvačoahkážiid bajil, de buorebut auto-matisere lohkama. Go lohket máŋgii seamma sániid, de ohppet dovdat stávvaliid ja sániid oktan ovttadahkan.

				Lohkangoarta

				Oahppi doallá ieš rehketdoalu das galle geardde lea lohkan. Revisora (son gii veahkeha máná) duođašta ahte nie lea go vuolláičállá.

				Oahpat lohkat riekta

				Geahča bearrái ahte oahppi lohká jietnadagaid oktii. Ale boatkko jiena, jietna galgá čađat gullot, veardit hupmamiin. Loga mun iige /m u n/.

				Oahppat lohkat riekta

				Mánná ii galgga iežas siste hárjehallat álggos. Sivva dasa lea ahte dus de lea vejolašvuohta veahkehit máná nu ahte eai darván boasttu lohkanvuogit. Siđa máná lohkat olles sáni oktanis. Jus darvána bustáva duohkáid, de lea buoret ahte logat sáni veahkkin dan sadjái go ahte mánná álgá ođđasis olles sániin.

				Ale divtte máná lohkat seamma sáni guovttegeardde dahje bisánit gasku sáni

				Loga čađat ovddosguvlui, ale divtte máná lohkat seamma sáni guovttegeardde. Ale divtte máná bisánit sáni gasku. Logat baicca olles cealkaga ođđasis. Go lohket máŋgii seamma sániid, de ohppet dovdat stávvaliid ja sániid oktan ovttadahkan.

				Siđa máná čállit bustávaid riekta

				Gehččet báhpiris movt bustávaid galgá čállit. Dáguhehket mánnái movt daid galgá 

				čállit vai giehta hárjána čállit riekta. Giehta galgá automatiseret čállingeainnu. Go čállin lea automatiserejuvvon, de šaddá mánná jođáneabbo čállit. Go mánná lea oahppan rievttes čállingeainnu, de manná buorebut oahppat oktiičállima. Dát lea buorre go álget eambbo čállit gieđain.

				Hárjehala njálmmálaččat

				Deattut ahte sániid galgá dadjat riekta. Dát buorida lohkanipmárdusa, go de dovdá sániid maid lohká. Go mánná máhttá riekta hupmat, de buorida čállindáiddu ja riektačállima ja álkida njálmmálaš gulahallama earáiguin.

				Lasit mánát sátneriggodaga ja doabaip-márdusa

				Jearahala diđolaččat ságaid mánás nu ahte šaddá muitalit olles cealkagiiguin ja guhkit sátnevuoruin. Dát ovddida muitalandáiddu ja mánná dárbbaša maid oahppat muitalit mono-logahámis. Barggadettiin iešguđetlágán barg-guid, huma mánáinat maid leahppi bargame ja diđolaččat muital bargui gullevaš namahusaid ja vearbbaid.

				Manne fertejit hárjehallat vaikko juo máhttá lohkat?

				Mađi eambbo oahppi hárjehallá lohkat, dađi buorebut automatisere lohkanprose-assa. Mihttomearri lea ahte oahppit nagodit lohkat eambbo go 100 sáni minuhtas go leat 9–10-jahkásaččat. Oahppit galget jitnosit nagodit lohkat unnimusat nu jođánit go hup-met, ja maid máhttit varieret intonašuvnna dan mielde lohket go gažaldaga vai muitalusa.

					Son gii juo máhttá lohkat, ferte oažžut váddáset teavsttaid dahje alcces heivehuvvon teavsttaid.

				Oahppi galgá bajil oahppat lohkat sániid

				Dutkan lea čájehan ahte mii buorebut muitit dan maid leat bajil oahppan. Jurddašehket mat iežadet gearduntabeallamáhtu. Vaikko oahpai-det dan mánnán, de ain máhttibehtet. Seamma lea dáhpáhuvvan go lehpet oahppan lohkat, dii lehpet lohkan daid seamma sániid dassážii go lehpet bajil daid oahppan lohkat. Dan dihte dii dál nagodehpet nu jođánit lohkat. 

			

		

	
		
			
				ÁNIN DÁNIN • Oahpaheaddji neavagirji 1. ceahkkái

			

		

		
			
				87

			

		

		
			
				Beaivvit

			

		

		
			
				Máŋge dáid ivdnebáhpirii. Geahča bearrái ahte lea eará ivdni dáin go mánnogoarttain. 

				Čuohpa sázu mielde. Sáhtát lamineret daid.

					DISDAT

				

				
					disdat

					GASKAVAHKKU

				

				
					gaskavahkku

					BEARJADAT

				

				
					bearjadat

					LÁVVORDAT

				

				
					lávvordat

					VUOSSÁRGA

					MAŊŊEBÁRGA

					LÁVVARDAT

				

				
					lávvardat

				Mánut

			

		

		
			
				Máŋge dáid ivdnebáhpirii. Geahča bearrái ahte lea eará ivdni dáin go beaivegoarttain. 

				Čuohpa sázu mielde. Sáhtát lamineret daid.

					GUOVVAMÁNNU

					CUOŊOMÁNNU

					GOLGGOTMÁNNU

					juovlamánnu

				

			

		

	
		
			
				ÁNIN DÁNIN • Oahpaheaddji neavagirji 1. ceahkkái

			

		

		
			
				109

			

		

		
			
				Dálkegovat

				
					
						[image: ]
					

				

				
					
						[image: ]
					

				

				
					bajándálki

				

				
					beaivvadat 

				

				
					
						[image: ]
					

				

				
					
						[image: ]
					

				

				
					balvadálki

				

				
					molsašuddi dálki

				

			

		

	
		
			
				ÁNIN DÁNIN • Oahpaheaddji neavagirji 1. ceahkkái

			

		

		
			
				110

			

		

		
			
				
					1. bustávvateasta: Dovdat jietnadaga mii gullá bustávvii

					Namma:_____________________________________________ Dáhton:______________

				

			

			
				
					Oahpaheaddji cuige ovtta bustáva ja jearrá oahppis dovdá go bustáva. Jus oahppi dovdá bustáva, de bijat rieggá birra. Jus ii máhttán dahje lea vearrut, de russe badjel. Bustávvateasta 

					ja movt dan bargá ohppiin lea čilgejuvvon dárkileappot siid-dus s. 77

					2. bustávvateasta: Dovdat jietnadahkii gullevaš bustáva

					Namma:_____________________________________________ Dáhton:______________

				

			

			
				
					Oahpaheaddji dadjá ovtta jietnadaga ja oahppi ohcá ja čájeha suorpmain rievttes bustáva. Jus lea riekta, de bidjá oahpa-headdji rieggá birra. Jus ii máhttán dahje lea vearrut, de 

					russe badjel. Bustávvateasta lea dárkileappot čilgejuvvon 77 siiddus.

				Bustávvagoarttat – stuora

				
					A

				

				
					Á

				

				
					B

				

				
					C

				

				
					Č

				

				
					D

				

				
					Đ

				

				
					E

				

				
					F

				

				
					G

				

				
					H

				

				
					I

				

				
					J

				

				
					K

				

				
					L

				

				
					M

				

				
					N

				

				
					Ŋ

				

				
					O

				

				
					P

				

				
					R

				

				
					S

				

				
					Š

				

				
					T

				

				
					Ŧ

				

				
					U

				

				
					V

				

				
					Z

				

				
					Ž

				

			

		

		
			[image: ]
		

		
			[image: ]
		

		
			[image: ]
		

		
			[image: ]
		

		
			[image: ]
		

		
			[image: ]
		

		
			[image: ]
		

		
			[image: ]
		

		
			[image: ]
		

		
			[image: ]
		

		
			[image: ]
		

		
			[image: ]
		

		
			[image: ]
		

		
			[image: ]
		

		
			[image: ]
		

		
			[image: ]
		

		
			[image: ]
		

		
			[image: ]
		

		
			[image: ]
		

		
			[image: ]
		

		
			[image: ]
		

		
			[image: ]
		

		
			[image: ]
		

		
			[image: ]
		

		
			[image: ]
		

		
			[image: ]
		

		
			[image: ]
		

		
			[image: ]
		

		
			[image: ]
		

	
		
			
				ÁNIN DÁNIN • Oahpaheaddji neavagirji 1. ceahkkái

			

		

		
			
				113

			

		

		
			
				Bustávvagoarttat – unna 

				Mánáid neahtta- ja mobiilanjuolggadusat

			

		

		
			
				It ábut goassege muitalit amas olbmui Interneahtas mii du namma lea, gos don orut dahje guđe skuvllas don váccát.

				Ale sádde iežat gova.

				Ane anonyma e-poastačujuhusa go surfet Interneahtas dahje čálašat olb-muiguin geaid it dovdda.

				Jus galggat deaivvadit olbmuin geainna leat čálašan Interneahtas, de fertet váldit mielde rávisolbmo geasa luohtát.

				Muitte ahte olbmot geaiguin čálašat chattenjoavkkus, eai soaitte álo muitalit duođa, ja sáhttet álkit gielistit agi.

				Don it ábut vástidit jus oaččut issoras e-boasttaid, dahje jus ballát go leat čálašeame. Muital áinnas rávisolbmui, ja vaikko lonut eboastačujuhusa.

				Go galggat lástet spillaid dahje sullasaččaid, de bargga dan ovttas soames rávisolbmuin.

				Jus vásihat juoidá issorasa dahje unohasa, de muital dan rávisolbmuide geaidda luohtát. Sáhtát maid váldit oktavuođa politiijain čujuhusas www.tips.kripos.no.Neahttanjuolggadusaid lea Redd Barna ráhkadan.

				Lohkangoarta

				_______________________________________ lohkangoarta

				Mii bivdit váhnema/ovddasteaddji čállit gortii go oahppi lea lohkan girjji.

				 

				
					Girjji namma: 

				

				
					Dáhton

				

				
					Váhnema vuolláičála

				

				
					Oahpah. vuolláičála

				

				Go goarta dievvá, de vurke oahpaheaddji dan oahppi perbmii.

				Bustávaid čállingeaidnu

			

		

		
			
				Dákko galggašii plakáhtta mas lea čilgejuvvon movt guđege bustáva čállá, gokko álgá jna. 

				Sáhttá go ráhkadit dakkára prentedettiin vai ferte go vuos sárgut ja dasto scánnet dása.

				Čále bustáva rievttes sadjái. Loga sániid.

				Kopierenoriginála R-sánit maid sáhttá liibmet R-lieđđái

				V-bustávvii bargu

				Čále bustáva rievttes sadjái. Loga sániid.

				K-bustávvii bargu

				Kopierenoriginála K-sánit maid sáhttá liibmet K-fatnasii

				Čále bustáva rievttes sadjái. Loga sániid.

				Loga ja čále.

				Oahpaheaddji čállá dása sániid maid oahppi galgá hárjehallat čállit.

				Oahppi máhccu árkka ovdal go álgá čállit, dasto geahččá lea go čállán riekta.

				
					Loga dáid sániid 5 gearddi.

				

				
					Čále dákko.

				

				
					Čále dákko.

				

				
					Čále unna-bustávažiiguin.

								Čále bustáva rievttes sadjái. Loga sániid.


					


				


						G-bustávvii bargu
					
								Kopierenoriginála G-sánit maid sáhttá liibmet G-govvii
							
										Čále bustáva rievttes sadjái. Loga sániid.


							


						


					


				


						Z-bustávvii bargu
					
								Čále bustáva rievttes sadjái. Loga sániid.


					


				


						H-bustávvii bargu
					
								Kopierenoriginála H-sánit maid sáhttá liibmet H-fatnasii
							
										Čále bustáva rievttes sadjái. Loga sániid.


							


						


					


				


						T-bustávvii bargu
					
								Čále bustáva rievttes sadjái. Loga sániid.


					


				


						L-bustávvii bargu
					
								Kopierenoriginála L-sánit maid sáhttá liibmet L-lávkii
							
										Čále bustáva rievttes sadjái. Loga sániid. 


							


						


					


				


						B-bustávvii bargu
					
								Čále bustáva rievttes sadjái. Loga sániid.


					


				


						J-bustávvii bargu
					
								Kopierenoriginála J-sánit maid sáhttá liibmet J-fatnasii
							
										Čále bustáva rievttes sadjái. Loga sániid.


							


						


					


				


						R-bustávvii bargu
					
								Kopierenoriginála R-sánit maid sáhttá liibmet R-lieđđái
							
										Čále bustáva rievttes sadjái. Loga sániid.


							


						


					


				


						V-bustávvii bargu
					
								Čále bustáva rievttes sadjái. Loga sániid.


					


				


						K-bustávvii bargu
					
								Kopierenoriginála K-sánit maid sáhttá liibmet K-fatnasii
							
										Čále bustáva rievttes sadjái. Loga sániid.


							


						


					


				


						P-bustávvii bargu
					
								Čále bustáva rievttes sadjái. Loga sániid.


					


				


						Loga ja čále.


						(Siidu 17.)


						(Siidu 109.)

